
SHISOWERU SHIWAGIRA SHAKALEMBITI
MATAYU
ULONGOLERU

Shisoweru Shiwagira shakalembiti Matayu ndo pakati pa vintola vyamsheshi Mulipatanu lyasyayi
vyaviyowelera makaliru ga Yesu Kristu. Kila shimu shishemwa “Injili” mana yakuwi “Shisoweru
Shiwagira.” Vintola avi vilembitwi na Matayu na Mariku na Luka na Yohani. Wabetula wavimana
ndiri tarehi ya kulembwa Shisoweru Shiwagira sha Matayu, pamonga shilembwa shinja sha malongu
sita Pakwiyuka Yesu. Viraa wavimana ndiri koshi kwashilembitwi, kumbiti wavuwa walihola kuwera
pamonga shilembwa Palestina na pamonga mlushi lwa Yerusalemu.

Mlemba gwa shintola ashi ndo Matayu yakaweriti mtola kodi pamberi pa Yesu kumshema kaweri
mfundwa, viraa kamanikana kwa litawu lya Lawi. Matayu kaweriti yumu gwawu pakati pa walii
wantumintumi lilongu na wawili na kawalembiriti wabetula wa Shiyawudi. Ayi ilanguziya nakaka
nentu mawuyiru malongu sita kwa malembu ga Shisoweru shigona. Kafiriti kulanguziya kuwera
Yesu kaweriti Mlopoziya, Mlungu kamsyagula gambira Mkombola, yomberi yakatungitwi. Matayu
viraa kalembiti gavuwa kuusu ufalumi wa Mlungu. Wayawudi wamtumbira Mlopoziya hakizi kuwera
mfalumi gwa ufalumi wa shipasipanu. Matayu kalola weri kuusu njimiru ayi kwa kuyowelera ufalumi
wa shirohu wa Mlungu.

Shisoweru Shiwagira shakalembiti Matayu ndo shintola shiherepa kwa kwanjira Lipatanu lya Syayi
toziya ya mawuyiru gakuwi goseri ga Shisoweru Shiwagira shigona. Shitola shikolaniziya mapatanu
mawili. Wabetula viraa wankutakula kuwera Matayu kankujera kufata mfanu handa vyaviwera
vintola vya Musa, vyeni ndo vintola vyamuhanu vya kwanja Mulipatanu ligona. Mabweru ga Yesu
kuligongu, shipandi sha 5 mpaka sha 7 gaweza kulinganizirwa na Mlungu ntambu yakampananiti

Musa malagaliru galii, Kumb 19:3-23:33.
Yagaweramu

Matayu kankwanja Shisoweru Shiwagira kwa kulonga kuusu kuyiwukwa kwa Yesu Kristu na kwanja
kwa utenderu wakuwi, shipandi sha 1-4.

Shakapanu Matayu kankulinganiziya utenderu wa Yesu na mafundu gakuwi gavuwa, shipandi sha
5-25.

Shipandi sha upeleru wa shintola sha Matayu, shitwatira shikulu muutenderu wa Yesu kwa kuhowa
kwakuwi na kuzyuka kwakuwi, shipandi sha 26-28.

Lukolu lwa Yesu Kristu
Luka 3:23-38
1 Yesu Kristu kaweriti mwiwuka gwa Dawudi na mwiwuka gwa Aburahamu. Ayi ndo walanga ya

ukowu wakuwi,
2 Aburahamu kamwiwuliti Isaka na Isaka kamwiwuliti Yakobu na Yakobu kamwiwuliti Yuda
na walongu wakuwi, 3 Yuda kamwiwuliti Peresi na Zera mawu gwawu kaweriti Tamari na Peresi

kamwiwuliti Hesironi na Hesironi kamwiwuliti Rami, 4 Rami kamwiwuliti Aminadabu na Aminadabu
kamwiwuliti Nashoni na Nashoni kamwiwuliti Salumoni 5 na Salumoni kamwiwuliti Boazi mawu
gwakuwi kaweriti Rahabu, Boazi na Rutu waweriti walera wa Obedi na Obedi kamwiwuliti Yese.

©Na Yese kamwiwuliti Mfalumi Dawudi na Dawudi kamwiwuliti Selemani mawu gwakuwi kaweriti
mdala gwa Uriya, 7 Selemani kamwiwuliti Rehobowamu na Rehobowamu kamwiwuliti Abiya na
Abiya kamwiwuliti Asa. 8 Asa kamwiwuliti Yehoshafati na Yehoshafati kamwiwuliti Uziya 9 na Uziya
kamwiwuliti Yosamu na Yosamu kamwiwuliti Ahazi na Ahazi kamwiwuliti Hezekiya. 10 Hezekiya
kamwiwuliti Manasi na Manasi kamwiwuliti Amoni na Amoni kamwiwuliti Yosiya 1! na Yosiya
kamwiwuliti Yekoniya na walongu wakuwi. Ashi shiweriti shipindi Wayawudi pawawajegiti kugenda

muluhamiru Babiloni.
12 pa Wayawudi kuwatola kugenda muluhamiru Babiloni na Yekoniya kamwiwuliti Sheatiyeli

na Sheatiyeli kamwiwuliti Zerubabeli, 13 Zerubabeli kamwiwuliti Abiyudi na Abiyudi kamwiwuliti
Eliyakimu na Eliyakimu kamwiwuliti Azori. 4 Azori kamwiwuliti Sadoki na Sadoki kamwiwuliti
Akimu na Akimu kamwiwuliti Eliwudi. 15 Eliwudi kamwiwuliti Eleyazari na Eliyazari kamwiwuliti

Matati na Matati kamwiwuliti Yakobu. 16 Yakobu kamwiwuliti Yosefu, mpalu gwa Mariya mawu
gwakuwi Yesu yawamshema Kristu.

17 Su kuweriti na nyiwuku lilongu na msheshi kwanjira Aburahamu mpaka Dawudi na nyiwuku
lilongu na msheshi kwanjira Dawudi mpaka Wayawudi pawawalopoliti kugenda Babiloni na nyiwuku
lilongu na msheshi kwanjira pawawatoliti lopola mpaka shipindi sha Kristu.

Kwiwuka kwa Yesu Kristu
Luka 2:1-7

18 Hangu ndo Yesu Kristu ntambu yakiwukiti, Mariya mawu gwakuwi Yesu kaweriti kahetitwi na
Yosefu. Kumbiti pamberi pa kulikala pamuhera gambira mpalu na mdala, kawonikaniti kana yinda
kwa uwezu wa Rohu Mnanagala. 1° Yosefu mpalu gwakuwi kaweriti kamfiriziya Mlungu, kafiriti
ndiri kumlanguziya kwa wantu kuwera kana vidoda, Hangu kafiriti kumleka kwa bada. 20 Pakaweriti
kankali kankulihola hangu, ntumintumi gwa kumpindi gwa Mtuwa kamulawira mukulota na
kumgambira, “Yosefu mwana gwa Dawudi, nagutira kumtola Mariya kaweri mdala gwaku. Mana
kana yinda kwa uwezu wa Rohu Mnanagala. 21 Hakamwiwuli mwana mpalu, nagwenga hagumshemi
Yesu, toziya yomberi ndo hakawalopoziyi wantu kulawa muvidoda vyawu.”

22 Vinu, vyoseri avi vilawira su viweri nakaka visoweru vyakatakuliti Mtuwa kupitira mbuyi gwa
Mlungu, 23 “Mwali hakaweri na yinda, hakamwiwuli mwana mpalu na womberi hawamshemi litawu
lyakuwi Imanuweri.” Mana yakuwi, “Mlungu kapamuhera na twenga”.

24 Su, Yosefu pakimkiti mumpota katenditi gambira vyakamgambiriti ulii ntumintumi gwa
kumpindi gwa Mtuwa, kamtola mdala gwakuwi ukaya. 2> Kumbiti Yosefu waliwoniti ndiri na Mariya
mpaka pakamwiwuliti mwana mpalu. Yosefu kamupananiti mwana litawu Yesu.

2

Wahenga kulawa Kusika

1Yesu kiwukiti mlushi lwa Betirehemu, muliboma lya Yudeya, shipindi Herodi pakaweriti mfalumi.
Kamkamu hera pakiwukiti kala, wantu wana malifa ga ntondu wiziti kulawa kwagulawa mshenji
kwa kutali wasokiti Yerusalemu, 2 wakosiyiti, “Kakoshi mwana, Mfalumi gwa Wayawudi yakiwukiti?
Tuyiwona ntondu yakuwi kulawa kwagulawa mshenyji, na twiza kumguwira yomberi.”

3 Mfalumi Herodi pakapikaniriti aga, kalisheriti, yomberi pamuhera na woseri yawalikala
Yerusalemu. 4 Su kawashemiti watambika wakulu woseri pamuhera na wafunda wa Malagaliru na
kuwakosiya, “Kristu Mlopoziya hakiwuki koshi?”

5> Womberi wamwankula, “Hakiwuki mlushi lwa Betirehemu, muliboma lya Yudeya. Hangu ndo
ntambu yawalembiti wambuyi wa Mlungu,
¢ ‘Gwee Betirehemu isi ya Yuda,

Gwenga gwa mdidini ndiri mulushi lumanikana Ilwa Yudeya,
Toziya kwa gwenga hakalawili mlongoziya njira,
Yakawalongoziya wantu wangu Israeli.” ”

7 Su Herodi kawashemiti mubada wahenga yawalawiti kwagulawa mshenji, kawakosiyiti shipindi
sheni ntondu payiwalawiriti. & Shakapanu kawagambiriti wagendi Betirehemu pakalonga, “Mgendi
mwakaloli weri visoweru vya mwana ayu, pamvimana kala munjegeli visoweru su naneni hang'endi
kumguwira.”

9 Pawampikaniriti kala mfalumi, wamana ntondu walii wagenditi. Su ntondu ilii yawayi-
woniti kwagulawa mshenji iwalonguleliti hata igenda kugoloka pahala palii pakaweriti mwana.
10 pawayiwoniti ndondi ilii wanemeleriti nentu. ! Su, wingiriti mnumba, wamwoniti mwana ulii
pamuhera na Mariya mawu gwakuwi, wasuntama pasi na wamguwira. Shakapanu wavugula na
kumupa mafupu gawu ga zahabu na ubani na manemane.

12 Mlungu kawabeliziiyti mumpota nawamwuyira Herodi, su wawuyiti kuisi kwawu kwa njira
yamonga.

Kutugira Misri

13 pawawukiti kala wahenga walii, ntumintumi gwa kumpindi gwa Mtuwa Mlungu kamlawiriti
Yosefu mukulota, kamgambiriti, “Gwimuki! Gumtoli mwana pamuhera na mawu gwakuwi, mtugili
Misri. Mulikali kulii mpaka panukugambira, toziya Herodi kafira kumlaga mwana ayu.”

14 Su, Yosefu kimukiti, kamtola mwana pamuhera na mawu gwakuwi, kawukiti pashiru kugenda
Misri. 15 Kalikaliti kulii mpaka pakahowiti Herodi. Shitwatila ashi shitendikiti su shisoweru
shakatakuliti Mtuwa kwa njira ya mbuyi gwa Mlungu shitendeki, “Numshemiti mwana gwangu
kulawa Misri.”

Wana wadidini wankulagwa

16 Shakapanu Herodi pakavimaniti wahenga walii yawalawiti kwagulawa mshenji wamzyanga,
kakalariti nentu. Kalagaliriti wanonu woseri wapalu mulushi lwa Betirehemu na mumpeku mwakuwi
yawawera na umuli wa mivinja miwili na pasi pawu walagwi. Katenditi hangu kulawirana na shilii
shakamaniti kulawa kwa wahenga walii wamana ntondu.

17 Hangu ndo ntambu ya vitimiyiti visoweru vya umbuyi wa Mlungu kwa njira ya mbuyi gwa
Mlungu Yeremiya,
18 “Liziwu lipikanika aku Rama,
Shiwembu na kudaya kuvuwa.

Raheri kankuwalilira wana wakuwi,
Na kafira ndiri kunyamala,

Toziya woseri wahowa.”

Kuwuka Misri
19 Herodi pakahowiti kala, ntumintumi gwa kumpindi gwa Mtuwa Mlungu kamlawiriti Yosefu

mundotu kulii Misri, 20 kamgambira, “Gwimuki! Gumtoli mwana pamuhera na mawu gwakuwi
muwuyi muisi ya Israeli toziya woseri yawafiriti kumlaga mwana, wahowa kala.” 21 Su Yosefu kimuka,
kamtola mwana pamuhera na mawu gwa mwana na wawuya Israeli.

22 Kumbiti Yosefu pakapikaniriti handa Arikerawu, mwana gwa Herodi kaweriti mfalumi
gwa Yudeya pahala pakakolitimlima Herodi tati gwakuwi, katiliti kugenda kulii. Nayomberi,
pawambereziyiti mundotu, su kagenditi wega zya Galilaya 23 na kalikaliti mlushi lwawalushema
Nazareti. Hangu ndo ntambu yavitimiyiti visoweru vyakalongiti mbuyi gwa Mlungu, “Hawamshemi
Mnazareti.”

3

Yohani Mbatiza ntambu yakabweriti
Mariku 1:1-8; Luka 3:1-18; Yohani 1:19-28

1 Majuwa galii Yohani Mbatiza kalawiliti, kanjiti kubwera mushiwala sha Yudeya, 2 “Mleki vidoda
vyamtenda, toziya Ufalumi wa kumpindi wapakwegera!” 3 Yohani ayu ndo ulii mweni Isaya mbuyi
gwa Mlungu kamtakuliti pakalongiti,

“Liziwu lya muntu lipikanika kushiwala,
‘Mumtandiri kala Mtuwa njira yakuwi,
Mumnyosheri njira zyakuwil’ ”

4 Yohani kavaliti nguwu yawasoniti kwa mibahira ya ngamiya na lugoyi lwa lukuli mushunu
mwakuwi na shiboga shakuwi shiweriti wanjombi na lwashi lwa kuntundu. 5 Su wantu kulawa
Yerusalemu na kulawa wega zoseri zya Kuyudeya na mbwega zoseri za mump'eku mwa kulushemba
lya Yoridani. ¢ Walonga vidoda vyawu na yomberi kawabatiziti mulushemba lwa Yoridani.

7 Kumbiti pakawawoniti Mafalisayu wavuwa na Masadukayu wankumwizira su wabatizwi,
kawagambiriti, “Mwenga wana wa njoka! Muntu gaa yakawagambireni muyitili maya ya Mlungu
yayiza? & Mlanguziyi kwa matendu handa mleka vidoda. °® Namulihola na kulitakulila, ‘Tati gwetu
ndo Aburahamu!” Nukugambirani nakamu, Mlungu kaweza kugatenda mabuwi aga gaweri wana wa

Aburahamu!
10 “Su vinu liwagu litulwa kala kudumula mishigira ya mitera, na kila mtera gwagulera ndiri

mabwajubwaju gaherepa hagudumulwi na kugwasila mumotu. !! Neni nukuwabatiza kwa mashi
kulanguziya kuwera mleka vidoda vyamtenditi. Kumbiti yakiza kumbeli kwangu kawera na makakala

kuliku neni, neni nfaa ndiri ata kupapa vilwatu vyakuwi. Yomberi hakakubatizani kwa Rohu
Mnanagala na kwa motu. 12 Yomberi muliwoku lyakuwi kana luselu lwa kupepetera, hakayijojiniri
nganu na kuitula muluhanja Iwakuwi, kumbiti hakatoli miwawi na kuipambira pamotu gwagutenda
ndiri tiya.”

Yesu kankubatizwa

Mariku 1:9-11; Luka 3:21-22
13 Shipindi shilii Yesu kiziti kulawa Galilaya kasokiti palushemba lwa Yoridani, kamgenderiti

Yohani su kambatizi. 14 Kumbiti Yohani kajeriti kumbelera pakalonga, “Yani gwenga gwankwiza kwa
neni? Neni ndo nfiruwa kubatizwa na gwenga.”

15 Su Yesu kamwankuliti, “Guleki hera iweri ntambu ira ayi vinu, hangu ndo ntambu iherepa
kugatenda goseri gakafira Mlungu.” Palii Yohani kajimiriti.

16 Kamkamu hera Yesu pawambatiziti kala, kalawiti mumashi, su kumpindi kwa Mlungu kuvuguka
na kamwoniti Rohu gwa Mlungu pakiza pasi gambira ng'unda na kumkangira mulibega. 17 Liziwu
kulawa kumpindi kwa Mlungu lilongiti, “Ayu ndo Mwana gwangu yanumfira nentu, nherepeziwa
nayomberi.”

4

Kugeziwa kwa Yesu

Mariku 1:12-13; Luka 4:1-13
1 Shakapanu Rohu Mnanagala kamlonguziyiti Yesu kushiwala su kajerwi na Shetani. 2 Kaliyiti

ndiri kwa malongu msheshi pashiru na paliwala, shakapanu Yesu kaweriti na njala. 3 Su Shetani
kamwiziriti, kamgambira, “Handa gwenga nakaka gwa Mwana gwa Mlungu, gugagalambuziyi
mabuwi aga gaweri mabumunda.”

4Yesu kamwankuliti, “Malembu galonga, ‘Muntu hapeni kalikali kwa kuliya shiboga hera, kumbiti
kwa kila shisoweru shakatakula Mlungu.” ”

5 Shakapanu Shetani kamtoliti mpaka Yerusalemu, Lushi Lunanagala na kamtuliti pashinara sha
Numba nkulu ya Mlungu, ¢ kamgambiriti, “Handa gwenga nakaka gwa Mwana gwa Mlungu, gulyasi
pasi, toziya malembu galonga,

‘Mlungu hakawagambiri wantumintumi wa kumpindi wakuwi kuusu gwenga,

Hawakutoli mumawoku mwawu,
Nagulikwala mumabuwi’”

7Yesu kamgambiriti, “Kumbiti Malembu galonga viraa, ‘Nagumjera Mtuwa, Mlungu gwaku.

8 Shakapanu Shetani kamtoliti mpaka pampindi nentu palugongu na kamlanguziyiti falumi zoseri
zya pasipanu na ulunda wakuwi. 9 Kamgambiriti, “Hanukupi gwenga goseri aga, handa pagusuntama
pasi na kunguwira neni.”

10 Palii Yesu kamgambiriti, “Gugendi zyaku Shetani! Malembu galonga, ‘Hagumguwiri Mtuwa
Mlungu gwaku na kumtendera gweka yakuwil” 7 1! Shakapanu, Shetani kamleka Yesu na
wantumintumi wa kumpindi wa Mlungu wiziti kumtanga.

N

Yesu kanjiti lihengu lyakuwi Galilaya
Mariku 1:14-15; Luka 4:14-15
12 Yesu pakapikaniriti handa Yohani wamtula mushibetubetu, kagenditi Kugalilaya. 13 Kawukiti

Nazareti, kagenditi Kafarinaumu, lushi Iwaluweliti mump'eku mwa bahali ya genisareti, mumbaka
mwa Zebuluni na Nafutari kalikala aku. 14 Hangu ndo ntambu yashitimiyiti shisoweru sha Mlungu
shakatakuliti kwa njira ya Isaya mbuyi gwa Mlungu,

15 “Isi ya Zebuluni na isi ya Nafutari,

Kuyigendera bahali, kumwambu kwa lushemba Yoridani,

Galilaya, isi ya wantu Wayawudi ndiri!

Yesu wamlemiti kulii Kunazareti
16 Wantu yawakaliti muntiti

Wawona kulangala kukulu.

Na woseri yawalikaliti muisi ya ntiti na shivinyiru sha kuhowa
Kulangala Kuwalangalira.”

17 Kwanjira shipindi shilii Yesu kanjiti kubwera pakalonga, “Mleki vidoda, toziya Ufalumi wa
kumpindi wapakwegera!”

Yesu kawashema walowa wamsheshi wa wasomba
Mariku 1:16-20; Luka 5:1-11
18 Yesu pakaweriti kankugendagenda kumbeku kulitanda lya Galilaya, kawawoniti walongu wawili

yawaweriti walowa wa wasomba, Simoni yawamshema Peteru na mlongu gwakuwi Andereya,
waweriti wankulowa wasomba mulitanda kwa wavu. 19 Yesu kawagambiriti, “Munfati, naneni
hanuwatendi mwenga muweri walowa wa wantu.” 20 Kamukamu hera wazilekiti nyavu zyawu,

wamfatiti.
21 pakagenditi kulongolu kidogu, kawawoniti walongu wamonga wawili, Yakobu na Yohani, wana

wa Zebedayu. Waweriti wa mumtumbwi pamuhera na tati gwawu Zebedayu wankuzinyawa nyavu
zawu. Yesu kawashemiti, 22 palaa palii waguleka mtumbwi pamuhera na tati gwawu na wamfatiti.

Yesu kankufunda wantu na kuwaponiziya
Luka 6:17-19
23 Yesu kagenditi Mugalilaya yoseri, kafunditi mnumba za Mlungu na kabweriti Shisoweru

Shiwagira sha Ufalumi, na Kaponiziyiti wantu yawawera na malweli ga ntambu zoseri. 24 Visoweru
kuusu Yesu vyeniyiti muisi yoseri ya Siriya, su wantu woseri yawawera na malweli na yawalwala
malweli ga ntambu zoseri na ndabiku, wantu yawawera na washamshera na wantu yawawera na
visirika na wantu yawaweriti wahushu, wawajegiti kwa Yesu na kawaponiziyiti woseri. 25 Lipinga
likulu lya wantu limfatiti kulawa Galilaya na lushi lilongu na Yerusalemu na Yudeya na kumwambu
kwa lushemba Yoridani wamfatiti.

5

Yesu kankuwafunda wantu kulugongu
1 Yesu pakagawoniti mapinga ga wantu, kakweniti kulugongu, kalivagiti pasi. Wafundwa wakuwi
walivagiti pawamzyengeta, 2 na Yomberi kanjiti kuwafunda.

Nemeli ya nakaka
Luka 6:20-23
3 “Mbaka ya woseri yawawera wahushu wa shirohu,

Toziya Ufalumi wa mpindi ndo wawul!

4 Mbaka kwa woseri yawawera na hinginiku,

Toziya Mlungu hakawazyangizyangi!

5 Mbaka kwa woseri yawawera wapoli,

Toziya hawayihali isi.

6 Mbaka kwa woseri yawawera na njala na yimiluwa ya kutenda gakafira Mlungu,
Mlungu hakawayukutiziyi!

7 Mbaka kwa woseri yawawera na lusungu kwa wamonga,
Mlungu hakawawoneri lusungu womberi!

8 Mbaka kwa woseri yawamfira Mlungu kwa myoyu yawu yoseri,
Womberi hawamwoni Mlungu!

9 Mbaka kwa woseri yawajega ponga,

Mlungu hakawashemi wana wakuwi!

10 “Mbaka kwa woseri yawatabika toziya yakutenda gakafira Mlungu,
Ufalumi wa kumpindi ndo gwawul!

11 “Mbaka mwenga wantu pawawigilanga na kuwazulumu na kuwatendera madoda ga ntambu
zoseri toziya mwenga munjimila neni. 12 Mwenga mnemeli na kusekelera toziya mafupu genu ndo
makulu kumpindi kwa Mlungu. Hangu ndo ntambu yawalikaliti wambuyi wa makashu wa Mlungu
pamberi pa mwenga.

Munu na langala
Mariku 9:50; Luka 14:34-35
13 “Mwenga mulifana gambira munu gwa pasipanu. Kumbiti munu pagwasa unoga wakuwi,
kwahera njira yingi yakugutenda gunogi kayi. Hapeni gufayi, su hawagwasi kunja na wantu
hawagutimbangi.
14 “Mwenga ndo langala ya pasipanu! Lushi lwa walunyawiti mulugongu hapeni lulififi.
15“Kwahera wantu yawawasha shikoloboyi na kushigubikira na shiwiga, badala yakuwi hakashituli
pampindi pa shintambi, su kulangala kwakuwi kulangali kwa kila muntu mnumba. 16 Ntambu ira
ayi, langala ya mwenga ilangali mpaka kulongolu kwa wantu, su wagaloli matendu genu gaherepa,
wamkwisi Tati gwenu yakawera kumpindi.

Malagaliru ga Musa na Malembu ga wambuyi wa Mlungu

17 “Namulihola handa niza kuwusiya Lilagaliru lya Musa na mafundu ga wambuyi wa Mlungu.
Niza ndiri kugawusiya Malagaliru, kumbiti kutenda mafundu gawu gatendeki. 18 Nukugambirani
nakaka, kumpindi na pasipanu pazipelera, kumbiti hapeni ata shisoweru shididini ama seemu ndidini
yavilembitwi Mumalagaliru yiwusiwi, su mpaka mafundu goseri gatendeki. 1° Su yoseri yakamegi ata
lilagaliru limu lididini na kuwafunda wamonga watendi viraa, ayu hakaweri mdidini muufalumi wa
kumpindi kwa Mlungu. Kumbiti ulii yakabatira malagaliru na kuwafunda wamonga kutenda viraa,
muntu ayu hakaweri mkulu muufalumi wa kumpindi kwa Mlungu. 20 Toziya nukugambirani, handa
kumfiriziya Mlungu kwamwenga pakakanka ndiri ulii wa Mafalisayu na wafunda wa Malagaliru,
hapeni mwingiri nakamu muufalumi wa kumpindi kwa Mlungu.

Mafundu kuusu maya
Luka 12:57-59

21 “Mpikaniriti ntambu ya wantu wagona wawagambiriti, ‘Nagulaga! Na yoseri yakalaga
hawamtozi.” 22 Kumbiti vinu neni nukugambirani, yoseri yakawera na maya kwa mlongu gwakuwi
hawamtozi, yakamzarawu mlongu gwakuwi hawamjegi mumahakama. Na yakamshema mlongu
gwakuwi, ‘Mzigizigi’ hakaweri muhatari ya kwingira mumotu gwa Jehanamu. 23 Su pagulaviya
mafupu gaku pashitalawanda sha kutambikira na gulihola gwana ungondu na mlongu gwaku,
24 guleki mafupu gaku pashitalawanda sha kutambikira, guwuyi huti gwakatendi ponga na mlongu
gwaku, su gwizi na gulaviyi mafupu gaku kwa Mlungu.

25 “Gupatani na mstaki gwaku kanongola pamuwera mwankali munjira kugenda kumahakama.
Pagutenda ndiri hangu, mstaki gwaku hakakujegi kwa mtoza, nayomberi hakakujegi kwa wanjagila
wakutatili mushibetubetu. 26 Nakaka nukugambira, hapeni gulawi mulii mpaka gulipi ligwala lya
kumalalira.

Mafundu gawusu undiyandiya

27 “Mpikanira handa wantu wawagambiriti, ‘Nagutenda uhumba!’ 28 Su vinu neni nukugambirani,
yoseri yakamlola mdala kwa kufira kutenda nayu undiyandiya, muntu ayu katenda kala uhumba
mumoyu mwakuwi. 29 Su, lisu lyaku lya kumliwu palitenda gutendi vidoda, gulikolopoli na kuliyasa
kutali! Mbaka nentu kwasa shiwungu shimu sha nshimba yaku, kuliku nshimba yaku yoseri wayasi
mumotu gwa Jehanamu. 30 Handa liwoku lyaku lya kumliwu litenda gutendi vidoda, gulidumuli na
kulyasa kutali! Mbaka nentu gwenga kwasa shiwungu shimu munshimba yaku, kuliku nshimba yaku
yoseri kwingira mumotu gwa Jehanamu.

Mafundu yagausu kulekana
Matayu 19:9; Mariku 10:11-12; Luka 16:18
31 “Itakulitwi kala viraa, ‘Yakamleka mdala gwakuwi ifiruwa kampanani malembu ga kumleka.’
32 Kumbiti neni nukugambirani, yakamupanana mdala gwakuwi malembu ga kumleka, tembera
ndiri kwa shitwatira, kamtenda kaweri mndiyandiya, na muntu pakamyuga mdala yawampananiti
malembu ga kumleka, katenda uhumba.”

Mafundu kuusu kulirapa



MATAYU 5:33 7 MATAYU 6:10

33 “Kayi mpikanira handa wantu wagona wawagambiriti, ‘Naguleka kulirapa kwaku, kumbiti
gutendi ntambu yagulirapa kwa Mtuwa.” 34 Kumbiti neni nukugambirani, nagulirapira kwa ntambu
yoseri ilii. Nagulirapira kwa kumpindi, toziya ndo shibanta sha ufalumi sha Mlungu, 3> ama
mupasipanu, mana ndo shiti shakuwi sha kutulila magulu, ama kwa Yerusalemu toziya ndo lushi
lwa Mfalumi mkulu. 3¢ Nagulirapira ata kwa mtuwi gwaku, toziya hapeni guwezi kutenda ata vilii
yimu iweri neru ama ntiti. 37 Pagutakula ‘Yina’ su iweri ‘Yina’, pagutakula ‘Ndala’ su iweri ‘Ndala’.
Shoseri shilii shagutakula kunja na ashi shilawa kwa ulii Shetani.

Mafundu gasyayi gawusu kupatana
Luka 6:29-30
38 “Mpikaniriti ntambu yawatakulaga, ‘Lisu kwa lisu na linu kwa linu.” 39 Kumbiti neni nukugambi-

rani, namumwuzilira muntu mdoda. Muntu pakakukoma lisaya lya kumliwu gumleki kakukomi viraa
na lya kumshigi. 40 Muntu pakakujegera kumahakama kafira kalitoli lishati lyaku, gumlekeri viraa
na likoti lyaku. 4! Na muntu pakakulazimisha kupapa shisanka shakuwi kilumita yimu, gushipapi
kilumita mbili. 42 Muntu yakakuluwa gumpanani, nagumpanana shisogu muntu yakafira kukuwanda
shintu.

Kuwafira wangondu

Luka 6:27-36
43 “Mpikanira ntambu yawatakuliti, ‘Guwafiri waganja waku na guwakalaliri wang'ondu waku.’

44 Kumbiti neni nukugambirani, muwafiri wang'ondu wenu na muwaluwili kwa Mlungu walii
yawakuzulumani, 45 su hamuweri wana wa Tati gwenu kakumpindi. Yomberi kawawalira mshenji
wantu wadoda na wantu waheri na kawatowera viraa wantu woseri yawamfiriziya Mlungu na wantu
yawamfiriziya ndiri Mlungu. 46 Hashi, Mlungu hakakupanani mafupu ga ntambu gaa pamuwafira
hera walii yawawafira mwenga? Ata watola kodi watenda viraa! 47 Handa pamuwalamusiya hera
walongu wenu, hashi, mtenda shitwatira sha hera hangu ndiri? Ata wantu yawamumana ndiri
Mlungu watenda viraa! 48 Muweri waheri ntambu yakawera muheri Tati gwenu kakumpindi!

Ntambu ya kuwatanga wahushu

1 “Mulikali weri namwiza kutenda matendu genu gagamfiriziya Mlungu kulongolu kwa wantu su
mfira wakuloleni. Handa pamtenda hangu, Tati gwenu kakumpindi hapeni kawapanani mafupu.

2 “Su, pagumpanana vintu muhushu nagulibwera, nagutenda gambira wafyangu ntambu yawa-
tenda mnumba za Mlungu na munjira wantenda hangu su wantu wawakwisi. Nukugambirani nakaka,
wantu awa wapata kala mafupu gawu goseri. 3 Kumbiti gwenga pagumpanana vintu muhushu,
gutendi ntambu ayi ata ganja gwaku nakavimana shagutenda. ¢ Shilii shagutenditi hashiweri
muubada. Tati gwaku yakawona muubada, hakakupi lifupu.

Mafundu gawusu ntambu ya kumluwa Mlungu
Luka 11:2-4

5“Pamluwa Mlungu namtenda gambira wafyangu! Womberi wafira kugoloka na kumluwa Mlungu
pakati pa numba za Mlungu na pakati pa mbwega za njira su wantu wawaloli. Nukugambirani
nakaka, womberi wapata kala mafupu gawu goseri. ¢ Kumbiti gwenga pagumluwa Mlungu, gwingiri
mushumba shaku, gutati mlyangu, shakapanu gumluwi Tati gwaku yakawoneka ndiri. Na Tati gwaku
yakawona vintu vya muubada, hakakupanani lifupu.

7 “Pamumluwa Mlungu, nambotanga gambira wantu yawamumana ndiri Mlungu. Womberi
walihola kuwera milungu yawu hayiwapikaniri toziya ya visoweru vyawu vivuwa. & Namuwera
gambira womberi. Tati gwenu kavimana kala galii gamfira pamberi pa kumluwa. ¢ Su, hangu ndo
ntambu yamfiruwa kumluwa Mlungu,

‘Tati gwetu gwa kumpindi,
Litawu lyaku likwiswi.

10 Ufalumi waku wizi,
Shagufira shitendeki pasipanu gambira kumpindi.

1 Gutupanani leru shiboga shetu sha kila lishaka.
12 Gutulekiziyi vidoda vya twenga, ntambu yatuwalekeziyiti yawatutendiriti vidoda.
13 Nagutwingiziya mukujerwa,
Kumbiti gutulopoziyi kulawa kwa Mkondola ulii’.

14 “Toziya pamuwalekeziya wantu vidoda vyawu, Tati gwenu gwa kumpindi hakawalekiziyani
mwenga. 15> Kumbiti pamuwalekeziya ndiri wantu vidoda vyawu, Tati gwenu hapeni kawalekiziyi
mwenga vidoda vyenu.

Mafundu gawusu kwoya kuliya
16 “Pamleka kuliya, namhinginika kusheni ntambu yawatenda wafyangu. Womberi wahinginika
kusheni kwawu, su kila muntu kamloli handa woya kuliya. Nuwagambirani nakaka, womberi wapata
kala mafupu gawu. 17 Kumbiti gwenga pagoya kuliya, guliswagi mtuwi gwaku lipaki na gunawi
sheni shaku, 18 Su, muntu yoseri nakavimana handa gwoya kuliya, Su gumanikani hera Tati gwaku
yakawonekana ndiri. Na Tati gwaku yakawona shagutenda muubada, hakakupanani lifupu.

Luwanja lwa kumpindi

Luka 12:33-34
19“Namlitulira luhanja pasipanu, wameyi na kutu vihalibisiya na vimpegu wabomolanga na kwiwa.

20 Mlituliri luhanja Iwenu kumpindi, kweni wamehi na kutu hapeni waluharibisii na vimpegu hapeni
wabomolangi na kwiwa. 21 Toziya palii paluwera luhanja lwaku, ndo haguweri moyu gwaku.

Gulangala gwa nshimba

Luka 11:34-36
22 “Lisu ndo limuliku lya nshimba. Handa lisu lyaku ndo likomu, nshimba yaku yoseri hayiweri

mugulangala. 23 Handa lisu lyaku palilwala, nshimba yaku yoseri hayiweri muntiti. Su, gulangala
waguwera mngati mwaku ndo ntiti, su ayi ndo ntiti ya kulyogisiya nentu!

Mlungu na lunda

Luka 16:13
24 “Kwahera muntu yakaweza kuwatendera watuwa wawili, toziya hakamkalaliri yumu na kumfira

yumonga, ama hakamjimiri yumu na kumbeza yumonga. Hapeni mumtenderi Mlungu na mpiya.
Lyoga
Luka 12:22-31
25 “Ndo mana nuwagambirani, namtira kuusu shiboga na shilandwa vyamfira su mulikali, ama

hamvali shishi. Hashi, makaliru ndo shiboga hera ama nentu? Na nshimba hashi handa nentu ndiri
yanguwu? 26 Muwaloli wampongu wa muntundu, wayala ndiri mbeyu na wabena ndiri, wala wahera
luwanja loseri. Ata hangu, Tati gwenu gwa kumpindi kawaliyiziya! Hashi, mwenga mwamana ndiri
kuliku wampongu awa? 27 Ndo gaa muwamu mwenu yakawera na lyoga kaweza kwongera shipindi
sha kulikala pasipanu?

28 “Ntambu gaa mulihola kuusu nguwu? Mloli uluwa wa muntundu ntambu yawukula, utenda ndiri
lihengu pota na kupota. 29 Kumbiti nuwagambirani, ata Mfalumi Selemani mweni na ulunda wakuwi
woseri wamvalisiya ndiri nguwu ziherepa gambira uluwa awu. 30 Payiwera, Mlungu kaluvalusiya
luhamba lwa mlushi hangu Iweni leru lwa palaa na shirawu lwaswa mumotu. Hashi, hakawatenderi
mwenga nentu? Mwenga wantu mwana moyu mdidini!

31*Su, namwera na lyoga, ‘Shiboga shangu hashilawi koshi? Ama hatulandi shishi? Ama hatuvali
shishi?” 32 Vyoseri avi, wantu yawamumana ndiri Mlungu wavisakula. Tati gwenu gwa kumpindi
kavimana kuwera mfira vintu vyoseri avi. 33 Su, mtendiwuti Ufalumi wa Mlungu na galii gakafira
Mlungu na aga goseri hakakupanani nyongeru. 34 Su, namwana lyoga kuusu shirawu, shirawu
hailiholi yeni. Magaziwu ga lishaka limu gankuwatosha kwa lishaka ali.

Kuwatoza wamonga
Luka 6:37-42

1 “Namuwalunda wamonga, su namwiza na mwenga kulundwa na Mlungu. 2 Mlungu hakawatozi
mwenga ntambu yamuwatoza wamonga, na shipimu shiraa shilii shamuwapimira wamonga, Mlungu
hakakupimirani mwenga. 3Iwera hashi gushiwona shibandu mlisu mwa mlongu gwaku na palaa panu
guwona ndiri shipingiri shashiwera mlisu lyaku? 4 Ama guweza hashi kumgambira mlongu gwaku,
‘Mlongu, guleki nukuwusiyi shibandu mlisu mwaku,” na gumweni gwenga gwanashi shipingiri mlisu
mwaku? 5 Gwamfyangu gwenga! Guwusii wuti shipingiri shashiwera mlisu mwaku, shakapanu
haguwezi kushiwona weri na kushiwusiya shibandu shashiweriti mulisu lya mlongu gwaku.

6 “Namwapanani wang'ang'a vintu vinanagala, hawizi kuwagalambukira na kuwakwalambula.
Namwawasangira wamtumbi lulu zyenu hawizi kuzitimbanga.

Guluwi na gusakuli na gutendi hodi
Luka 11:9-13
7 “Mluwi na mwenga hampati, msakuli na mwenga hamwoni na mtendi hodi, namwenga
hamvugulirwi. 8 Toziya, yoseri yakaluwa hakapati na yoseri yakasakula hakawoni na mlyangu
guvugulwa kwa kila muntu yakatenda hodi. ° Hashi, kwana muntu yoseri mwana pakamluwa tati
gwakuwi libumunda, hakampanani libuwi? 10 Ama pakamluwa somba, hakampanani njoka? 11 Handa
mwenga yamuwera wadoda, muvimana kuwapanana vintu viherepa wana wenu. Nakaka Tati gwenu
gwa kumpindi hakatendi nentu, hakawapanani viheri kwa walii yawamluwal!
12“Muwatenderi wantu ntambu yamfira kutenderwa, aga ndo mafundu ga Malagaliru ga Musa na
mafundu ga wambuyi wa Mlungu.

Mlyangu mbabanika
Luka 13:24
13 “Mwingiri kwa kupitira mlyangu mbabanika, toziya mlyangu gwagulonguziya muwuharabisiya
ndo mupana na njira yailonguziya kulaa aku ndo yalaisi na kwana wantu wavuwa yawaigendera njira
ayi. 14Kumbiti mlyangu gwa ukomu ndo mbabanika na njira ya kugendera aku ndo ikamala na kwana
wantu wadidini yawayiwona njira ayi.

Mtera na mabwajubwaju yakuwi
Luka 6:43-44
15 “Mlikali weri na wambuyi wa mpayu, womberi wiza kwa mwenga pawawoneka gambira kondolu

kwa kunja, kumbiti mngati nakaka walifana na wang'ang'a wakalipa wa muntundu. 1 Hamuwamani
womberi ntambu yawatenda. Mbigiri hapeni ileri mapera na miyembi hapeni ileri zyabibu. 17 Su,
mtera guherepa gulera mabwajubwaju maherepa na mtera gudoda gulera mabwajubwaju gadoda.
18 Mtera guherepa hapeni guleri mabwajubwaju gadoda, wala mtera gudoda hapeni guleri mabwa-
jubwaju maherepa. 19 Na mtera gwoseri yagulera ndiri mabwajubwaju maherepa hawagudumuli na
kugupambira pamotu. 20 Su hamuwamani wambuyi wa mpayu, ntambu yawatenda.”

Nuwamana ndiri mwenga
Luka 13:25-27
21 “Kila muntu ndiri yakanshema ‘Mtuwa, Mtuwa,” hakingiri Muufalumi wa kumbindi, kumbiti

woseri hera yawatenda ntambu yakafira Tati gwangu gwa kumpindi. 22 Lishaka lya kutozwa palisoka,
wantu wavuwa hawang'ambiri, ‘Mtuwa, Mtuwa! Kwa litawu lyaku tubweriti ujumbi wa Mlungu,
kwa litawu lyaku tuwusiyiti washamshera wavuwa na kutenda mauzauza gavuwa!l” 23 Shakapanu
hanuwagambiri womberi, ‘Nuwamana ndiri mwenga. Muwuki kwaneni, mwenga ndo wantu
wamtenda vidodal’

Wanyawa numba wawili
Luka 6:47-49
24 “Sy, kila muntu yakapikanira visoweru vyangu na kuvitenda, kalifana na muntu kana luhala
yakanyawa numba yakuwi pampindi pa litalawu. 25 Viraa itowa, nshemba zimema ng'enang'ena na
liyega livuma kwa makakala lilkoma numba ilii. Kumbiti iguwa ndiri toziya inyawitwi pampindi pa
litalawu.

26 “Kumbiti muntu yoseri yakapikanira visoweru vyangu avi pota na kuvijimira kalifana na muntu
yakanyawa numba yakuwi pamuhanga. 27 Vula itowa, nshemba zimema ng'enang'ena, lyega livuma
kwa makakala na litkoma numba ilii na iguwa. Na kuguwa kwakuwi kuweriti kukulu!”

Uwezu wa Yesu
28 Yesu pakamaliriti kutakula vitwatira avi, lipinga likulu lya wantu walikangashiti ntambu
yakafunditi. 29 Kaweriti ndiri gambira Mfunda gwa Malagaliru, kumbiti kafunditi kwa uwezu.

Yesu kankumponiziya muntu kana ugumbula
Mariku 1:40-45; Luka 5:12-16

1Yesu pakaseleriti kulawa kuligongu, lipinga likulu lya wantu limfatiti. 2 Su, kiziti muntu yumu
kana ungumbula, kamsuntamira Yesu na kutakula, “Mtuwa, pagufira, guweza kumpunga neni!”

3 Yesu kanyosha liwoku lyakuwi na kamshinkula na kumgambira, “Nfira! Gupungwi.” Palaa palii
muntu ulii kawera mkomu. 4 Shakapanu Yesu kamgambira yomberi, “Gupikaniri! Nagumgambira
muntu yoseri, kumbiti gugendi gwakalilanguziyi kwa mtambika gwa numba ya Mlungu, gulaviyi
tambiku ntambu yakalagiliriti Musa su kila muntu kavimani handa gupona.”

Yesu kankumponiziya ntumini gwa afisa gwa Rumi
Luka 7:1-10

5 Yesu pakaweriti kankwingira lushi lwa Kafarinaumu, afisa gwa Rumi kaliwoniti na yomberi na
kaluwa utanga pakalonga, ¢ “Mtuwa, ntumini gwangu kagonja kalwala, ulweri wa kuleweleka na
kalwala nentu.”

7 Yesu kamgambira, “Hanizi kumponiziya.” 8 Ofisa ulii kamwankula, “Ndala Mtuwa, gufiruwa
ndiri gwingiri mnumba mwangu. Kumbiti gutakuli hera shisoweru na ntumini gwangu hakaponi.
9 Toziya ata neni namuntu gwa pasi pa uwezu wa wamonga, nanawu wanjagila yanuwalagalira
kutenda. Numulagalira yumu, ‘Gugenda!” Na yomberi kagenda na panumlagalira yumonga, ‘Gwizi!’
Na yomberi kizaga na numulagalira ntumintumi gwangu, ‘Gutendi ashi!” Na yomberi katendaga.”

10Yesu pakapikaniriti aga, kalikangashiti na kawagambira wantu wawamfatiti, “Nakaka nuwagam-
birani, numwoniti ndiri muntu yoseri mu Israeli yakawera na njimiru gambira muntu ayu.
11 Nukugambirani handa wantu wavua hawizi kulawa kwagulawa mushenji na kwaguzyeta mushenji
na hawalivagi pamuwera na Aburahamu na Isaka na Yakobu pamsambu Muufalumi wa kumpindi.
12 Kumbiti walii yawafiruwitwi kuwera Muufalumi hawawasi muntiti, aku hawalili na kugayagaya
menu.” 13 Shakapanu Yesu kamgambira ofisa ulii, “Gugendi ukaya na ntambu yagujimira haitendeki
kwaku.”

Na ntumini gwa afisa ulii kaponiti shipindi shilaa shilii.

Yesu kankuwaponiziya wantu wavuwa
Mariku 1:29-34; Luka 4:38-41

14 Yesu kafikiti ukaya kwa Peteru, kamwona mawu mganafu gwa Peteru kagonja mshitanda,
kapyupa nentu. 1> Su, Yesu kamshinkula liwoku lyakuwi na kupyupa kumleka, kagoloka na kanjiti
kumtendera.

16 Payiweriti pamihi, wamjegeriti wantu wavuwa yawaweriti wabegiziwa na washamshera. Yesu
kawawinga washamshera kwa kulonga shisoweru na kawaponiziya woseri yawaweriti wankulwala.
17Katenditi hangu su galii gakatakuliti Isaya mbuyi gwa Mlungu gaweri nakaka,

“Yomberi kawutola utepeku wetu,
Kagatola malweri getu.”

Wasagulitwi kuwera wantumintumi wa Yesu
Luka 9:57-62
18 Yesu pakawoniti shipinga sha wantu shimzyengeta, kawagambiriti wafundwa wakuwi waloki
kumwambu kulitanda. 1° Mfunda gwa Malagaliru kamgendera, kamgambira, “Mfunda, neni nakala
kugenda na gwenga koseri kwagugenda.”

20 Yesu kamwankula, “Vibweta wana mpanga na wampongu wawera na vitukulu, kumbiti Mwana
gwa Muntu kahera pahala pa kugonja na kwoyera.”

21 Muntu yumonga yakaweriti mfundwa kamgambira, “Mtuwa, gundeki uti, ng'endi nukamsiri tati
gwangu.”

22Yesu kamwankula, “Gunfati, guwaleki yawahowiti shirohu wawasiri yawahowiti shirohu wawu.”

Yesu kankulikalipira lyega

Mariku 4:35-41; Luka 8:22-25
23 Yesu kakweniti mumtumbwi na wafundwa wakuwi wagenditi pamuhera nayomberi. 24 Pala

palii lihega lyana likakala lilawira mulitanda na makupala ganja kugubikira mtumbwi. Yesu mweni
kaweriti kankugonja mpota. 25 Wafundwa wamgendera na wamwimusiya pawatakula, “Mtuwa,
gutulopoziyi twankuhowa!”

26 Yesu kawagambira, “Iwera hashi mwana lyoga? Hee mwawantu mwenga mwana moyu gwamini
ndiri!” Su, kagoloka na kalikalapira lyega na makupala ga litanda ganyamala na kuweriti na
kunyamalira kukulu.

27Kila muntu kalikangasha. Womberi walonga “Ata lyega na makupala ga mashi gamjimira!”

Yesu kankuwaponiziya wantu wawili yawawera na washamshera
Mariku 5:1-20; Luka 8:26-39
28 Yesu pakasokiti lushi lwa Gadara, kumwambu kulitanda, kaliwoniti na wantu wawili yawalawiti

mumapumba ga mpanga. Wantu awa waweriti na washamshera na waweriti wankutilwa na wantu
na kwahera muntu yakaweza kugenda munjira ilii. 2° Su womberi wabotanga, “Hashi, Gufira shishi
kwa twenga, gwenga Mwana gwa Mlungu? Hashi, gwiza kutubeziya pamberi pa shipindi shetu?”

30 pakwegera na pahala palii, kuweriti na lipinga likulu lya wamtumbi wankulolelwa. 3! Su,
washamshera wamluwa Yesu, “Handa pagutulaviya, su gutujimiliri twingiri wamtumbi walii.”

32Yesu kawagambira, “Mgendi!” Suwawalawa wantu awa na wawingira wamtumbi. Lipinga lyoseri
lya wamtumbi liseleriti paluseleru lukalipa na lilidiba mumashi.

33 Walolera wa wamtumbi watugiti na wagenditi mlushi, kulii watakuliti vitwatira vyoseri na
ntambu yavirawiriti kwa wantu yawaweriti na washamshera. 34 Su, wantu woseri walawiti mlushi
lulii na wagenditi kuliwona na Yesu na pawamwoniti Yesu, waluwa kawuki muisi yawu.

Yesu kankumponiziya muntu yakalewelekiti

Mariku 2:1-12; Luka 5:17-26
1 Yesu kakweniti mumtumbwi na kalokiti litanda na kuwuya mlushi lwakuwi. 2 Wantu wamu

wamjegiti muntu yakalewelekiti nshimba, wamgonjeka mumkeka. Yesu pakawoniti njimiru yawu,
kamgambira muntu yakalewelekiti, “Naguwera na lyoga mwana gwangu! Gulegiziwa vidoda
vyagutenditi.”

3 Wafunda wamu wa Malagaliru wanja kulitakulira weni, “Muntu ayu kankumwigilanga Mlungu!”

4 Yesu kagamaniti maholu gawu, su kawagambira, “Iwera hashi mwankulihola vitwatira vidoda?
5 Hashi, shizotopa ng'anji shii, ‘Kutakula vidoda vyagutenditi vilekiziwa,” ama kutakula, ‘Gugoloki
na gugendigendi’? ¢ Hanuwalanguziyi kuwera Mwana gwa Muntu kana uwezu pasipanu wa
kuwalekeziya wantu vidoda vyawatenda.” Su kamgambira muntu yakalewelekiti, “Gugoloki, gutoli
mkeka gwaku na gugendi ukaya kwaku.”

7 Muntu yakalewelekiti kagoloka na kagenda ukaya kwakuwi. 8 Lipinga lya wantu pawawoniti
vitwatira vyavilawiliti, walikangashiti na wamkwisiti Mlungu yakawayupiti wantu uwezu wa ntambu
ayi.

Yesu kankumshema Matayu

Mariku 2:13-17; Luka 5:27-32
9 Yesu kawukiti pahala paliya, na pakaweriti kankugendagenda, kamwoniti mtola kodi

yawamshema Matayu, kalivaga palihengu lyakuwi. Yesu kamgambira, “Gunfati.” Matayu kagoloka
na kamfata.

10 Yesu pakaweriti ukaya kwa Matayu kankuliya shiboga, watola kodi wavuwa na watenda vidoda
wiziti kuliya shiboga pamuhera na Yesu na wafundwa wakuwi. 1! Mafalisayu wamu pawawoniti aga,
wawakosiya wafundwa wakuwi, “Iwera hashi mfunda gwenu kankuliya shiboga pamuhera na watola
kodi na yawatenda vidoda?”

12 Yesu kawapikaniriti na kawankula, “Wantu wakomu wamfira ndiri mganga, kumbiti walweli
hera ndo wamfira mganga. 13 Mlungu kalonga, Mgendi mwakalifundi Lilembu ali linanagala lyana
mana gaa, ‘Neni ntakula nfira lusungu, nfira ndiri tambiku.” Niza ndiri kuwashema wantu yawalihola
wankumfiriziya Mlungu, kumbiti yawatenda vidoda.”

Likosiwu kuusu kuleka kuliya
Mariku 2:18-22; Luka 5:33-39
14 Shakapanu wantumini wa Yohani Mbatiza wamgenderiti Yesu, wamkosiya, “Iwera hashi, twenga

pamuhera na Mafalisayu tuleka kuliya, kumbiti wafundwa waku waleka ndiri kuliya shiboga?”

15 Yesu kawankula, “Hashi, mulihola kuwera wahenga pawawera mumsambu gwa ndowa
wahinginika pawawera na mpalu gwa ndowa? Nakaka hapeni wahinginiki! Kumbiti lishaka
lyankwiza pawamuwusiya mpalu gwa ndowa, ndo womberi hawaleki kuliya.

16 “Kwahera muntu yakasona shiraka sha nguwu ya syayi munguwu ngona toziya shiraka ashi
hashidegi nguwu ngona na padegekiti palii hapongereki. 17 Ama kwahera muntu yoseri yakaweza
kulekera divayi ya syayi mumihaku ya lukuli lugona, pakatenda hangu mihaku igona haipantiki na
divayi hayitiki. Kumbiti divayi ya syayi ilekerwa mumihaku ya lukuli ya syayi na vyoseri havitulwi
weri.”

Mubhinga gwa afisa na mdala yakashinkuliti nguwu ya Yesu

Mariku 5:21-43, Luka 8:40-56
18'Yesu pakaweriti kankutakula aga, afisa gwa Shiyawudi kamwiziriti, kamsuntamalira na kamgam-

bira, “Muhinga gwangu kahowa vinuvinu, kumbiti shondi shondi, gwizi gumtuliri liwoku lyaku
nayomberi hakaweri mkomu.”

19 Yesu kawuka pamuhera na wafundwa wakuwi, wamfatiti afisa.

20 Mdala yakaweriti mlweri gwa kusuma mwazi kwa mivinja lilongu na mbili, kamwiziriti Yesu
kumbeli na kuyishinkula nguwu yakuwi. 21 Kalihola mumoyu mwakuwi, “Handa panshinkula nguwu,
haweri mkomu.”

22 Su, Yesu kagalambuka kamwona, kamgambira, “Mhinga gwangu, nagwana lyoga! Njimiru yaku
ikuponiziya.” Pala palii mdala ulii kapona kusuma mwazi.

23 Shakapanu Yesu kingira mnumba mwa afisa ulii. Pakawawoniti wagomba luperembi lwa kudaya
na wantu wavua wankudaya, 24 kalonga, “Kila muntu kalawi kunja! Muhinga ayu kahowa ndiri,
kumbiti kagonja heral” Womberi wamseka Yesu. 25 Su, pawawawusiyiti wantu kulawa kunja,
Yesu kingiriti mnumba kwa muhinga yakahowiti na kamkola liwoku lyakuwi na yomberi kagoloka.
26 Vitwatila avi vieniyiti pa isi yoseri ilii.

Yesu kankuwaponiziya wanalwisi wawili

27 Yesu kawukiti pahala paliya na pakaweriti kankugendagenda, wanalwisi awili wanjiti kumfata.
Womberi wabotanga, “Gutuwoneri lusungu Mwana gwa Dawudi!”

28 Yesu pakingiriti mnumba, wanalwisi wawili wamgendera, nayomberi kawakosiya, “Hashi,
mjimira handa neni nana uwezu wa kuwaponiziya?”

Womberi wamwankula, “Yina mtuwa!”
29 Shakapanu Yesu kagashinkula masu gawu, kalonga, “Na iweri kwa mwenga ntambu yamjimira!”

30 Na masu gawu gawera makomu. Su Yesu kawalagalira, “Namumgambira muntu yoseri shitwatila
ashi!”
31 Kumbiti womberi wawuka na wabwera visoweru vya Yesu pa isi ilii yoseri.

Yesu kankumponiziya bubu
32Wantu pawaweriti wankugenda zawu, wantu wamonga wamjegera Yesu muntu yakaweriti bubu
toziya kaweriti na washamshera. 33Katepu hera shamshera pawamlaviyiti, muntu ulii kanja kutakula.
Wantu woseri walikangashiti nentu pawalonga, “Hatweni woni shitwatila gambira ashi mu Israeli!”

34 Kumbiti Mafalisayu walonga, “Mkulu gwa washamshera ndo yakamupiti Yesu likakala lya
kuwalaviya washamshera.”

Yesu kankuwawonera lusungu wantu
Shisoweru Shiwagira sha Ufalumi wa Mlungu, na kuwaponiziya wantu malweri ga ntambu zoseri.
36 Su, pakawawoniti vipinga vipinga vya wantu, moyu gwakuwi gumemiti lusungu, toziya waweriti
watoka na wanalyoga gambira kondolu wahera mlolera. 37 Su kawagambira wafundwa wakuwi,
“Mabenu gavuwa, kumbiti watenda lihengu lya kubena wavua ndiri. 38 Su, mumluwi yakana mabenu
hakajegi watenda lihengu wabeni viboga vyakuwi.”

Wantumini lilongu na awili
Mariku 3:13-19, Luka 6:12-16
1 Yesu kawashemiti wafundwa wakuwi lilongu na wawili, kawapanana uwezu wa kuwalaviya

washamshera na kuwaponiziya wantu malweri na kila ulweri. 2 Aga ndo matawu gawu wantumintumi
lilongu na wawili. Gwa kwanja ndo Simoni yawamshemiti Peteru na mlongu gwakuwi Andereya,
Yakobu na mlongu gwakuwi Yohani wana wa Zebedayu, 3 Filipu na Baritulumayu, Tomasi na Matayu
yakaweriti mtola kodi, Yakobu mwana gwa Alifayu na Tadeyi, 4 Simoni Mkanani na Yuda Isikariyoti,
ndo mweni yakamgalambukiti Yesu.

Yesu kankuwalagalira wantumintumi lilongu na wawili
Mariku 6:7-13, Luka 9:1-6
5 Yesu kawatumiti awa lilongu na wawili na kawapananiti malagaliru aga, “Namgenda kwa

wantu wa isi zimonga, ama namwingira pakati pa lushi lwa Wasamariya. ¢ Kumbiti mgendi kwa
wantu wa Israeli yawagamiliti gambira kondolu. 7 Mgendi na mbweri, ‘Ufalumi wa kumpindi
wapakwegera.” & Mponiziyi walweli, muwazyukisiyi yawahowiti, muwapungi woseri yawalwala
ugumbula na muwawusiyi washamshera. Wawapanana hera, su mwenga mtendi pota kuluwa
shibena mgongu. ° Namtola zahabu, ama mpiya, ama magwala ga shaba mumihaku mwenu,
10 namtola muhaku gwa kuluwira munjira, ama likoti lyamonga, ama vilwatu, ama luhonga. Toziya
watendalihengu wafiruwa wapati vyawafira.
mera na mlikali pamuhera nayomberi mpaka pamwuka pahala palii. 12 Pamwingira mnumba
mtakuli, ‘Ponga iweri na mwenga.” 13 Handa wenikaya wa numba ilii wawashemerani, su ponga
ya kulamsiya kwa mwenga haikali, kumbiti wafira ndiri kuwashemera, kulamsiya kwenu kwa
ponga hakukuwuyirani maweni. 14 Handa numba yoseri ama lushi loseri halulemi kuwashemera
mwenga ama kuwapikinira mwenga, su muwuki pahala paliya na mupunti lidiku mumagulu mwenu.
15 Nuwagambirani nakaka handa lishaka lya kutozwa, Mlungu hakawawoneri lusungu wantu wa
Sodoma na Gomora kuliku wantu wa lushi alu!”

Ubaya
Mariku 13:9-13, Luka 21:12-17
16 “Mpikaniri! Neni nuwalagalira mwenga gambira kondolu kugenda pakati pa wamaminyi.

Muweri na luhala gambira njoka na mwawananaga gambira ng'unda. 17 Mlikali weri, toziya
wantu hawawawingani mwenga na hawawajegeni mushizyungu na hawawasyatangi ntomondu
munumba za Mlungu. 18 Toziya ya neni hamjegwi palongolu pa wakolamlima na wafalumi, mpati
kuwagambira Visoweru Viwagira na kuwagambira wantu wa isi zimonga. 1° Su, pawawajegani
mwenga pashizyungu, namuwera na lyoga handa hamtakuli shishi ama hamlongi hashi, shipindi
pashisoka, hampati sha kuyowera. 20 Toziya visoweru vyamgenda kuyowera vya mwenga ndiri,
kumbiti havizi kulawa kwa Rohu gwa Tati gwenu yakatakula kupitila mwenga.

21 “Mlongu hakamgalambuki mlongu gwakuwi kalagwi na tati hakamgalambuki mwana gwakuwi
na wana hawawatenduwi walera wawu na kuwalaga. 22 Wantu woseri hawawakalalireni mwenga
toziya ya litawu lyaneni. Kumbiti ulii yakahepelera mpaka upeleru, ndo hakalopoziwi 23 Wantu

pawawapunja pakati pa lushi lumu, mtugili lushi lumonga. Nuwagambirani nakaka, hapeni mumalili
lihengu lyenu mulushi zoseri za israeli pamberi pa kwiza Mwana gwa Muntu.

24 “Kwahera mfundwa yakawera mkulu kuliku mfunda gwakuwi, ama ntumintumi kuwera mkulu
kuliku mtuwa gwakuwi. 25 Itosha kwa mfundwa kuwera gambira mfunda gwakuwi na ntumintumi
kuwera gambira mtuwa gwakuwi. Payiwera mtuwa gwa kaya wamshema Belizebuli, su wenikaya
hawashemwi ata matawu gadoda nentu!”

Yakafiruwa kutilwa

Luka 12:2-7
26 “Su, namuwatira wantu. Shoseri shashigubikitwi hashigubutulwi, na shashiwera muubada,

hashimaniki. 27 Shanuwagambirani mwenga muluwindu, mpaka mushitakuli muulangala, na shilii
shampikinira muubada mfiruwa gushibwera pampindi pa shitwiku. 28 Namuwatira woseri yawalaga
nshimba, kumbiti waweza ndiri kuilaga rohu, mbaka nentu mumtiri Mlungu yakaweza kulaga vyoseri
nshimba pamuhera na rohu mumotu gwa Jehanamu. 2° Wampongu wawili wawawuza kwa ligwala
limu, kumbiti ata yumu gwawu hapeni katuluki pasi pota na kufira Tati gwenu. 30 Kumbiti kwa
mwenga, ata viri zya mumituwi yenu zoseri ziwalangwa kala. 3! Su namtira, mwenga mwana mana
nentu kuliku wampongu wavua!”

Kujimira na kumlema Kristu
Luka 12:8-9
32 “Wantu woseri yawanjimira paweru handa waneni, hantendi viraa avi kulongolu kwa Tati ka

kumpindi. 33 Kumbiti yoseri yakanema neni palongolu pa wantu, naneni hanumlemi kulongolu kwa
Tati gwangu gwa kumpindi.
Kulekana

Luka 12:51-53, 14:26-27
34 “Namulihola kuwera niza kujega ponga pasipanu. Ndala, niza ndiri kujega ponga, kumbiti

upanga. 35 Niziti kuwatenda wana wawagalambuki watati wawu, wahinga wawagalambuki wamawu
wawu, wanahonga wawagalambuki wamawu nahonga wawu, 3¢ na wangondu wa muntu ndo wantu
wa kaya yaku mweni.

37 “Walii wawamfira tati gwawu ama mawu gwawu kuliku neni, hapeni waweri wafundwa waneni,
walii yawawafira wantemba wawu ama wahinga wawu kuliku neni hapeni waweri wafundwa wangu.
38 Muntu yakatola ndiri lupingika lwakuwi na kunfata neni, hapeni kaweri mfundwa gwangu.
39 Woseri yawagabatilira makaliru gawu, hakawahowiziyi, kumbiti woseri yawagahoziya makaliru
gawu toziya yaneni, hawagalopoziyi.

Lifupu
Mariku 9:41
40 “Yoseri yakawashemerani, kashemera neni na yakanshemera neni, kamshemera ulii yakamtu-

miti. 4 Yakamshemera mbuyi gwa Mlungu toziya ndo mbuyi gwa Mlungu, hakanki lifupu lya mbuyi
gwa Mlungu. Na yakamshemera muntu muheri toziya ndo muntu muheri, hakanki lifupu lya muntu
muheri. 42 Nuwagambirani nakaka, yoseri yakamupa yumu gwawu gwa wadidika awa yawanfata neni
shikombi sha mashi gazizimira toziya ndo mfundwa gwa neni, nakaka hakapati lifupu lyakuwi.”

Wajumbi kulawa kwa Yohani Mbatiza

Luka 7:18-35
1Yesu pakamalaliti kuwalagalira wafundwa lilongu na wawili, kawukiti pahala paliya na kagenditi

kufunda na kubwera lushi zya pakwegera palii.

2 Yohani Mbatiza pakapikaniriti vitwatira vya Kristu vyakatenda, yomberi kawatumiti wafundwa
wakuwi kwa Yesu. 3 Womberi wamkosiya Yesu, “Hashi, gutugambiri gwenga gwa yumu yakatakulitwi
na Yohani, ama tumuheperi gwingi?”

4 Yesu kawankula, “Mgendi mwakamgambiri Yohani vitwatira vyampikinira na kuviwona,
5 wanalwisi wawona na wavibyeketu wagendagenda, woseri yawalwala ungumbula wapungwa na

wanamajogu wapikinira na wahowiti wankuzyukisiwa na Visoweru Viwagira vibwelwa kwa wahushu.
¢ Mbaka kwa wantu woseri yawawera ndiri na lyoga na neni!”

7Wafundwa wa Yohani pawawulkiti, Yesu kanjiti kuwagambira lipinga lya wantu, “Hashi, pamgen-
diti kumlola Yohani kushiwala, mgenditi kulola shishi? Visoweru vya Yohani, mgenditi kulola shishi?
Hashi mgenditi kulola lyega lyankutikisiya luhamba? 8 Su, mgenditi kulola shishi? Mgenditi kumlola
muntu yakavaliti nguwu iherepa? Wantu yawavala nguwu ziherepa walikala munumba zya wafalumi!
9 Mung'ambiri, mgenditi kulola shishi? Mgenditi kumlola mbuyi gwa Mlungu? Yina nakaka, kumbiti
mwona vitwatira vivuwa kuliku mbuyi gwa Mlungu. 10 Yohani ndo yumu yawamlembiti Mumalembu
mananagala, ‘Mlungu kalonga, hanumtumi mjumbi gwangu hakakulonguleri na kukunyawira njira.’
11 Nukugambirani nakaka handa Yohani Mbatiza ndo mkulu kuliku muntu yoseri yakalikala. Kumbiti
muntu yakawera mdidini Muufalumi wa kumpindi ndo mkulu kuliku Yohani. 12 Kwanjira shipindi
Yohani Mbatiza pakabweriti ujumbi wakuwi mpaka leru, ufalumi wa kumpindi wantu wankwingira
kwa makakala na wantu wana makakala ndo hawawingiri. 13 Mpaka shipindi sha Yohani, wambuyi
woseri wa Mlungu na Malagaliru ga Musa galembwa kuusu Ufalumi. 4 Handa pamuweza kujimira
ujumbi wawu, Yohani ndo Eliya mekizi. 15 Yakana makutu su kapikaniri!

16 “Su, nuwafananiziyi na shishi wantu wa mashaka aga? Walifana gambira wana yawalikala
pahala pa soku. Wawera pawaligambiziyana na shipinga shimonga. 17 Twawagombirani msambu gwa
ndowa, kumbiti mviniti ndiri! Twimba Ilwimbu Iwa kudaya, kumbiti mlira ndiri. 18 Yohani pakiziti,
koya kuliya na kalanda ndiri divayi na kila muntu kalonga, ‘Yomberi kana shamshera!’” 1° Mwana
gwa Muntu pakiziti, kaliya na kalanditi divayi na kila muntu katakuliti, ‘Mumloli muntu ayu! Kana
lwaliya na mlowera na ndo ganja gwa watola kodi na yawawera na vidoda!’ Luhala lwa Mlungu
lwankulanguziya kuwera iherepa kulawirana na gakatendaga.”

Lushi zazijimira ndiri
Luka 10:13-15
20 Shakapanu Yesu kanjiti kuzilawumu lushi zakatenditi mauzauza guvuwa, wantu wakuwi wafira

ndiri kugalambuka kulawa muvidoda vyawatenda. 2! “Shondi Kolazini! Shondi Betisayida! Handa
mauzauza aga yagatendikiti kwaku megatendikiti Tiru na Sidoni, wantu wakuwi mewavali kala
malobota na kulipakaziya livu, kulilanguziya kuwera waleka vidoda vyawatenda. 22 Nukugambirani
nakaka kuwera mulishaka lya Mlungu lya kutozwa, hakawawoneri lusungu nentu wantu wa lushi
lwa Tiru na Sidoni kuliku mwenga. 23 Nagwenga Kafarinaumu! Hashi, gufira kulikweniziya
gamweni kumpindi kwa Mlungu? Hawakusulusiyi mpaka mulirindi lyalihera upeleru! Handa
mauzauza yagatendikiti kwa gwenga, megatendeki ku Sodoma, lushi alu meluweri mpaka leru!
24 Nukugambirani kuwera mulishaka lya kutozwa Mlungu hakawawoneri lusungu nentu wantu wa
Sodoma kuliku mwenga!”

Mwizi kwa Neni mwoyeri
Luka 10:21-22

25 Shipindi shilii Yesu katakuliti, “Tati, Mtuwa gwa kumpindi na pasi panu! Mayagashii toziya
guwalanguziya wadidika vitwatira vyaguwafifiti yawawera na luhala na yawawera na mahala. 26 Yina
Tati, hangu ndo ntambu yagufiriti vilawiri.

27 “Tati gwangu kanupa vintu vyoseri. Kwahera yakammana Mwana ira Tati na kwahera
yakammana Tati ira Mwana na goseri galii gakafira kumgambira Mwana, su kamgambira.

28 “Mwizi kwaneni woseri mwenga yamtokiti kupapa visanka vizotopa na neni hanuwatendi
moyeri. 2° Mjimili vilii vyanuwapanani mwenga na mulifundi kulawa kwaneni, toziya neni namupoli
na mnanagala mu rohu na mwenga hamwoyeri. 30 Toziya shilii shanuwalagaliriti ndo shiherepa kwa
mwenga na shanuwapanani mpapi ndo shizotopa ndiri.”

Likosiwu kuusu lishaka lya Kwoyera
Mariku 2:23-28, Luka 6:1-5

1 Shipindi shilii Yesu kaweriti kankugendagenda kupitira mumalambu ga nganu lishaka lya
Kwoyera. Wafundwa wakuwi waweriti na njala, su wanjiti kubenanga mikunguwi ya nganu na
waliya mpunji. 2Mafalisayu pawawoniti hangu, wamgambira Yesu, “Guloli, wafundwa waku watenda
shitwatira ashi shashibeliritwi kushitenda mulishaka lya Kwoyera.”

3 Yesu kawankula, “Hashi, mwenibetuli ntambu yakatenditi Dawudi pamuhera na wayaguwi
pawaweriti na njala? * Yomberi kingiriti Mnumba ya Mlungu pamuhera na wayaguwi waliya
mabumunda gawamtambikiriti Mlungu, ata hangu ileweleritwi mu Lilagaliru kwa womberi kuliya
mabumunda galii, ira watambika wa Numba ya Mlungu gweka yawu wafiruwa kugaliya. 5 Ama
mwenibetuli Mumalagaliru ga Musa kuwera kila lishaka lya kwoyera, wakulu wa Mnumba nkulu
ya Mlungu watenda ndiri malagaliru ga kwoyera, kumbiti walihola ndiri kuwera watenda kosa?
¢ Nukugambirani mwenga kuwera panu kwana mkulu kuliku Numba nkulu ya Mlungu. 7 Malembu
mananagala galembwa, ‘Nfira lusungu na nfira ndiri tambiku.” Handa muvimana nakaka kuwera
mana ya visoweru avi, mekawatozi ndiri wantu yawahera likosa, 8 su Mwana gwa Muntu ndo Mtuwa
gwa lishaka lya kwoyera”

Muntu yakana liwoku lyalilewelekiti
Mariku 3:1-6, Luka 6:6-11

9Yesu kawukiti palii na kagenditi kwingira munumba ya Mlungu. 10 Kuweriti na muntu yakaweriti
na liwoku lyalilewelekiti. Suwantu wamkosiyiti Yesu, “Hashi, iherepa kumponiziya muntu mulishaka
lya Kwoyera?” Womberi wamkosiyiti hangu su wapati kumsitaki.

11 Yesu kawankula, “Handa kwana yumu gwenu kana kondolu na kaguwiriti mulirindi mulishaka
lya Kwoyera? Hashi, hakamkoli ndiri na kumlaviya?” 12 Na muntu kana mana nentu kuliku
kondolu! Su Lilagaliru lyetu litulekeziya kutenda gaherepa mulishaka lya kwoyera. 13 Shakapanu
Yesu kamgambira muntu ulii yakalewelekiti liwoku, “Gutalipisiyi liwoku lyaku.”

Yomberi katalipisiya liwoku na liwera likomu gambira liwoku limonga. 14 Su Mafalisayu walawa
kunja na waligambiziyana ntambu ya kumlaga Yesu.

Ntumini yakasyagulitwi na Mlungu

15Yesu pakapikaniriti shitwatira shilii, kawuka pahala paliya na lipinga likulu lya wantu limgender-
iti. Kawaponiziya woseri yawaweriti walweli, 16 na kawalewelera nawamgambira muntu yoseri kuusu
mweni. 17 Katenditi aga su katendi galii gakatakuliti Isaya mbuyi gwa Mlungu gaweri ganakaka,
18 “Ayu ndo ntumini gwangu, yanumsyaguriti,
Yumu yanumfira na kupitira mweni ndo nherepeziwa.
Hanumjegi Rohu gwangu kwakuwi,
Na hambweri kutoza kwangu kwa isi zimonga.
19 Hapeni kaweri na ukakatala, ama kubotanga,
Ama liziwu lyakuwi kupikana mu mitaa.
20 Hapeni kalumegi ludenki,
Ama lutambi lutuma lyosi hapeni kaluzimi.
Mpaka kavitendi vilii vyavimfiriziya Mlungu vitendi lihengu,
21 Na kupitira yomberi wantu woseri hawaweri na litumbiru.”

Yesu na mkulu gwa washamshera

Mariku 3:20-30, Luka 11:14-23
22 Shakapanu wantu wamu wamjegiriti Yesu muntu yakaweriti kana lwisi viraa bubu toziya

kaweriti na shamshera. Yesu kamuponiziyiti muntu ulii, su kaweziti kutakula na kuwona. 23 Lipinga
lya wantu lilikangasha ntambu yakatenditi Yesu. Womberi wakosiya, “Hashi, iwezekana ayu kuwera
Mwana gwa Dawudi?”

24 Mafalisayu pawapikaniriti aga, wawankula, “Yomberi kawawinga washamshera hera toziya
mkulu gwa washamshera Belizebuli kamupiti makakala kutenda hangu.”

25 Yesu kavimaniti galii gawalihola, su kawagambira, “Ufalumi woseri waupalanganikiti muvipinga
vipinga na kulikomanga weni, hapeni ulikali shipindi shitali. Na lushi Iwoseri ama kaya yayipalan-
ganika muvipinga vipinga na kulikomanga yeni haiguwi. 26 Handa shipinga shimu pashilikomanga



MATAYU 12:27 17 MATAYU 12:47

na shipinga shimonga muufalumi wa Shetani, toziya vipalanganika kala muvipinga na ufalumi awu
hauguwi! 27 Mwenga mlonga handa nuwawinga washamshera toziya Belizebuli kanupiti makakala ga
kutenda hangu. Hashi, ndo gaa yakawapanani wafata wenu makakala ga kuwawinga washamshera?
Su wafata wenu hawaweri watoza wenu! 28 Kumbiti paiwera nankuwawinga washamshera kwa
likakala lya Rohu gwa Mlungu, muvimana handa Ufalumi wa Mlungu usoka kala kwa mwenga.

29 “Kwahera muntu yakaweza kwingira mnumba ya muntu kana likakala na kumpoka ulunda
wakuwi, mpaka kamtawi huti muntu yakawera na likakala, shakapanu hakawezi kumpoka ulunda

wakuwi.
30 “Yoseri yakawera pamuhera ndiri na neni, kalekanira na neni na yoseri yakantyanga ndiri

kujojinira ndo nakaka kankupalasiya. 3! Na nuwagambirani kuwera wantu wankulekiziwa vidoda
na vintu vidoda vyawatakula, kumbiti muntu yoseri yakamwigilanga Rohu Mnanagala hapeni
kalekiziwi. 32 Muntu yoseri yakamwigilanga Mwana gwa Muntu hakalekiziwi, kumbiti muntu yoseri
yakamwigilanga Rohu Mnanagala hapeni kalekiziwi mashaka goseri.”

Mtera na mabwajubwaju gakuwi
Luka 6:43-45
33 “Mgutendi mtera guweri guherepa na mabwajubwaju gakuwi hagaherepi ama mgutendi mtera

guweri gudoda na mabwajubwaju gakuwi hagaweri madoda toziya mtera gumanikana kulawirana
na mabwajubwaju gakuwi. 34 Mwenga ndo mleru gwa njoka! Muweza hashi kutakula vitwatira viheri
shipindi mwenga mwawadoda? Muntu katakula galii gamemiti mumoyu mwakuwi. 35 Muntu muheri
kalaviya vitwatira viheri kulawa mumoyu mwakuwi, kumbiti muntu mdoda kalaviya vitwatira vidoda
mumoyu mwakuwi.

36 “Su mwana unakaka kuwera mulishaka lya kutoza kila muntu hakawankuli kila shisoweru
shakatakuliti. 37 Visoweru vyaku havikutozi kuwera gumfiriziya Mlungu ama gwamuntu mdoda.”

Kufira mauzauza kulawa kumpindi kwa Mlungu

Mariku 8:11-12, Luka 11:29-32
38 Wafunda wamu wa Malagaliru na Mafalisayu wamu wamgambira Yesu, “mfunda tufira gutulan-

guziyi mauzauza kulawa kumpindi kwa Mlungu.”

39Yesu kawankula, “Shiyiwuku shikondola na shashihera uwaminika kulongolu kwa Mlungu! Mfira
mauzauza, kumbiti hapeni mpananwi liuzauza lyoseri lilii ira hampananwi liuzauza lya Yona mbuyi
gwa Mlungu. 40 Ntambu ira ayi Yona kalikaliti mashaka matatu paliwala na pashiru mumtima
gwa somba, su Mwana gwa Muntu hakalikali vira mashaka matatu paliwala na pashiru mngati
pasi pa isi. 4! Mulishaka lya kutoza, wantu wa Ninawi hawagoloki pamuhera na shiyiwuku ashi na
womberi hawashitozi. Toziya wantu wa Ninawi walekiti vidoda vyawatenditi pawampikaniriti Yona
pakabwera, kumbiti panu kwana shitwatila shikulu kuliku Yona. 42 Malikiya gwa kusika hakalawili
shipindi shiyiwuku ashi pashitozwa na yomberi hakashitozi. Toziya mweni kagenditi mwanja kulawa
kutali, kiziti kuvipikinira visoweru vya luhala lwa mfalumi Selemani, kumbiti panu kwana mkulu
kuliku Selemani!”

Kuwuya kwa washamshera

Luka 11:24-26
43 “Shamshera pakamlawa muntu, kagenda kuyerayera kushiwala pakasakula pahala pa kwoyera.

Handa pakapata ndiri, 44 hakalitakuziyi mweni, ‘Hambuyi mnumba mwangu mwandawiti.” Su
pakawuya na kwona numba yahera shintu na wayifyagira na kuherepeziwa. 45 Shakapanu kagenda na
kuwatola washamshera wamonga saba wadoda kuliku mweni bnb na woseri wiza kumwingira muntu
ayu. Su ntambu ya muntu ayu iwera idoda kuliku payiweriti kwanja. Ntambu ayi hayiwalawili wantu
wa mashaka aga yawatenda vidoda.”

Yesu na walongu wakuwi

Mariku 3:31-35, Luka 8:19-21
46 Yesu pakaweriti kankali kankuyowera na wantu, mawu na walongu wakuwi wasokiti. Wagolokiti

kunja na waluwa kuyowera na yomberi. 47 Su muntu yumu palii kamgambira Yesu, “Guloli, mawu
gwaku na walongu waku wakunja wafira wayoweri na gwenga.”

48 Yesu kawankula, “Hashi, mawu gwangu ndo gaa? Hashi, walongu wangu washina gaa?”
49 Shakapanu kawalanguziya kwa liwoku lyakuwi wafundwa wakuwi na kulonga, “Mloli! Awa ndo
mawu gwangu na walongu waneni! 50 Muntu yoseri yakatenda vilii vyakafira Tati gwangu gwa
kumpindi, ayu ndo mlongu gwangu na dada gwangu na mawu gwangu.”

13

Mfanu gwa mkweta
Mariku 4:1-9; Luka 8:4-8
1 Lishaka liraa lilii Yesu kalawiti mnumba ilii na kugenda kumpeku kulitanda, su kalivaga kanja
kufunda. 2 Lipinga likulu lya wantu limzingiti, su Yesu kakwena mumtumbwi na kalivaga na wantu

waweriti wagolokiti pampeku pa litanda. 3 Yesu katakuliti kwa mifanu kuwagambira vitwatira
vivuwa.
“Kuweriti na muntu yakagenditi kukweta mbeyu. 4 Pakaweriti kankukweta mbeyu mulirambu,

mbeyu zimonga zitulukiriti munjira na wampongu wiziti na waziliya. 5 Zimonga zitulukiti palitalawu
lyana litapaka lididini. Zimera kanongola toziya litapaka ligenditi pasi ndiri. ¢ Kumbiti mshenji
paguwaliti gulunguziya vimeru vyavimeriti toziya mishigira yakuwi igenditi ndiri pasi, su vimeru
viyuma. 7 Mbeyu zimonga zitulukiriti pa misontu, pazimera na kukula misontu izibabanika. 8 Kumbiti
mbeyu zimonga zitulukiriti mulitapaka liherepa zimera na zikula na kulera mbeyu zivuwa zya zilii
zawaziyaliti, zimonga mala miya na zimonga malongu sita na zimonga malongu matatu.”

9 Na Yesu kamalalira kwa kulonga, “Yakana makutu kapikaniri!”

Mana ya mifanu
Mariku 4:10-12; Luka 8:9-10
10 Shakapanu wafundwa wamgenderiti Yesu na wamkosiya, “Iwera hashi gutakula kwa mifanu kwa
wantu?”
11 Yesu kawankula, “Mwenga mtelekerwa kuvimana vintu vya bada ya ufalumi wa kumpindi

kumbiti womberi wavimana ndiri. 12Kwa muntu yoseri yakawera na shintu hawamwongeri, kumbiti
muntu yakahera shintu ata shilii shididini shakawera nashi hawampoki. 13 Toziya ntakula nawomberi
kwa mifanu ndo toziya waloli kumbiti hapeni wawoni na wapikiniri kumbiti hapeni werewi ama
kuvimana. 14 Su gatimii galii gakatungiti Isaya mbuyi gwa Mlungu gatendeki,
‘Wantu awa hawapikiniri na kupikinira, kumbiti hapeni welewi,
Womberi hawaloli na kulola, kumbiti hapeni wawoni,
15 Toziya mahala ga wantu awa gazizitika,
Waleka kupikinira mumakutu mwawu
Wagonyiziya masu gawu.
Handa masu gawu megaloli,
Makutu gawu megapikiniri,
Mahala gawu megavimani,
Na womberi wangambuyiri neni, kalonga Mlungu,
Na neni meniwaponiziyi.’ ”

16 Yesu katakula kayi, “Mbaka mwenga toziya masu genu gawona na makutu genu gapikanira.
17 Nuwagambirani kuwera wambuyi wavuwa wa Mlungu na wantu wavuwa waheri wafiriti nentu
kuwona vilii vyamuviwona, kumbiti wasinda na kupikinira shilii shampikinira, kumbiti wasinda.”

Yesu kankutakulira mana ya mfanu gwa mkweta

Mariku 4:13-20; Luka 8:11-15
18 “Su mwenga mpikaniri mana ya mfanu agu gwa mkweta. 19 Wantu woseri yawapikanira ujumbi

kuusu Ufalumi kumbiti werewa ndiri, walifana gambira mbeyu zyazitulukiriti panjira. Shetani
kiza na kuwusiya shilii shawashikwetiti mumoyu mwawu. 20 Mbeyu zyazitulukiriti mumabuwi
ndo wantu woseri yawauwanka ujumbi kwa nemeru pawalipikanira. 2! Kumbiti limwingira ndiri
na kuwera na mshigira mngati mwakuwi na wendereya ndiri patali. Su ntabika na tabu paviza
toziya ya ujumbi, womberi waleka palaa palii. 22 Mbeyu zyazitulukiriti mumitera ya misontu ndo
wantu woseri yawaupikanira ujumbi, kumbiti lyoga kuusu makaliru gakuwi na zisitarehi za ulunda

ubabanika ujumbi, na womberi hapeni waleri mabwajubwaju. 23 Na mbeyu zawazikwetiti mulitapaka
lyana mbotu ndo wantu woseri yawaupikanira ujumbi na kwelewa, na ujumbi ulera zivuwa za zilii
yawaziyaliti, wamonga walera miya na wamonga malongu sita na wamonga malongu matatu.”

Mfanu gwa magugu

24 Yesu kawagambira wantu mfanu gwingi, Ufalumi wa kumpindi ulifana ntambu ayi. Muntu
yumu kakwetiti mbeyu ziherepa mulirambu lyakuwi. 25 Pashiru pamu wantu pawagonyjiti, mngondu
gwakuwi kiziti na kukweta magugu pakati pa nganu na kagenda zakuwi. 26 Shipindi mbeyu za
nganu pazimeriti na kwanja kupunda na magugu ganja kuwoneka. 27 Ntumintumi ulii yakawera na
lirambu kamgendera na kumgambira, “Mtuwa gwenga gukwetiti mbeyu ziherepa mulirambu lyaku,
hashi, vinu magugu aga galawa koshi?” 28 Yakana lirambu kawankula, “Mngondu ndo yakatenditi
hangu. Wantumintumi wambkosiya, ‘Hashi, gufira tugendi twakagatupuli magugu? 2° Yomberi
kawankula, ‘Ndala, toziya pamjonjonira magugu hamtupuli na nganu. 30 Mleki magugu na nganu
gakuli pamuhera mpaka shipindi sha kubenanga. Shakapanu hanuwagambiri watenda lihengu
watupuli kwanja magugu na kugatawa mumatita na kugalunguziya. Kumbiti nganu muijojiniri na
muituli muluhanja lwangu.” ”

Mfanu gwa mbeyu ndidini nentu
Mariku 4:30-32; Luka 13:18-19
31 Yesu kawagambira wantu mfanu gwingi, “Ufalumi wa kumpindi ulifana hangu. Muntu yumu
katoliti mbeyu ndidini nentu na kagenditi kukweta mulirambu lyakuwi. 32 Mbeyu yeni iweriti
ndidini nentu kuliku mbeyu zoseri, kumbiti payimeriti na kukula iwera mtera mkulu kuliku vyoseri
vyavimeriti mulirambu mpaka wampongu wiza na kunyawa vitukulu vyawu mumitambi yakuwi.”

Mfanu gwa simika
Luka 13:20-21
33 Yesu kawagambira mfanu gwingi, “Ufalumi wa kumpindi ulifana hangu. Mdala yumu katoliti
simika na kuhanganyiya pamuhera na vipimu vitatu vya ubumu, su ubumu woseri ututumuka.”

Kutakula kwa mfanu
Luka 13:20-21
34 Yesu kawagambiriti wantu goseri aga kwa mifanu. Kawagambira ndiri shintu shoseri pota
kutakula mifanu, 35 katenditi hangu su vyavitakulitwi na mbuyi gwa Mlungu vitendeki,
“Hantakuli kwa mfanu panyowera na womberi,
Hanuwagambiri vitwatira vyavimanika ndiri kwanjira kunyawa pasi panu.”

Yesu kankugutakula mfanu gwa magugu

36 Yesu pakalilekiti lipinga lya wantu, kingira mnumba na wafundwa wakuwi wamgendera na
wambkosiya, “Hashi, mfanu agu gutakula shishi?”

37Yesu kawankula, “Muntu yakakwetiti mbeyu ndo Mwana gwa Muntu, 38 na lirambu ndo pasipanu.
Na mbeyu iherepa ndo wantu wa Ufalumi wa Mlungu. Magugu ndo wantu yawatenda vitwatira vya
Shetani. 3° Mngondu yakakwetiti magugu ndo Shetani. Na shipindi sha kubenanga ndo upeleru
wa pasipanu na watenda lihengu ndo wantumintumi wa kumpindi wa Mlungu. 4° Magugu ntambu
yawagajojinira na kugalunguziya pamotu, ndo ntambu hayilawiri kupelera kwa pasipanu. 4! Mwana
gwa Muntu hakawatumi wantumintumi wa kumpindi wakuwi kulawa Muufalumi wakuwi, woseri
walii yawatenda wantu watendi vidoda na wantu woseri yawatenda vitwatira vidoda, 42 hawawawasili
mumotu gwa Jehanamu na aku hawalili na kugaya menu. 43 Shapanu wantu yawamfiriziya Mlungu
hawang'eleng'eti gambira mshenji Muufalumi wa Tati gwawu. Handa muwera na makutu, mpikaniri!

44 “Ufalumi wa kumpindi ulifana ntambu ayi. Muntu yumu kawoniti ulunda yaulififiti mulirambu.
Su yomberi kanemeleriti nentu, kawulfifiti kayi na kagenditi kuwuza vyoseri vyakawera navi na
kawuyiti kuhemera lirambu lilii.”

Mfanu gwa Lulu

45 “Viraa, Ufalumi wa kumpindi ulifana hangu. Muntu yumu kaweriti kankusakula lulu iherepa,
46 na pakayiwoniti lulu yimu inamana nentu nkulu, kagenditi kuwuza vyoseri vyakaweriti navi na
kuhemera lulu ilii.”

Mfanu gwa wavu wa kulowa somba
47 “Viraa Ufalumi wa kumpindi ulifana hangu. Walowa wasomba wamu watandira wavu wawu
mulitanda na walowa wasomba wa ntambu zoseri. 4 Wavu pauweriti na wasomba nduu, wawunika
pampeku pa litanda na kulivaga pasi kuwasyagula wasomba, wasomba waherepa wawatula mumaja-
manda gawu na wasomba wadoda wawasa. 4° Ntambu ayi hayiweri lishaka lya upeleru, shipindi ashi
wantumintumi wa kumpindi wa Mlungu hawawalaviyi wantu yawatenda vidoda kulawa kwa wantu
waheri 50 na hawawasili mumotu gwa Jehanamu, su womberi hawalili na kugayagaya menu gawu.”

Yesu kalonga kuusu mafundu ga syayi na ga makashu
51Yesu kawakosiya, “Hashi, mwerewa vitwatira avi?”
Wamwankula, “Yina.”
52 Su yomberi kawagambira, “Kila mfunda gwa Malagaliru yakawera mfundwa Muufalumi wa
kumpindi kalifana gambira muntu yakana numba yakatoliti vintu vya makashu na vya syayi
muluwanja lya kutulila vintu.”

Yesu wankumlema Nazareti

Mariku 6:1-6; Luka 4:16-30
kwakuwi. Aku kafunditi wantu mnumba ya Mlungu na woseri yawampikaniriti walikangashiti.
Womberi wakosiya, “Hashi, kapatiti koshi luhala alu? Hashi kapata koshi mauzauza aga? >5Hashi, ayu
mwana ndiri gwa msongola vintu na mawu gwakuwi wamshema Mariya na walongu wakuwi ashina
Yakobu na Yosefu na Simoni na Yuda? 56 Na wadada wakuwi walikala ndiri panu? Hashi, kagapata
koshi goseri aga?” 57 Su womberi wamlema Yesu.

Yesu kawagambira, “Mbuyi gwa Mlungu hapeni kamjimiri mlushi mwakuwi na ukaya kwakuwi,

kumbiti lushi zimonga wamjimira.” 58 Toziya womberi wahera moyu, su hapeni katendi mauzauza
gavuwa palii.

14

Kuhowa kwa Yohani Mbatiza
Mariku 6:14-29; Luka 9:7-9

1 Shipindi shilii mkulu gwa Galilaya Herodi kapikaniriti visoweru vya Yesu. 2 Nakaka ndo Yohani
Mbatiza, ayu kazyuka kulawa kwa wahowiti, “kawagambira maafisa, ayi ndo toziya kana likakala lwa
kutenda mauzauza.”

3Herodindo yakalagaliriti kuwera Yohani wamkamuli, wamtawi pingu na kumtula mushibetubetu.
Katenditi hangu toziya ya Herodiya mdala gwa Filipi mlongu gwakuwi. 4 Toziya Yohani Mbatiza
kaweriti kankumgambira Herodi, “Therepa ndiri gwenga kumyuga Herodiya!” > Herodi kafiriti
kumlaga Yohani Mbatiza, kumbiti katiliti wantu wa Shiyawudi toziya Yohani Mbatiza womberi
wamwoniti kuwera mbuyi gwa Mlungu.

6 Mumsambu gwa kulihola kwiwuka kwa Herodi, muhinga gwa Herodiya, kaviniti kulongolu
kwa wahenga woseri. Herodi kanemeleriti nentu 7 su kamgambiriti, “Nulirapi, hanukupi shoseri
shagunduwal!”

8 Mawu gwa muhinga ulii kamhimiziyiti muhinga gwakuwi kamgambiri tati gwakuwi kulonga,
“Gunupi palaa panu muluseru mtuwi gwa Yohani Mbatiza!”

9 Ata hangu mfalumi kahinginikiti, kumbiti toziya ya kulirapilira kwakuwi kulongolu kwa wahenga,
kalagaliriti wamupi mtuwi muhinga ulii. 10 Su kalagalira Yohani kadumulwi mtuwi mushibetubetu.
11 Mtuwi gwa Yohani wagujega muluseru na kumupa muhinga ulii, nayomberi kagujega kwa mawu
gwakuwi. 12 Wafundwa wa Yohani wiza, wayitoliti nshimba ya Yohani na kuyisira, shakapanu
wagenditi kwa Yesu na kumgambira.

Yesu kankulikutiziya shiboga lipinga likulu lya wantu
Mariku 6:30-44; Luka 9:10-17; Yohani 6:1-14
13 Yesu pakapikaniriti shisoweru kuusu Yohani, kawukiti pahala palii mumtumbwi na kagenditi

pahala pa gweka. Wantu wapikiniriti aga, wamgendera Yesu kulawa lushi zyawu na wamfata
kwa magulu. 1 Yesu pakasulukiti kulawa mumtumbwi na pakaliwoniti lipinga likulu lya wantu,
Kawawoneriti lusungu na kawaponiziyiti woseri yawaweriti walwala.
15 Pamihi, wafundwa wakuwi wamgendereti Yesu na walonga, “Saa zigenda kala na pahala panu
16 Yesu kawagambira, “Hapeni wawuki, mwenga muwayupi vintu vya kuliya!”

17 Womberi wamwankula, “Twana mabumunda muhanu na wasomba wawili hera.”
18 Yesu kalonga, “Su munjegeli panu.” 19 Kawagambira wantu walivagi pasi mumihamba,

shakapanu katola mabumunda muhanu na wasomba wawili, kalola kumpindi kwa Mlungu, kalonga
mayagashii Mlungu. Kagamega mabumunda na kawapanana wafundwa wakuwi na wafundwa
wawapanani wantu. 20Kila muntu kaliya na kwikuta. Shakapanu wafundwa wajojinira majamanda
lilongu na mbili ga vyavisigaliti. 21 Kwa wantu woseri yawaliyiti, wapalu hera waweriti elufu muhanu
pota kuwawalanga wadala na wana.

Yesu kankugendagenda pampindi pa mashi

Mariku 6:45-52; Yohani 6:15-21
22 Pala palii Yesu kawagambira wafundwa wakuwi wakweni mumtumbwi na wamlongoleri kuloka

kumwambu kulitanda, shipindi yomberi kankuwaaga wantu. 23 Pakawaagiti kala, mweni kakweniti
kulugongu kugenda kumluwa Mlungu. Payisokiti pamihi, Yesu kaweriti gweka yakuwi kulii, 2% na
shipindi ashi mtumbwi guweriti kala patali pa litanda, guweriti gugenda usegausega toziya lihega
liweriti lyankuguyumbisiya.

25 payiweriti luhunjuhunju Yesu kawagendiriti wafundwa wakuwi, pakagendagenda pampindi
pamashi. 26 Wafundwa wakuwi pawamwoniti pakagendagenda pampindi pamashi, watiliti nentu.
Womberi washowangana pawalonga, “Shihoka ayu!”

27 Pala palii Yesu kawagambira womberi, “Namtira, ndo neni!”

28 Shakapanu Peteru katakula, “Mtuwa, handa nakaka ndo gwenga gung'ambiri neni nizi kwa
gwenga pamashi.”

29 Yesu kamgambira, “Gwizi!” Su Peteru kasuluka kulawa mumtumbwi na kamgendera Yesu
pakagendagenda pampindi pamashi. 30 Kumbiti pakawoniti liyega, kaweriti na lyoga su kanyjiti
kudidimila mumashi. Shakapanu kalila pakalonga, “Mtuwa! Gumponiziyi.”

31 Palaa palii Yesu kalitalipisiya liwoku lyakuwi kamkola na kumgambira, “Ntambu yaguhera
njimiru! Iwera hashi gwana lyoga?”

32 Woseri wakwena mumtumbwi, na liyega linyamalira. 33 Shakapanu wafundwa mumtumbwi
wamguwira Yesu pawalonga, “Nakaka gwenga gwa Mwana gwa Mlungu!”

Yesu kankumponiziya mlweri ku Genezareti

Mariku 6:53-56
34 Waloka litanda na kusoka lushi lwa Genezareti, 35 pahala wantu woseri wamumaniti Yesu. Su

wawajega wantu yawalwala kulawa lushi zoseri za pakwegera na wamjegera Yesu. 3¢ Wamluwa kawa-
jimiri woseri yawalwaliti wapati kushinkula luwiniku lwa nguwu yakuwi na woseri yawashinkuliti
waweriti wakomu.

Mafundishu ga wantu wagona

Mariku 7:1-13
1 Shakapanu Mafalisayu wamu na wafunda wa Malagaliru wamwiziriti Yesu kulawa Yerusalemu

na wamkosiya, 2 “Iwera hashi, wafundwa waku wagajimira ndiri mafundu gawafunditi wazewi wetu?
Wagulula ndiri weri mawoku gawu pakwanja kuliya!”

3 Yesu kawankula, “Iwera hashi mwenga mjimira ndiri malagaliru ga Mlungu na kufata mafundu
genu? 4Mlungu kalonga, ‘Guwapanani ligoya tati gwaku na mawu gwaku,’ na ‘Yoseri yakamwigiranga

tati gwakuwi ama mawu gwakuwi, kafiruwa kalagwi.” > Kumbiti mwenga mfunda handa muntu kana
shintu sha kumupa tati gwakuwi ama mawu gwakuwi kumbiti kalonga, ‘Shintu ashi numulavilira
Mlungu,” ¢ su kafiruwa ndiri kumpanana ligoya tati gwakuwi ama mawu gwakuwi. Kwa ntambu
ayi mwenga mushibeziya shisoweru sha Mlungu kwa kugajimira mafundu genu. 7 Mwawafyangu
mwenga! Vyakatungiti Isaya mbuyi gwa Mlungu viwera nakaka kwa mwengal!

8 ‘Mlungu kalonga, wantu awa wanupa ligoya neni kwa visoweru vyawu hera,

Kumbiti myoyu yawu nakaka iwera patali na neni.

9 Kunguwira kwawu kufaa ndiri,

Toziya wafunda malagaliru ga wantu gambira ndo malagaliru ga neni

rm
!

Vintu vyavimtenda muntu kaweri muhumba
Mariku 7:14-23

10 Shakapanu Yesu kalishemiti lipinga lya wantu na kawagambira, “Mpikaniri na mwerewi!
11 Shintu shashimwingira muntu munshimba hapeni shimtendi muntu kaweri muhumba, kumbiti
shilii shashimlawiti ndo shimtenda muntu kaweri muhumba.”

12 Shakapanu wafundwa wakuwi wamgendera na wamgambira, “Hashi, guvimana kuwera Mafal-
isayu wakukalalira pawapikiniriti visoweru vyagutakula?”

13 Yesu kawankula, “Kila mtera gweni Tati gwangu kakumpindi kaguyaliti ndiri, hawagutupuli.
14 Namtira kuusu womberi! Womberi ndo walongoziya wanalwisi na kana lwisi yumu pakam-
longuziya kana lwisi muyaguwi, woseri hawapokeri mulirindi.”

15 Peteru katakula, “Gutakuliri gagutakula kwa twenga.”

16 Yesu kawagambira, “Hashi, ata mwenga mwerewa ndiri kuliku wamonga? 17 Shintu shoseri
shashiyingira mumlomu mwa muntu, shigenda mumtima mwakuwi shakapanu shimlawa na shi-
genda mshowu. 18 Kumbiti vitwatira vyavimlawa muntu mumlomu vilawa mumoyu na vitwatira avi
ndo vyavimtenda muntu kaweri muhumba. 1° Toziya mumoyu mlawa maholu gadoda ga ulagaji na
uhumba na shimbegu na upitawu wa mpayu na mayigilangu. 20 Vitwatila avi ndo vyavimtenda muntu
kaweri muhumba. Kumbiti kuliya shiboga pota na kunaviya mawoku ntambu yamlonga, hapeni
kumtendi muntu kaweri muhumba.”

Moyu gwa mdala yumu
Mariku 7:24-30

21 Yesu kawukiti pahala paliya na kagenditi pakwegera na lushi lwa Tiru na Sidoni. 22 Mdala
yumu yakalikariti mlushi lwa Kanaani kamwiziriti Yesu pakabotanga, “Mtuwa, Mwana gwa Dawudi,
gumoneri lusungu! Muhinga gwangu kana shamshera yakamgaziya nentu.”

23 Kumbiti Yesu kalonga ndiri shisoweru kwa yomberi. Wafundwa wakuwi wamgendera na
wamgambira Yesu, “Gumgambiri mdala ayu kagendi zakuwi! Toziya kankutufatafata na kutenda
umatu!”

24 Shakapanu Yesu kawankula, “Wantuma hera kwa wantu wa Israeli yawagamiliti gambira
kondolu.”

25 Paliya mdala ulii kiza na kamsuntamalira palongolu pa magulu gakuwi pakalonga, “Mtuwa
guntangi!”

26 Yesu kamwankula, “Ifaa ndiri kutola shiboga sha wana na kuwawasila wang'ang'a.”

27Yomberi kamwankula, “Ayi ndo nakaka, Mtuwa kumbiti ata wang'ang'a waliyaga vyavisigaliti na
kutulukira pasi kwa meza ya Mtuwa gwawu.”

28 Su Yesu kamwankula, “Gwenga mdala gwana njimiru nkulu! Shilii shagufira hashitendeki
kwaku.” Na pala palii muhinga gwakuwi kawera mkomu.

Yesu kankuwaponiziya wantu wavuwa
29 Yesu kawukiti palii na kagenda pampeku pa litanda lya Galilaya. Kakwena kulugongu na kalivaga
pasi. 30 Lipinga likulu lya wantu limwizira pawamjegera wavibyeketu na wanalwisi na bubu na
wantu wamonga wavuwa yawaweriti walweli, su wawatula palongolu pa magulu ga Yesu na yomberi
kawaponiziya. 3! Lipinga lya wantu lilikangashiti nentu pawawoniti bubu katakula na wavibyeketu

wagendagenda na yawalewelekiti wawera wakomu na wanalwisi wawona na wamkwisiti Mlungu gwa
Israeli.

Yesu kankuwapanana shiboga lipinga likulu lyamonga lya wantu

Mariku 8:1-10
32 Yesu kawashema wafundwa wakuwi na kalonga, “Nuwawonera lusungu wantu awa, toziya

wawera na neni mashaka matatu na vinu wahera shintu shakuliya. Nfira ndiri kuwaleka wagendi
zawu pota na kuliya shiboga, nawalembuka munjira.”

33 Wafundwa wakuwi wamkosiya, “Hashi, hatupati koshi shiboga shitosha sha kulikutuziya lipinga
lya wantu awa kushiwala agawu?”

34 Yesu kawakosiya, “Hashi, mwanaga mabumunda maninga?” Womberi wamwankula, “Mabu-

munda saba na wasomba wadidini wadikawadika.”
35 Yesu kalagalira lipinga lya wantu lilivagi pasi muvipinga vipinga. 3¢ Shakapanu katola

mabumunda saba galii na wasomba walii, kalonga mayagashii Mlungu, kamega mabumunda na
kawapanani wafundwa wakuwi na wafundwa wakuwi wawapanani wantu. 37 Wantu woseri waliyiti
na kwikuta. Shakapanu wafundwa wajojinira vyavisigaliti wamemeziya majamanda saba. 38 Wantu
woseri yawaliyiti, wapalu gweka yawu waweriti elufu msheshi pota kuwawalanga wadala na wana.

39 Shakapanu Yesu kawaaga wantu, kakwena mumtumbwi na kagenda pahala kwingi wakushema
Magadani.

Wantu wafira lilangaliru

Mariku 8:11-13; Luka 12:54-56
1 Mafalisayu wamu na Masadukayu yawamgendiriti Yesu wafiriti kumuyambira, su wamgambiriti

kawatenderi liuzauza kulanguziya kuwera Mlungu kapamuhera na yomberi.

2 Kumbiti Yesu kawankula, “Mshenji paguzyeta mwenga mtakula, ‘Twankugenda kuwera na
shipindi shiherepa toziya kumpindi kuwera kusheri.” 3 Na pamandawira putiputi mtakula, ‘Leru
vula haitowi, toziya kumpindi kusheri na ntiti.” Mwenga mushimana shipindi kwa kulola kumpindi,

kumbiti muvimana ndiri kuyimana ntambu ya vipindi avil™ 4 Shiyiwuku shikondola na shashihera
uwaminika kulongolu kwa Mlungu! Mfira mauzauza, kumbiti hapeni mpananwi liuzauza lyoseri lilii
ira hampananwi liuzauza lya Yona.”

Su kawaleka na kagenda zakuwi.

Simika ya Mafalisayu na Masadukayu

Mariku 8:14-21
5Wafundwa wakuwi pawalokiti kala kumwambu kulitanda, waliyaluwa kutola mabumunda. ¢ Yesu

kawagambira, “Muweri masu, na mlikali weri na simika ya Mafalisayu na Masadukayu.”

7 Wantumintumi wanjiti kulitakuziyana weni kwa weni, “Katakuliti hangu toziya tutoliti ndiri
libumunda lyoseri.”

8 Yesu kavimaniti shawatakula, su kawakosiya, “Mwana njimiru shiyasi gaa! Hashi, shamuyowera
pakati penu kuusu kwahera libumunda lyoseri? 9 Hashi, mpaka vinu muvimana ndiri? Hashi,
mulihola ndiri panugamegiti mabumunda muhanu toziya ya wantu elufu muhanu? Hashi, mjojiriti
majamanda maninga ga mabumunda yagasigaliti? 1© Ama mabumunda saba gamuwagawiriti wantu
elufu msheshi? Hashi, mjojiniriti majamanda maninga ga mabumunda yagasigariti? 1! Iwezekana
hashi, muvimana ndiri kuwera ntakuliti ndiri kuusu mabumunda? Mulikali weri na simika ya
Mafalisayu na Masadukayu!”

12 Shakapanu wafundwa wavimana handa kankuwagambira ndiri walikali weri na simika ya
mabumunda kumbiti kulikala weri na mafundu ga Mafalisayu na Masadukayu.

Yesu ndo gaa?
Mariku 8:27-30; Luka 9:18-21

*
16:3 Malembu gamonga gahera visoweru vya Yesu musitali 2-3.

13 Yesu kagenditi pakwegera na lushi lwa Kaisariya Filipi, kawakosiyiti wafundwa wakuwi, “Hashi,
wantu wankutakula mwana gwa muntu ndo gaa?”

14 Womberi wamwankula, “Wamonga watakula Yohani Mbatiza na wamonga watakula Eliya na
wamonga watakula Yeremiya na wamonga walonga mbuyi gwa Mlungu.”

15 Yesu kawakosiya, “Hashi, mwenga mlonga neni nagaa?”

16 Simoni Peteru kawankula, “Gwenga gwa Kristu, mwana gwa Mlungu yakawera mkomu.”

17 Yesu kalonga, “Mbaka gwenga Simoni mwana gwa Yohani! Toziya unakaka awu kwahera
muntu yakakugubutulira gwenga, kumbiti Tati gwangu gwa kumpindi ndo yakakugubutulira. 18 Na
neni nukugambira gwenga Peteru, gwenga gwa libuwi na pampindi palibuwi ali hanyawi shipinga
shangu sha wantu yawanjimira neni, ata makakala ga mulirindi lyalihera upeleru hapeni gakukanki.
19 Hanukupi funguwu za Ufalumi wa kumpindi kwa Mlungu, kila shagutata pasipanu shitatitwi kala
kumpindi kwa Mlungu na kila shaguvugula pasipanu shivugulitwi kala kumpindi kwa Mlungu”.

20 Shakapanu Yesu kawalagalira wafundwa wakuwi nawamgambira muntu yoseri handa yomberi
ndo Kristu.

Yesu kankutakula kuusu kutabisiwa na kuhowa kwakuwi
Mariku 8:31-9:1; Luka 9:21-27

21 Kwanyjira shipindi shili Yesu kanjiti kuwagambira pota na kufifa kwa wafundwa wakuwi,
“Hang'endi Yerusalemu na aku hantabiki nentu kulawa kwa wazewi na watambika wakulu na
wafunda wa Malagaliru. Hawanagi kumbiti lishaka lya tatu kwanjira panhowiti, hanzyuki.”

22 Peteru kamtola Yesu kugenda kumpeku na kanjiti kumkalipira. “Nayiwera hangu Mtuwal!
Shitwatila ashi hapeni shikupati.”

23 Yesu kagalambuka na kamgambira Peteru, “Guwuki kulongolu kwa neni, Shetani! Gwenga
gwa shidiwiru munjira yaneni, toziya maholu gaku aga galawa ndiri kwa Mlungu kumbiti galawa
mumaholu ga muntu.”

24 Shakapanu Yesu kawagambira wafundwa wakuwi, “Handa muntu yoseri yakafira kuwera
ntumintumi gwangu, kalilemi mweni na kalutoli lupingika lwakuwi kanfati. 25 Toziya muntu
yakafira kugalopoziya makaliru gakuwi mweni hakagahovii, kumbiti muntu yoseri yakagahoviya
makaliru gakuwi toziya ya neni hakagalopoziyi. 26 Hashi, muntu hakapati shishi pakawupata ulunda
wa pasipanu poseri shakapanu pakagahoviya makaliru gakuwi? Ndalal Kwahera shintu, muntu
shakaweza kulaviya su kapati ukomu. 27 Toziya Mwana gwa Muntu hakizi muukwisa wa Tati gwakuwi
pamuhera na wantumintumi wa kumpindi wa Mlungu na hakampanani mafupu kila muntu ntambu
yakatenditi.

28 “Nakaka nukugambirani kwana wamonga mlaamu hapeni wahowi pamberi pa kumwona Mwana
gwa Muntu pakiza Muufalumi wakuwi.”

Yesu kankugalambuka sheni
Mariku 9:2-13; Luka 9:28-36

1 Pagapititi mashaka sita Yesu kamtoliti Peteru na Yakobu na Yohani mlongu gakuwi kagenda nawa
gweka yawu kulugongu lutalipa.

2 Aku pawaweriti wakumlola Yesu kagalambuka sheni, sheni shakuwi shiweriti ndaa gambira
mshenji na nguwu zyakuwi ziwera neru mbuu.

3 Shakapanu wafundwa watatu walii wawawoniti Musa na Eliya pawayowera na Yesu. 4 Su Peteru
kamgambira Yesu, “Mtuwa, iherepa nentu twenga twapanu, pagufira hanyawi visasa vitatu, shimu
shaku na shamonga sha Musa na shamonga sha Eliya.”

5 Pakaweriti kankali kankutakula hangu, liwundu lifufu limgubikira na liziwu lipikanika kulawa
muliwundi ali palilonga, “Ayu ndo mwana gwangu yanumfira nentu nherepeziwa nayomberi,
mumpikaniri.” © Wafundwa pawapikaniriti aga watiliti nentu, su wasuntama makukama. 7 Yesu
kawagendera kawashinkula pakalonga, “Namtira, mgoloki!” 8 Pawaloliti wawona ndiri muntu gwingi
kumbiti Yesu gweka yakuwi.

9 Pawaweriti wankusuluka kulugongu Yesu kawaberiziya nawamgambira muntu vitwatira yawavi-
woniti mpaka Mwana gwa Muntu pawamzyukisiya kulawa kwa wahowiti.

10 Shakapanu wafundwa wakuwi wamkosiya, “Iwera hashi wafunda wa Malagaliru wankutakula
eti mpaka Eliya kizi huti?” 11 Yesu kawankula, “Nakaka, Eliya hakizi kunyawa vitwatira yoseri.
12 Nukugambirani kuwera Eliya kiza kala na wantu wammana ndiri, kumbiti wamtendera vyawafiriti
weni. Mwana gwa Muntu hawambeziyi ntambu ira ayi mumawoku gawu.”

13 Peni panu wafundwa wavimana kuwera yomberi kaweriti kankuwagambira weni kuusu Yohani
Mbatiza.

Yesu kankumponiziya mwana kana shamshera
Mariku 9:14-29; Luka 9:37-43
14 Pawawuyiti mulipinga lya wantu, muntu yumu kamgendera Yesu na kamsuntamalira, 15 na

kalonga, “Mtuwa, gumwoneri lusungu mwana gwana! Yomberi kana shisirika, kayi mwana gwangu
katabika nentu mala zitangala kaguwira mumotu ama mumashi. ¢ Numjega kwa wafundwa waku,
kumbiti waweza ndiri kumponiziya.”

17 Yesu kawankula, “Shiyiwuku ashi shahera moyu na shipotoka! Hanulikali na mwenga mpaka
ndii? Munjegeri panu mwana ayu!” 18 Yesu kamkalipira shamshera ulii, na shamshera kamlawa na
mwana ulii kawera mkomu palaa palii.

19 Shakapanu wafundwa wakuwi wamgendera Yesu pahala pagweka wamkosiya, “Iwera hashi
twenga tusinda kumwusiya shamshera ulii.”

20 Yesu kawankula, “Toziya mwahera njimiru, nuwagambira nakaka pamuwera na njimiru gambira
mbeyu ndidini nentu, hamuwezi kulugambira lugongu alu, ‘Guwuki panu gugendi palii!’ Na lugongu
alu halugendi. Haguwezi kutenda shitwatila shoseri!” 2! Kumbiti kwa kuluwa na kufunga mweza
kuwalaviya washamshera awa, kwahera shintu shingi shiweza.

Yesu kankuyowera kayi kuusu kuhowa kwakuwi.
Mariku 9:30-32; Luka 9:43-45
22 Wafundwa pawaliwoniti pamuhera Galilaya, Yesu kawagambira, “Mwana gwa Muntu hawamu-

panani kwa wantu 23 na hawamlagi, kumbiti lishaka lya tatu kwanjira kuhowa kwakuwi hakazyuki.”
Wafundwa waweriti na ushiwa nentu.

Kulipa zaka ya Numba nkulu ya Mlungu

24 Yesu pamuhera na wafundwa wakuwi pawasokiti Kafarinaumu, watola mpiya za zaka za Numba
nkulu ya Mlungu wamgenderiti Peteru na wamkosiya, “Hashi mfunda gwenu kalipa mpiya za zaka za
Numba nkulu ya Mlungu?”

25 Peteru kawankula, “Yinal” Su Peteru pakayingiriti mnumba, pamberi kanetakuli shisoweru
shoseri, Yesu kamkosiya, “Simoni gwengapa guwona ashi, wafalumi wa pasipanu watola ushuru ama
kodi kwa ashina gaa? Kulawa kwa wenikaya ama kwa wahenga?”

26 peteru kawankula, “Kulawa kwa wahenga.”

Yesu kamgambira, “Iherepal, Su wenikaya wawusika ndiri kulipa. 27 Kumbiti wantu awa nawatu-
wona twenga twawadoda. Su mgendi kulitanda mwakalopoli somba. Somba gwa kwanja kumlopola,
gugubuturi mlomu gwakuwi na haguwoni mpiya zazitosha kulipira zaka yangu na mwenga. Guzitoli
na gulipi kodi zyetu.”

Mkulu ndo gaa?

Mariku 9:33-37; Luka 9:46-48
1 Shipindi shilii wafundwa wamgenderiti Yesu kumkosiya, “Hashi, ndo gaa hakaweri mkulu

Muufalumi wa kumpindi kwa Mlungu?”

2 Su Yesu kamshema mwana yumu, kamgolosiya pakati pawu, 3 na kalonga, “Nukugambirani
nakaka pamuwera ndiri gambira wana awa hapeni mwingiri nakamu Muufalumi wa kumpindi kwa
Mlungu. *Yakawera mkulu Muufalumi wa kumpindi kwa Mlungu ndo ulii yakalisulusiya mweni na
kuwera gambira mwana ayu. > Na yoseri yakamshemera mwana gambira ayu, kanshemera neni.

Vintu vyavimtenda muntu katendi vidoda

Mariku 9:42-48; Luka 17:1-2
6 “Yoseri yakamtenda yumu gwa wana wadidini awa katendi vidoda, iweri mbaka kwa muntu ulii

kumtawalira musingu mwakuwi lwala na kumwasira mubahari. 7 Shondi pasipanu toziya ya vintu
vyavimtenda muntu katendi vidoda! Vintu avi mpaka vilawiri, kumbiti shondi kwa ulii yakayijega

kwawomberi!
8 “Handa liwoku lyaku ama ligulu lyaku palikutenda gutendi vidoda, gulidumuli na gulyasi kutali!

Therepa nentu kwingira muukomu pota na liwoku ama ligulu kuliku kuwera na mawoku goseri na
magulu goseri na wakwasili mumotu yagutiya ndiri mashaka goseri. ® Handa lisu lyaku palikutenda
gutendi vidoda, guliwusiyi! Therepa nentu muntu kwingira muukomu wa mashaka goseri paguwera
na lisu limu kuliku kuwera na masu goseri na wakwasili mumotu gwa Jehanamu.

Mfanu gwa kondolu yakagamiriti
Luka 15:3-7
10 “Mulikali weri namumbeziya yumu gwa wadidini awa. Nukugambirani, wantumintumi wawu

wa kumpindi kwa Mlungu, shipindi shoseri wapalongolu pa Tati gwangu kakumpindi. 1 Mwana gwa
Muntu kiziti kulopoziya shilii shashiyagamiriti.

12 “Mulihola hashi muntu pakawera na wakondolu miya na yumu pakayagamira hakatendi
hashashi? Hakawaleki walii lilongu tisa na tisa palugongu na kugenda kumsakula ulii yakagamiriti.
13 pakamwona, nukugambirani nakaka hakamnemeleri ulii kondolu yumu yakagamiriti kuliku
mlilongu tisa na tisa yawagamiliti ndiri. 4 Ntambu ira ayi Tati gwenu gwa kumpindi kafira ndiri
ata yumu gwa wadidini kagamiri.

Mlongu pakatenda vidoda

Luka 17:3
15 “Handa mlongu gwaku pakakukoseya, gumgenderi gwakamberiziyi. Gutendi hangu pamuwera

gweka yenu. Pakakupikanira hagumpati mlongu gwaku. 16 Kumbiti pakakupikanira ndiri, gumtoli
muntu yumu ama wawili pamuhera na gwenga, su muyoweri kwa wapitawu wawili ama watatu,
Malembu Mananagala ntambu yagalembitwi. 17 Na pakashipikanira ndiri ashi, gutakuli kila shintu
mushipinga sha wantu yawamjimira Yesu. Upeleru pakashipikanira ndiri shipinga ashi, gumloli
gambira muntu yakamumana ndiri Mlungu ama mtola kodi.

Kulewelera na kulekiziya
18 “Su nukugambirani woseri, shamlewelera pasipanu shileweleritwi kala kumpindi kwa Mlungu
na shamulekeziya pasipanu shilekeziwitwi kala kumpindi kwa Mlungu.
19 “Nukugambirani kayi, wawili wenu pasipanu pawajimilirana kumluwa Mlungu shoseri, Tati
gwangu gwa kumpindi hakawatenderi shitwatila ashi. 20 Wantu wawili ama watatu pawaliwona
pamuhera kumluwa Mlungu mulitawu lyaneni, hanweri pamuhera na womberi.”

Mfanu gwa ntumini yakalegeziyiti ndiri

21 Shakapanu Peteru kamgenderiti Yesu na kumkosiya, “Mtuwa, hashi mlongu gwangu
pakankoseya numulekiziyi mala ninga? Hashi, mala saba?”

22 Yesu kamwankula, “Ndala, mala saba ndiri kumbiti miya msheshi na lilongu tisa, 23 toziya
Ufalumi wa kumpindi ulifana na ntambu ayi. Kuweriti na mfalumi yumu yakafiriti kulola mawalanga
ga wantumintumi wakuwi. 24 Pakanjiti kutenda hangu, wamjegera muntu yumu yakaweriti
wankumshonga mpiya elufu lilongu. 2> Ntumintumi ulii kaweriti ndiri na mpiya zitosha zya kulipa
uwanda wakuwi, su mfalumi kalagaliriti kuwera yomberi wamuwuzi gambira ntumintumi pamuhera
na mdala gwakuwi na wana wakuwi na vyoseri vyakawera navi su kalipi uwanda. 26 Ntumintumi ulii
kasuntamala palongolu pa mfalumi na kamluwiti, ‘Gunheperi huti, hanukulipi kila shintu!’ 27 Mtuwa
gwa ntumintumi ulii kamwoneriti lusungu, su kamlekeziya uwanda ulii na kamleka kagendi zakuwi.

28 “Ntumintumi ulii pakawukiti, kaliwoniti na yumu gwa wantumintumi wayaguwi yakaweriti
kankumshonga mpiya miya yimu. Sukamkamula yomberi na kanjiti kumkaba singu pakamgambira,
‘Gunipi shilii shagunkopiti!” 2° Ntumintumi myaguwi kamsuntamalira na kamluwa pakalonga,
‘Gunheperi wuti, hanukulipi uwanda waku woseri!” 30 Kumbiti yomberi kajimiriti ndiri, su kamtatira

mushibetubetu mpaka pakalipa lideni lilii. 31 Wantumintumi wayaguwi pawawoniti vitwatira vyav-
ilawiliti, wahinginikiti nentu na wagenditi kumgambira Mfalumi kila shintu. 32 Mfalumi kamshema
ntumintumi ulii na kamgambira, ‘Gwenga gwa ntumintumi gufaa ndiri! Neni nukulegeziya toziya
gunduwiti nukulegiziyi. 33 Gufiruwitwi gwenga gumwoneri lusungu ntumintumi muyagu ntambu
yanukuwoniriti lusungu gwenga.’” 3¢ Mfalumi kakalariti nentu, kamlaviya ntumintumi ayu wamwaz-
ibu na kumtatira mushibetubetu mpaka pakalipiti uwanda woseri.”

35Na Yesu kamaliriti kwa kulonga, “Ndo Tati gwangu gwa kumpindi hakawatenderani ntambu ira
ayi kila muntu pakati penu pakamlegeziya ndiri mlongu gwakuwi kulawa mumoyu mwakuwi.”

Yesu kankuberiziya kuusu kulekana
Mariku 10:1-12
1 Yesu pakamaliliti kutakula visoweru avi, kawuka Galilaya kagenda mumkowa gwa Yudeya,

kumwambu kulushemba Yoridani. 2 Wantu wavuwa wamgenderiti aku, na yomberi kawaponiziyiti

walelwi,
3 Mafalisayu wamu wamwizira, wafiriti kumgomiziya pawamkosiya, “Hashi, Malagaliru getu

gatulekeziya muntu kumleka mdala gwakuwi kwa likosa lyoseri?”

4 Yesu kawawankula, “Hashi, hamwebetuli Mumalembu Mananagala handa Mlungu pakanjiti
kumuumba muntu mpalu na mdala? 5 Su Mlungu kalonga, ‘Toziya ayi hakamleki mawu na tati
gwakuwi, hakagendi na mdala gwakuwi, woseri awili hawaweri yumu.’” ¢ Su womberi hawaweri ndiri
awili, kumbiti hawaweri yumu. Shakalemetiziyiti Mlungu, muntu nakashitula gweka.”

7 Kumbiti Mafalisayu wamkosiya, “Iwera hashi, Musa katupanani Lilagaliru kwa muntu kumleka
mdala gwakuwi kwa kumpanani malembu ga kumleka?”

8 Yesu kawankula, “Musa kalagaliriti kuwaleka wadala wenu toziya mwelewa ndiri pawawa-
fundisha. Kumbiti iwera ndiri ntambu ayi mushipindi Mlungu pakaumbiti. ® Nukugambirani kuwera
muntu yoseri yakamleka mdala gwakuwi kwantambu yoseri ilii kuliku kujimira kwakuwi, su katenda
uhumba pakayuga mdala gwingi.”

10 Wafundwa wakuwi wamgambira, “Paviwera vitwatira vya mpalu na mdala vya ntambu ayi,
mbaka kulikala pota kuyuga.”

11 Yesu kawankula, “Vitwatila avi viwawusu ndiri woseri yawaweza kuvijimira, kumbiti hera kwa
woseri Mlungu yakawapanani wavimani. 12 Toziya kwana vintu vimonga vyavimtenda muntu kayugi
ndiri, wamonga wayiwukiti ntambu ira ayi, na wamonga watendwa na wantu hapeni wayugi na
wamonga walema kuyuga toziya ya Ufalumi wa kumpindi. Yoseri yakajimira mafundu aga, su
kagajimili.”

Yesu kankuwatekelera wana wadidini

Mariku 10:13-16; Luka 18:15-17
13 Wantu wamu wamjegeriti Yesu wana wadidini su kawakisikiri na kuwaluwira kwa Mlungu,

kumbiti wafundwa wawakalipira. 14 Yesu katakula, “Muwaleki wana wizi kwa neni, namuwalewelera
toziya Ufalumi wa kumpindi ndo wa wantu gambira wana awa.”
15 Kawakisikira womberi, shakapanu kawuka palii.

Muntemba kalunda
Mariku 10:17-31; Luka 18:18-30
16 Muntu yumu kamgendera Yesu kamkosiya, “mfunda, ntendi shintu gaa shiherepa su mpati

ukomu wa mashaka goseri?”

17Yesu kamwankula, “Iwera hashi gunkosiya kuusu shitwatila shiheri? Kwana yumu hera yakawera
muheri. Pagufira kwingira muukomu wa mashaka goseri gugajimili malagaliru ga Mlungu.”

18 Yomberi kakosiya, “Malagaliru goshi?”

Yesu kamwankula, “Nagulaga, nagutenda uhumba, nagwiwa, nagutakula upitawu wa mpayu kwa
muntu yoseri, 1° guwapanani ligoya tati gwaku na mawu gwaku, na guwafiri wantu wamonga ntambu
yagulifira gumweni.”

20 Muntemba ulii kamgambira, “Malagaliru goseri nugajimira, ntendi shishi shimonga?”

21Yesu kamgambira yomberi, “Handa pagufira guweri muheri nakaka, gugendi gwakawuzi vintu
vyaku vyoseri na guwapanani mpiya wahushu na gwenga haguweri mlunda kumpindi kwa Mlungu,
shakapanu gwizi gunfati.”

22 Muntemba ulii pakapikaniriti aga, kagenda zakuwi pakakalala toziya kaweriti kalunda nentu.

23 Shakapanu Yesu kawagambira wafundwa wakuwi, “Nakaka nukugambirani mwenga, hayiweri
vikamala nentu kwa mlunda kwingira Muufalumi wa kumpindi. 24 Nakaka nuwagambirani, hayiweri
vikamala kwa mlunda kwingira Muufalumi wa Mlungu kuliku shigongolu shawashishema ntembu
kwingira mushitoboli sha sindanu.”

25 Wafundwa pawapikaniriti aga, walikangasha nentu. Su wamkosiya, “Hashi, ndo gaa yakaweza
kulopoziwa?”

26 Yesu kawalola na kawankula, “Ashi shikamala nentu kwa wantu, kumbiti kwa Mlungu shila shintu

shikamala ndiri.”
27 Shakapanu Peteru kalonga, “Guloli, twenga tuleka shila shintu na tukufata gwenga. Hashi,

hatupati shishi?”

28 Yesu kawagambira, “Hamuweri na unakaka kuwera Mwana gwa Muntu pakalikala mushibanta
sha shifalumi shikwisa muisi yasyayi, mwenga yamunfata neni, hamulivagi muvibanta vikwisa,
kugakolamlima makabila lilongu na mbili ga Israeli. 29 Na yoseri yakalekiti numba ama mlongu ama
mhasha ama tati ama mawu ama wana ama malambu toziya yaneni, hakapati mala miya nentu ya
vilii yakavilekiti na hakalikali muukomu wa mashaka goseri. 30 Kumbiti wantu wavuwa yawawera wa
kwanja vinu hawaweri wa kupelera, na woseri yawawera wakupelera vinu hawaweri wa kwanja.

Watenda lihengu mulirambu lya mizyabibu

1 “Ufalumi wa kumpindi ulifana hangu. Kuweriti na muntu yakalilawa mandawira putiputi ku-
genda kuwatula wantu watendi lihengu mulirambu lyakuwi lya mizyabibu. 2 Kapataniti nawomberi
shibenamgongu sha lishaka limu, na kawajega wantu wamu mulirambu lyakuwi lya mizyabibu.
3 Kalawa saa tatu mandawira kagenda pahala pa soku kawawona wantu wamonga wagoloka paliya
wahera lihengu. 4 Sukawagambira, ‘Mwenga mgendi mwakatendi lihengu mulirambu lya mizyabibu,
neni hanuwapanani shibenamgongu.” 5 Su womberi wagenda. Mweni kana lirambu kawuka
kayi saa sita na saa tisa palwala, katenditi ntambu iraa. ¢ Payiweriti pakwegera na mshenji
kuzyeta pakagenditi pahala pa soku, kawawoniti wantu wamonga wankali wankugoloka paliya.
Yomberi kawakosiya, ‘Iwera hashi mgoloka panu paliwala poseri pota kutenda lihengu?’ 7 Womberi
wamwankula, ‘Kwahera muntu yakatupa lihengu twenga.” Na yomberi kawagambira, ‘Mwenga
mgendi na kutenda lihengu mulirambu lyaneni lya mizyabibu.’

8 “Mshenji paguzyetiti yakana lirambu kiziti na kamgambiriti mtula mpiya gwakuwi, ‘Guwashemi
watenda lihengu na guwapanani vibenamgongu vyawu, gwanjiti kuwapanana yanuwajegiti muu-
peleru na gumaliri kwa kuwapanana walii yanuwajegiti kwanja.” 9 Wantu yawanjiti kutenda
lihengu mshenji kuzyeta, gumpanani kila muntu shibenamgongu sha lishaka limu. 10 Su wantu
waliya yawaweriti wakwanja kwiza kutenda lihengu wiziti kutola mpiya zyawu, womberi waliholiti
kuwera hawapati mpiya nentu kuliku womberi, kumbiti wapatiti vibenamgongu vyawu kila muntu.
11 Womberi watoliti mpiya zyawu na wanjiti kumuhinginiziya mtuwa yakawajegiti kutenda lihengu.
12 Watakula, ‘Wantu awa yaguwajegiti kutenda lihengu muupeleru, watenda lihengu lisaa limu hera,
twenga tutenda lihengu kwanjira mandawira mpaka mshenji kuzyeta, tuvumiliya mshenji gukalipa,
su gwenga gutulipa twenga ntambu yaguwalipa womberi!’

13 “Mtuwa ulii kamwankula yumu gwawu, ‘Gupikaniri ganja, nukupunja ndiri shintu! Toziya
gujimilirana na neni nukulipi shibenamgongu. 4 Vinu gutoli malipu gaku na gugendi ukaya. Nfira
kumupa muntu ayu yanumjegiti muupeleru kutenda lihengu, shibenamgongu ntambu yanuku-
panana gwenga. 15> Hashi, neni nekeziwa ndiri kutenda ntambu yanfira kutendera mpiya zangu? Ama
gumonera weya toziya neni ntanga wantu?” ”

16 Yesu kamalira kwa kutakula, “Su wantu woseri yawawoneka wakuupeleru vinu, hawaweri
wakwanja na wantu woseri yawawoneka wakwanja vinu, hawaweri wakuupeleru.”

Yesu kankuyowera mala ya tatu kuusu kuhowa kwakuwi
Mariku 10:32-34; Luka 18:31-34
17Yesu pakaweriti kankugenda Yerusalemu, kawatoliti wafundwa wakuwi lilongu na wawili pamb-

wega na kuwagambira gweka yawu pawaweriti wankugendagenda. 18 Kawagambira, “Mpikaniri,
twankugenda Yerusalemu, aku Mwana gwa Muntu hawambati na kumjega kwa Watambika wakulu
na wafunda wa Malagaliru. Womberi hawamtozi kumlaga 19 na hawawapanani wantu wa isi zimonga,
womberi hawamtenderi lidufiya na hawamkomi na hawamlagi kwa kumkong'ondera mulupingika na
lishaka lya tatu kwanjira pakahowiti hakazyuki.”

Kuluwa kwa mawu gwa Yakobu na Yohani
Mariku 10:35-45
20 Shakapanu mdala gwa Zebedayu kiziti kwa Yesu pamuhera na wana wakuwi wawili, kamsunta-
malira na kumluwa shintu.
21Yesu kamkosiya, “Gufira shishi?”
Mawu uliya kamwankula, “Gunahidi neni kuwera wana waneni awa wawili hawalivagi yumu uwega
waku wa kumliwu na yumonga uwega waku wa kumshigi, shipindi paguwera Mfalumi.”

22 Yesu kawankula wana walii, “Muvimana ndiri shamluwa. Hashi, muweza kulandira lutekeru lwa
ndabibiku lwanfira kulandira neni?”

Womberi wamwankula, “Tuweza.”

23 Yesu kawagambira, “Nakaka hamlandiri lutekeru lwangu. Kumbiti neni hapeni ntakuli yoshi

hakalivagi kumliwu ama kumshigi kwaneni. Shitwatira ashi ndo sha woseri yawatulilwa kala na Tati
gwangu.”

24 Wafundwa wamonga walii pawapikaniriti aga, wawakalaliti walongu wawili walii. 25 Su Yesu
kawashema woseri pamuhera na kawagambira, “Muvimana kuwera wakolamlima wa isi zimonga
wankuwakola wantu wawu kwa makakala na walongoziya wawu wanauwezu nentu. 26 Kumbiti kwa
mwenga naiwera gambira womberi pakati penu. Handa pakati penu kwana muntu yakafira kuwera
mkulu, kaweri ntumintumi gwa wantu woseri. 27 Handa pakati penu kwana muntu yakafira kuwera
gwa kwanja, kaweri ntumintumi gwenu. 28 Na neni Mwana gwa Muntu niziti ndiri wantenderi,
kumbiti niziti kutenda na kuwulaviya ukomu wangu, su nuwalopoziyi wantu wavuwa.”

Yesu kankuwaponiziya wanalwisi wawili
Mariku 10:46-52; Luka 18:35-43
29Yesu pamuhera na wantumintumi wakuwi pakaweriti wankuwuka lushi lwa Yeriku, lipinga likulu

lya wantu limfatiti. 3° Su kuweriti na wanalwisi wawili walivaga pampeku pa njira, wapikiniriti
kuwera Yesu kankupita peni paliya, su wanjiti kubotanga, “Mtuwa, Mwana gwa Dawudi! Gutuwoneri
lusungu!”

31 Lipinga lya wantu liwakalipira na kuwagambira wanyamali. Kumbiti womberi wongera
kubotanga, “Mtuwa, Mwana gwa Dawudi! Gutuwoneri lusungu!”

32Yesu kagoloka kawashema womberi. Su kawakosiya, “Mfira nuwatenderi shishi?”

33 Womberi wamwankula, “Mtuwa, tuluwa kuwona!”
34 Su Yesu kawawonera lusungu, kawashinkula masu gawu, na palaa paliya waweziti kuwona na
wamfatiti.

Yesu kankwingira Yerusalemu kwa shereku
Mariku 11:1-11; Luka 19:28-38; Yohani 12:12-19
1Yesu na wafundwa wakuwi pawaweriti pakwegera na Yerusalemu na kusoka Betifagi kulugongu
lwa Mizeyituni, kawatumiti wantumintumi wakuwi wawili, 2 pakawagambira, “Mgendi mpaka
munjegeri. 3 Handa muntu yoseri pakatakula shoseri, mumgambiri, ‘Mtuwa kawafira kawatenderi na
shakapanu hawawalekeri.” ”
4 Shitwatira ashi shitendikiti su galii gagatakulitwi na mbuyi gwa Mlungu gatendeki,
5 “Mlugambiri lushi lwa Sayuni,

Guloli, Mfalumi gwaku kankwiza kwa gwengal
Ndo mpoli na kakwena panani pa punda,
Na ndama, mwana gwa punda.”

¢ Su wafundwa wakuwi wagenda na watenda ntambu Yesu yakawalagaliriti, 7 wamjega punda ulii
na ndama gwakuwi, wayazilira nguwu zyawu panani pa punda na Yesu kakwena kalivaga pampindi
pakuwi. 8 Lipinga lya wantu wayarika nguwu zawu munjira, na wantu wamonga wadumula maputira
ga mitera na waiyalika panjira. ° Lipinga lya wantu wamlongoleriti Yesu na wamonga wamfatiti
kumbeli pawabotanga,
“Kakwiswi Mwana gwa Dawudi!
Mlungu kamtekeleri yakiza mulitawu lya Mtuwa!
Kakwiswi Mlungu!”

10 Yesu pakaweriti kankwingira Yerusalemu, lushi loseri luweriti na shelekusheleku. Wantu
wakosiyiti, “Hashi, ayu ndo gaa?”

1 Lipinga lya wantu liwankula, “Ayu ndo Yesu mbuyi gwa Mlungu, kalawa Nazareti isi ya Galilaya.”

Yesu kagenda kwingira Mnumba nkulu ya Mlungu

Mariku 11:15-19; Luka 19:45-48; Yohani 2:13-22
12 Yesu kagenda kwingira Mnumba nkulu ya Mlungu, kawawinga kunja wantu woseri yawaweriti

wankuwuza na kuhemera vintu palii. Kazigalambuziya meza zawaweriti wankuvunjira mpiya na
vigoda vya wantu yawaweriti wankuwuza wang'unda, 13 na kawagambira, “Galembwa Mumalembu
Mananagala kuwera Mlungu kalonga, ‘Numba nkulu yaneni hayishemwi numba ya sala.” Kumbiti
mwenga muyitenda mpanga ya wapoka!”

14 Wanalwisi na yawalewelekiti wamgendiriti Yesu Kunumba nkulu ya Mlungu na yomberi
kawaponiziya. 15 Su, watambika wakulu na wafunda wa Malagaliru wakalaliti pawawoniti vitwatira
vya kulikangasha vyakatenditi na wana pawaweriti wankubotanga Mnumba nkulu ya Mlungu
pawalonga, “Kakwiswi Mwana gwa Dawudi!” 16 Su womberi wamkosiya Yesu, “Hashi, gupikinira
ntambu yawalonga?”

Yesu kawankula, “Yina mpikanira. Hashi, hamwebetuli Malembu aga? ‘Guwafunditi wana na wana
wanonu ntambu ya kukukwisa.” ”

17Su, Yesu kawaleka na kagenda kunja kwa lushi na kagenda Betaniya na kalikaliti kulaa pashiru
poseri.

Yesu kankugupangira mtera gwa Kuyu

Mariku 11:12-14,20-24
18 Yesu pakaweriti kankuwuya mlushi mandawira putiputi, kaweriti na njala. 1 Kaguwona mkuyu

pampeku pa njira na kagugendera, kumbiti guweriti gwahera bwajubwaju loseri ira gwana mihamba
hera. Su kagugambira mtera, “Hapeni guleri kayi mabwajubwaju!” Palaa palii mkuyu gulii guyuma.

20 Wafundwa pawaguwoniti na walikangasha, pawalonga, “Iwera hashi mkuyu agu guyuma
kanongola?” 21 Yesu kawankula, “Nakaka nuwagambirani, handa pamuwera na njimiru pota na
lyoga, hamuwezi kutenda ntambu yantenditi kwa mkuyu agu na kwa hangu ndiri hera kumbiti
ata hamuwezi kulugambira lugongu, ‘Gutupuki gukalidibiziyi gumweni mulitanda,” na hayitendeki.
22Handa pamwajimira, hampananwi shoseri shamluwa kwa Mlungu.”

Likosiwu kuusu uwezu wa Yesu
Mariku 11:27-33; Luka 20:1-8
23 Yesu kingiriti Mnumba nkulu ya Mlungu na kaweriti kankufunda. Watambika wakulu na wazewi

wamwiziriti Yesu na kumkosiya, “Hashi, gutenda vitwatira avi kwa uwezu wa gaa? Hashi, ndo gaa
yakakupanana uwezu awu?”

24 Yesu kawankula, “Naneni hanuwakosiyi likosiwu limu na pamunankula, su naneni hanuwagam-
birani ntenda vitwatira avi kwa uwezu wa gaa. 25 Nuwakosiya, ‘Hashi, uwezu wa Yohani Mbatiza
ulawiti kwagaa? Hashi, ulawiti kumpindi ama kwa wantu?’ ”

Kumbiti wanyjiti kulitakuziyana weni, “Hatulongi ashi? Handa patutakula, ‘Ulawiti kwa Mlungu,’
yomberi hakatukosiyi, ‘Su, iwera hashi mumjimiriti ndiri Yohani?” 26 Kumbiti patulonga, ‘Ulawiti kwa

wantu,’ tutira lipinga lya wantu toziya wantu woseri wavimana kuwera Yohani kaweriti mbuyi gwa
Mlungu.” 27 Su, wamwankula Yesu, “Tuvimana ndiri.”
Yesu kawagambira, “Naneni viraa hapeni nuwagambiri ntenda vitwatira avi kwa uwezu wa gaa.

Mfanu gwa wana wawili

28 “Vinu mwenga mulihola ashashi kwa shitwatira ashi? Kuweriti muntu yumu yakaweriti na
wana wakuwi wawili. Yomberi kamgendiriti mkulu yumu na kulonga, ‘Mwana gwangu, leru gugendi
gwakatendi lihengu mulirambu lya mizyabibu.” 2° Yomberi kamwankula, ‘Hapeni ng'endi,” kumbiti
shakapanu kagenda kutenda lihengu. 30 Shakapanu tati ulii kamgendera mwana gwakuwi yumonga
kamgambiriti ntambu ilii. Yomberi kamwankula, ‘Yina tati hang'endi,” kumbiti kagenditi ndiri.
31 Hashi, pa wawili awa gaa yakatenditi gakafiriti tati gwakuwi?”

Womberi wamwankula, “Uliya mwana gwa kwanja.”

Su, Yesu kawagambira, “Nuwagambirani nakaka, watola kodi na wandiyandiya hawawalonguleri
kugenda kwingira Muufalumi wa Mlungu. 32 Toziya Yohani Mbatiza kiziti kwa mwenga kawalan-
guziya njira ya kulikala ya kumfiriziya Mlungu na mwenga mumjimira ndiri, kumbiti watola kodi na
wandiyandiya wamjimiriti. Ata pamwoniti goseri aga, mwenga mlekiti ndiri vidoda vyamtenda na
kumjimira yomberi.”

Mfanu gwa watenda lihengu mulirambu lya mizyabibu
Mariku 12:1-12; Luka 20:9-19

33 Yesu kalonga, “Mpikaniri mfanu gumonga. Kuweriti na muntu yakaweriti na lirambu, ndo
mweni yakalimiti mizyabibu, katindiziya lipamanda na kabawa linegu lya kukamira zyabibu na
kanyawiti liringu lya kulolelera. Shakapanu lirambu lya mizyabibu lilii kaliyazimira kwa wal-
imaji, mweni kagenda mwanja gwa kutali. 34 Shipindi sha kubenanga pashisokiti, kawatumiti
wantumintumi wakuwi kwa walimaji walii, su watoli semu yakuwi yawabeniti. 3> Walimaji walii
wawakamula wantumintumi wakuwi, yumu wamkomanga, yumonga wamlaga na yumonga wamlaga
kwa kumgumanga mabuwi. 3¢ Muntu ulii kawatuma kayi wantumintumi wamonga wavuwa, kuliku
wa kwanja, walimaji walii watenda ntambu ira ilii. 37 Upeleru kamtuma mwana gwakuwi kugenda kwa
womberi pakalihola, ‘Nakaka hawampikiniri mwana gwangu.” 38 Kumbiti walimaji walii pawamwoniti
mwana gwakuwi, walitakuziyana weni kwa weni, ‘Ayu ndo muhala gwakuwi. Mwizi tumlagi na uhala
wakuwi hauweri watwenga!” 39 Su, wambata na wamlaviya kunja kulirambu lilii lya mizyabibu na
wamlaga.”

40Yesu kawakosiya, “Vinu, mweni kana lirambu lya mizyabibu pakiza, hakawatendi hashi walimaji
walii?”

41 Womberi wamwakula, “Hakawalagi woseri yawatenditi vidoda na lirambu lilii hakawapanani
walimaji wamonga, ndo weni hawamupanani semu yakuwi yawavibena kwa shipindi sha kubenanga.”

42 Yesu kawagambira, “Hashi, hamwebetuli shawalembiti Mumalembu Managala?

‘Libuwi lyawalilemiti wanyawa numba,

vinu liwera libuwi lyaliwera na mana nentu kuliku mabuwi goseri.
Mtuwa ndo yakatenditi shitwatira ashi,

shitwatira sha kulikangasha nentu kwa twenga!” ”

43 Yesu kongera kutakula, “Su nuwagambirani, Ufalumi wa Mlungu hawawawusiyi kwa mwenga na
kuwapanani wantu yawalera mabwajubwaju gaherepa. 44 Yoseri yakaguwa pa libuwi ali hakamegeki
vipandi vipandi na libuwi palimguwira muntu yoseri, halimupekesi.”

45 Watambika wakulu na Mafalisayu pawapikaniriti mifanu ya Yesu na wavimaniti kuwera yomberi
kaweriti kankuwalonga weni. 46 Su wajeriti kusakula ntambu ya kumkamula Yesu. Kumbiti womberi
watiriti lipinga lya wantu lyawamaniti kuwera Yesu ndo mbuyi gwa Mlungu.

1 Mfanu gwa msambu gwa ndowa
Luka 14:15-24



MATAYU 22:1 32 MATAYU 22:31

1 Yesu katakuliti nawomberi kayi kwa mfanu. 2 “Ufalumi wa kumpindi ulifana ntambu
ayl. Kuweriti na mfalumi yakamtandiriti mwana gwakuwi mpalu msambu gwa ndowa. 3 Su,
kawatumiti wantumintumi wakuwi wakawashemi walii yawashemiritwi wizi kumsambu, kumbiti
walii yawashemiritwi walemiti kwiza. * Kawatuma kayi wantumintumi wamonga, pakatakula,
‘Muwagambiri yawawashemiriti kuwera msambu gwangu vinu gwa kala, wang'ombi wangu na
wandama waherepa wawalikitula kala. Shila shintu shiwera kala, su mwizi mumsambu gwa ndowa!’
5 Kumbiti wahenga yawashemiritwi walishera ndiri, su wendereyiti na vitwatira vyawu, yumu
kagenditi kulirambu kwakuwi na yumonga kagenditi kutenda biyashala yakuwi, ¢ na wamonga
wawakamula wantumintumi walii, wawakomanga na kuwalaga. 7 Mfalumi ulii kakalariti nentu,
su kawatuma wanjagila wakuwi wakawalagi woseri yawatenditi hangu na kapambira motu lushi
zyawu. 8 Shakapanu kawagambira wantumintumi wakuwi, ‘Msambu gwa ndowa gwa kala, kumbiti
yawashemiritwi walema kwiza. ° Vinu mgendi munjira pamwawona wantu woseri mwashemi wizi
mumsambu gwa ndowa.” 10 Su wantumintumi walii wawuka na wagenda munjira, wawashemera
wantu woseri yawawoniti, wadoda na waheri, numba yoseri ya msambu ivuwiti wahenga.

11 “Mfalumi pakayingiriti kuwalola wahenga, kamwona muntu kavala ndiri nguwu ya ndowa.
12 Mfalumi kamkosiya, ‘Ganja, gwingira hashi panu pota kuvala nguwu ya ndowa?’ Kumbiti yomberi
kawankula ndiri. 13 Palaa palii mfalumi kawagambira wantumintumi, ‘Mumtawi magulu na mawoku,
mwakamwasi kunja muntiti. Aku hakalili na kugayagaya menu gakuwi.” ”

14 Na Yesu kamalira kwa kutakula, “Yawashemiritwi wavuwa, kumbiti yawasyagulitwi ndo wadi-
dini.”

Mafundu kuusu kulipa kodi kwa Kayisari
Mariku 12:13-17; Luka 20:20-26

15 Shakapanu Mafalisayu wagenda zawu na wapangiti ntambu ya kumgomiziya Yesu kwa visoweru
vyakuwi. 16 Su, womberi wawatuma wafundwa wawu pamuhera na wantumini wa shipinga sha
Herodi kugenda kwa Yesu. Womberi walonga, “mfunda, tuvimana handa gwenga gutakula nakaka.
Gwenga gufunda nakaka kuusu mafiliru ga Mlungu kwa wantu, gutira ndiri shawalihola wamonga,
toziya gulishera ndiri ukulu wa muntu. 17 Su, gutugambiri, gwenga gulihola shishi? Lagaliru ama
lagaliru ndiri kulipa kodi kwa Kaisari?”

18 Kumbiti Yesu kavimana ukondola wawu yawalihola, su kawagambira, “Mwawafyangu mwenga!
Iwera hashi mwankujera kungomiziya? 19 Munanguziyi mpiya zya kulipira kodi!”

Womberi wamlavilira ligwala lya mpiya, 20 na Yesu kawakosiya, “Sheni na malembu aga mumpiya
ga gaa?”

21 Womberi wamwankula, “Ga mfalumi gwa Rumi.”

Su Yesu kawagambira, “Mumpanani Kaisari vyaviwera vya Kaisari na mumpanani Mlungu
vyaviwera vya Mlungu.”

22 pawapikaniriti hangu, walikangasha na wamleka wagenditi zawu.

Mafundishu kuusu kuzyuka
Mariku 12:18-27: Luka 20:27-40

23 Lishaka liraa lilii, Masadukayu wamu ndo yawatakulaga wantu yawahowiti hapeni wazyuki,
wamgenderiti Yesu. 24 Su wamgambira, “mfunda, Musa katakuriti kuwera muntu yakayugiti
pakahowa pota kuleka mwana, ndo mlongu gwakuwi kamyugi mdala mkenja uliya, su kamleleri wana
mlongu gwakuwi yakahowiti. 25 Vinu petu panu, paweriti na walongu saba. Mlongu mkulu kayugiti
mdala na kahowiti pota kupata mwana, su mlongu gwakuwi kamuhala mkenja ulii. 26 Iwera ntambu
ira kwa mlongu gwa pili na gwa tatu mpaka kwa woseri saba. 27 Lupeleru na mdala uliya kahowiti
viraa. 28 Vinu, mulishaka lya kuzyuka kwa yawahowiti, hashi, mdala ayu hakaweri mdala gwa gaa?
Toziya mkenja ayu kaweriti mdala wa walongu woseri saba.”

29 Yesu kawankula, “Mwenga mwagamila nakaka! Mwagamila toziya mgamana ndiri Malembu
Mananagala ama makakala ga Mlungu. 30 Toziya yawahowiti pawazyuka, hawalifani gambira
wantumintumi wa kumpindi kwa Mlungu na wantu hapeni wayugi ama kuyugwa. 3! Kumbiti
kuusu kuzyuka kwa yawahowiti, hashi, hamwenibetuli galaa Mlungu gakawagambiriti? Mlungu

kawagambiriti, 32 ‘Neni ndo Mlungu gwa Aburahamu, ndo Mlungu gwa Isaka, ndo Mlungu gwa
Yakobu!” Yomberi Mlungu gwa wahowiti ndiri, ira Mlungu gwa wakomu.” 33 Lipinga lya wantu
palipikaniriti hangu walikangasha mafundu gakuwi.

Lilagaliru likulu
Mariku 12:28-34; Luka 10:25-28
34 Mafalisayu pawapikaniriti handa Yesu kawawankula Masadukayu mpaka wasinditi kumkosiya

kayi, su womberi waliwoniti pamuhera. 35> Yumu gwawu, mfunda gwa Malagaliru, kamkosiya Yesu
kwa kufira kumgomiziya, 3¢ “mfunda, lilagaliru lyoshi ndo likulu Mumalagaliru?”

37 Yesu kamwankula, “Gumfiri Mtuwa Mlungu gwaku kwa moyu gwaku gwoseri, kwa rohu yaku
yoseri na kwa mahala gaku goseri.” 38 Ali ndo lilagaliru likulu lya kwanja. 39 Na lya pili lilifana na
ali, “Gumlfiri gwapakwegera gwaku ntambu yagulifira gumweni.” 40 Malagaliru goseri ga Musa na
malembu ga wambuyi wa Mlungu gankulitumbira malagaliru mawili aga.

Likosiwu kuusu Kristu Mlopoziya
Mariku 12:35-37: Luka 20:41-44
41 Mafalisayu pawaweriti pamuhera, Yesu kawakosiiti, 42 “Mwenga mulihola hashi kuusu Kristu

Mlopoziya? Hashi, yomberi ndo gwa shiyiwuku shagaa?”
Wamwankula, “Shiyiwuku sha Dawudi.”
43 Yesu kawagambira, “Su, iwezekana hashi kwa likakala lya Rohu Mnanagala Dawudi kamshemi
yomberi ‘Mtuwa’? Dawudi katakuliti,
44 *Mtuwa kamgambiriti Mtuwa gwangu,
Gulivagi uwega waneni wa kumliwu,
Mpaka nuwatuli wangondu waku pasi pa magulu gaku.’

45 Payiwera Dawudi kamshemiti yomberi ‘Mtuwa,” su iwezakana hashi kuwera Kristu ndo gwa
shiyiwuku sha Dawudi?”

46 Kwahera muntu yoseri yakaweziti kumwankula Yesu na kwanyjira lishaka lilii kwahera yakajeriti
kayi kukosiya shoseri.

Yesu kankuwaberiziya wantumini kuusu wafunda wa Malagaliru na Mafalisayu
Mariku 12:38-40; Luka 11:37-52; 20:45-47
1 Shakapanu Yesu kaligambira lipinga lya wantu pamuhera na wafundwa wakuwi, 2 “Wafunda wa

Malagaliru na Mafalisayu wanauwezu wa kutakulira Malagaliru ga Musa. 3 Sumfiruwa kujimila na ku-
tenda shoseri shawawagambireni, kumbiti namtenda vyawawatenda weni, toziya watenda ndiri vilii
vyawafunda. 4 Watawa visanka vitopa na kuwatwika wantu, kumbiti weni wasinda ata kutalipisiya
shala wapati kupapa. > Womberi wankutenda matendu gawu goseri su wantu wagawoni, wankuvala
tepi zilembwa malagaliru kusheni kwawu na mumawoku na wongera mishirashira mumahabiti gawu.
¢ Wafira kulikala pahala paligoya mumsambu na kulikala viti vya ligoya munumba ya Mlungu. 7 Wafira
wawalamsiyi kwa ligoya pahala pa soku na wafira wantu wawashemi, ‘Mfunda.” 8 Kumbiti mwenga
namshemwa ‘mfunda,” toziya mfunda gwenu yumu hera, na woseri mwenga mwawalongu. ° Ama
namumshema muntu yoseri ‘Tati’ pasipanu, toziya mwana Tati yumu hera kumpindi. 1°Namshemwa
‘Walonguziya,’ toziya mwana mlonguziya yumu hera ndo Kristu Mlopoziya. 1! Yakawera mkulu pakati
penu mpaka kaweri ntumintumi gwenu. 12 Yakalikwisa hawamsulusiyi na yakalisulusiya mweni,
hakakwiswi.”

Yesu kankuukalipira ufyangu wawu
Mariku 12:40; Luka 11:39-42,44,52, 20:47
13 “Shondi wafunda wa Malagaliru na Mafalisayu, mwawafyangu mwenga! Mwankutata mlyangu

gwa Ufalumi wa kumpindi palaa wantu pawafiriti kwingira, kumbiti maweni mwenga mwingira ndiri
na muwajimira ndiri wantu yawajera kwingira. 14 Shondi wafunda wa Malagaliru na Mafalisayu,
mwawafyangu mwenga! Mwankuwayonga wakenja nakuwapoka numba zawu na mwankulilanguziya

kusali sala ntali! Toziya ya hangu hampati azabu nkulu nentu!” Malembu gamonga gahera musitari
agu.

15“Shondi wafunda wa Malagaliru na Mafalisayu, mwawafyangu mwenga! Mwankugenda mwanja
mulitanda na paisi su mpati muntu yumu yakajimira ntambu yamjimira. Pamumpata, mumtenda
mala mbili kaweri muntu gwa kugenda mumotu gwa jehanamu kuliku maweni mwenga.”

16 Shondi walongoziya mwana lwisi! Mwenga mfunda muntu pakalilapira kwa Numba nkulu ya
Mlungu, kulilapira aku shintu ndiri, kumbiti pakalirapa kwa zahabu Mnumba nkulu ya Mlungu,
kulirapira aku kumkola. 17 Mwenga mwanalwisi wazigizigi! Shoshi shana mana nentu, zahabu
ama Numba nkulu ya Mlungu yayitenda zahabu iweri nanagala? 18 Kayi mfunda, muntu pakali-
rapira pashitalawanda sha kutambikira, shintu ndiri, kumbiti pakalirapira kwa lifupu lyawalituliti
pashitalawanda sha kutambikira, kulirapa aku hakumkoli. 1 Mwenga mwawa lwisi! Shoshi sha mana
nentu, lifupu lilii, ama pashitalawanda sha kutambikira peni patendaga lifupu liweri linanagala?
20 Muntu yakalilapira kwa pashitalawanda sha kutambikira kalirapa kwa pahala pa kutambikira na
mafupu goseri gawatuliti pahala pa kutambikira. 2! Na yakalirapira kwa Numba nkulu ya Mlungu,
kalilapira kwa Numba nkulu ya Mlungu na Mlungu yakalikala amu, 22 na yoseri yakalirapira kumpindi
kwa Mlungu, su kalilapira kwa shibanta sha shifalumi sha Mlungu na kwa Mlungu yakalivagira.
23 “Shondi wafunda wa Malagaliru na Mafalisayu, mwawafyangu mwenga! Mwankuwatoza wantu
shintu shimu muvintu lilongu, ata kuusu viungu vya likolu gambira mahamba ganunkira weri
na binzari na jira na kumbiti mleka kujimira mafundu ga mana ga Malagaliru, gambira vitendu
viheri na lusungu na njimiru. Vitwatila avi vya mana ndo mfiruwa kuvitenda pota na kulyaluwa
vyamonga. 24 Mwenga walongoziya mwana lwisi! Mwankulaviya wavingozi mu vyakulanda, kumbiti
mwankumira shingongolu yawamshema ntembul

25 “Shondi wafunda wa Malagaliru na Mafalisayu, mwawafyangu mwenga! Mwankugulula
shikombi na bakuli kwa kunja, kumbiti mngati kumema vintu vyampatiti kwa wakwepula na malema.
26 Mfalisayu lwisi! Gugulula uhakata huti yawuwera mushikombi na kunja hakuweri kuherepa viraa.

27“Shondi wafunda wa Malagaliru na Mafalisayu, wafyangu mwenga! Muwera gambira mapumba
gawatyelemekiti shokaa ndo yeni kwa kunja gawonikana gaherepa, kumbiti mngati imema mifupa ya
mawuti na kila ntambu ya kudoda. 28 Viraa virii kwa kunja mwenga muwoneka mwawaheri, kumbiti
mumyoyu mwenu kumema ufyangu na udoda.

Yesu kankutunga kutozwa kwawu
Luka 11:47-51
29 “Shondi wafunda wa Malagaliru na Mafalisayu, mwawafyangu mwenga! Mwankunyawira

mapumba ga wambuyi wa Mlungu na kugalembera mapumba ga wantu waheri, 3°na mlonga, ‘Handa
twenga metulikali shipindi sha wagogolu wetu metulitangiti ndiri nawomberi kuwalaga wambuyi
wa Mlungu!” 3! Su mpitaulira kuwera maweni mwenga ndo wiwuka wawu woseri yawawalagiti
wambuyi wa Mlungu! 3% Su, mumalili shilii shawanjiti wagogolu wenu! 33 Mwenga wanjoka na
wana wa wanjoka! Mwenga namulihola kuwera muweza kukwepa kutozwa kwingira mumotu gwa
Jehanamu. 34 Su neni nuwagambirani kuwera hanuwajegeri mwenga wambuyi wa Mlungu. Na
wantu wana luhala na wafunda wa Malagaliru ga Musa, hamuwalagi wamu wawu na kuwapingika
wamonga na kuwasyatanga ntomondu wamonga munumba za Mlungu na kuwawinga kulawa lushi
na lushi. 35 Vilawilu vya kutoza kwa kuwalaga wantu woseri waheri haiweri kwa mwenga, kwanjira
kulagwa kwa Abeli muntu muheri mpaka kulagwa kwa Zakariya mwana gwa Barakiya, Zakariya
ndo mweni yamumlagiti pakati pa Numba nkulu ya Mlungu na pashitalawanda sha kutambikira.
36 Nakaka nuwagambireni, kutozwa kwa wantu woseri yawawalaga wayawu hakuweri kwa shiyiwuku
sha mashaka aga!

Yesu ntambu yakalufiriti lushi lwa Yerusalemu
Luka 13:34-35
37“Yerusalemu! Shondi shondi Yerusalemu bamu! Guwalaga wambuyi wa Mlungu, guwagumanga
kwa mabuwi walii yawatumitwi kwakuwi! Vipindi vivuwa nfira kuwatula wana waku mumawoku
mwangu gambira nkuku pakavigupika vyana vyakuwi kwa mbapatiru zyakuwi, kumbiti gwenga

gunema! 38 Su, Numba nkulu ya Mlungu yaku hailekwi ushiwa. 3% Nukugambirani kwanjira vinu,
hapeni gumoni kayi mpaka pagutakula, ‘Mlungu gumtekeleri yomberi yakiza mulitawu lya Mtuwa.’

Yesu kankutakula kuusu kubomolangwa kwa Numba nkulu ya Mlungu
Mariku 13:1-2; Luka 21:5-6
1 Yesu kalawiti Mnumba nkulu ya Mlungu, pakaweriti kankugenda zakuwi, wafundwa wakuwi
wamgenderiti wamlanguziya majengu ga Numba nkulu ya Mlungu.
2 Yesu kawagambira, “Yina, muweza kugalola goseri aga! Nakaka nuwagambirani, kwahera hata
libuwi limu halisigali panu pampindi pa libuwi limonga, kila libuwi haliwusiwi.”

Ntabika na ndabiri
Mariku 13:3-13; Luka 21:7-19

3 Yesu pakalivagiti palugongu lwa Mizeyituni, wafundwa wakuwi wamgenderiti kwa bada, su
wamkosiya, “Gutugambiri, hashi vitwatira avi havilawili ndii? Na hashilawiri shishi kulanguziya ndo
shipindi sha kwiza kwaku na shipindi sha upeleru pasipanu.”

4Yesu kawankula,

“Mulikali weri, muntu nakiza kuwapayirani. > Wantu wavuwa hawalawili na kulonga kila yumu,
ndo Kristu Mlopoziya na hawawazyangi wantu wavuwa. ¢ Hampikaniri kuusu ngondu pakwegera na
visoweru vya ngondu, kumbiti namulihola. Toziya vitwatira mpaka vilawiri, kumbiti upeleru weni
wankali kwiza. 7Isi yimu hailikomangi na isi yimonga na ufalumi wumu hawulikomangi na ufalumi
umonga. Panu na palii hapaweri na njala na malendemeru ga isi kila pahala. 8 Vitwatila vyoseri avi
vilifana gambira kutama pakwanja pakulera mwana.

9 “Shakapanu hawawalaviyani su wawatabisiyi na kuwalaga. Isi zoseri haziwakalaliri toziya ya
litawu lyaneni. 10 Mushipindi ashi wantu wavuwa hawaleki myoyu yawu, hawagambulikani weni
kwa weni na kukalalirana weni kwa weni. 11 Hawalawili wambuyi wa upayira, pawapotuziya wantu
wavuwa. 12 Su vitwatira vifaa ndiri havyongereki, mafiliru ga wantu wavuwa hauweri tisutisu.
13 Kumbiti muntu yakahepelera mpaka lupeleru hakalopoziwi. 14 Na Shisoweru Shiwagira sha
Ufalumi wa Mlungu hashibwerwi pasipanu poseri muwukapitawu kwa wantu wa makabila goseri
na upeleru hawizi.

Uhushu mkulu
Mariku 13:14-23; Luka 21:20-24

15 “Su, hamuwoni ‘Shintu shidoda shashihalabisiya’ shakatakuliti Danieli mbuyi gwa Mlungu,
shigoloka pahala pananagala.” Yakabetula kavimani mana yakuwi! 16 Panu, yawawera Yudeya
su watugili muvigongu. 17 Yakawera pashitwiku sha numba nakasuluka kutola shintu mnumba
mwakuwi. 18 Yakaweriti kulirambu nakawuya kumbeli kutola nguwu yakuwi. 19 Shondi shondi
wamawu yawawera na yinda na walii yawanoniziya mumashaka galii! 20 Mumluwi Mlungu, su kutuga
kwa mwenga nakuwera mashaka ga mpepu ama lishaka lya Kwoyera! 2! Toziya mushipindi ashi
hakuweri na uhushu mkulu ndoweni wankali kulawira, kwanjira kunyawa kwa pasipanu mpaka leru,
wala hapeni ilawiri kayi. 22 Kumbiti Mlungu kagapunguriti kala shiyasi sha mashaka aga, mekatendi
ndiri, kwahera muntu yoseri mekalikali. Toziya ya wantu yawasyagulitwi, Mlungu hakagapunguli
mashaka aga.

23“Su, muntu yoseri pakawagambirani, ‘Guloli Kristu Mlopoziya kapanu’ ama ‘Kapalii!” Namjimira.
24 Hawalawili ashina Kristu wa upayira na wambuyi wa upayira, hawatendi mauzauza makulu
na gakulikangasha su wawazyangi payiwezekana ata yawasyagulitwi na Mlungu. 25> Mpikanili!
Nuwagambirani pamberi pa shipindi kwiza.

26 “Ama, pawawagambirani, ‘Mloli, ka kushiwalal” Namgenda aku, ama pawalonga, ‘Mloli, kalififa
panu!” Namjimira. 27 Mwana gwa Muntu hakizi gambira gulangala gambira lumeta kulyera kulawa
kwagulawa mshenji mpaka kwaguzyeta mshenyji.

28 “Palii paweriti na shashifuwiti, ndo pawajojinika wandapu.”

Kwiza kwa Mwana gwa Muntu
Mariku 13:24-27: Luka 21:25-28
29 “Palaa palii, pa mashaka ga kutabisiya, mshenji haguweri ntiti, na lyezi haliweri ndiri na
gulangala na ntondu hazituluki kulawa kulyera na likakala lya kumpindi halilibegizii. 30 Shakapanu,
lilangaliru lya Mwana gwa Muntu halilawiri kulyera na wantu woseri wa pasipanu hawalili
pawamwona Mwana gwa Muntu pakiza mumawundi ga kumpindi pamuhera na makakala makulu.
31 Mliru mkulu gwa mbalapi hagupikaniki na yomberi hakawatumi wantumintumi wa kumpindi
wakuwi muwega za msheshi za pasipanu na hawawajojiniri wantu kulawa lupeleru lumu lwa pasipanu
mpaka lupeleru lumonga lwa pasipanu.

Mfanu gwa Mkuyu
Mariku 13:28-31; Luka 21:29-33
32 “Mleki mtera gwa mkuyu guwafundi. Mitambi ya mitera payiyanja kutomola mahamba,
muvimani kuwera shipindi sha kutowa vula shapakwegera. 33 Ntambu ira ayi mwenga pamwona
vitwatira vyoseri avi, muvimani handa shipindi shapakwegera nentu. 34 Muliholi kuwera vitwatira
vyoseri avi havilawili pamberi pa kuhowa wantu yawalikala vinu. 35 Kumpindi kwa Mlungu na
pasipanu hazipiti, kumbiti visoweru vyaneni hapeni vipiti.

Kwahera muntu yakavimana lishaka ama lisaa
Mariku 13:32-37: Luka 17:26-30,34-36
36 “Kwahera muntu yoseri yakavimana lishaka ama lisaa paviza, ama wantumintumi wa kumpindi
kwa Mlungu ama Mwana. Tati gweka yakuwi ndo yakavimana. 37 Kwiza kwa Mwana gwa Muntu
hakuweri gambira shilii shashilawiriti mushipindi sha Nuhu. 38 Mumashaka galii pamberi pa wantu
kuhowa mumafuriku waweriti wankuliya na kulanda, wantu waweriti wankuwayuga na kuyugwa
mpaka Nuhu pakingiriti mumtumbwi, 3° wavimaniti ndiri hashilawiri shishi mpaka mafuliku pagiziti
na kuwajola woseri. Ntambu ayi hayiweri pakiza Mwana gwa Muntu. 40 Shipindi ashi wantu
wawili hawaweri mulirambu, yumu hakatolwi na yumonga hakalekwi. 4! Wadala wawili hawaweri
wankusyaga usaka palwala, yumu hakatolwi na yumonga hakalekwi.
425y gulikali weri, toziya guvimana ndiri lishaka lya kwiza Mtuwa gwenu. 43Handa yakana numba
mekavimani shipindi sha kwiza kwa mpoka, mekalikali masu na mekaleki ndiri mpoka kabomolangi
numba yakuwi. 44 Su na mwenga viraa muweri kala, toziya Mwana gwa Muntu hakizi mulisaa
lyagulimana ndiri.”

Ntumini yakaaminika ama ntumini yakaminika ndiri
Luka 12:41-48
45 “Yesu kendeleyiti kutakula, Ndo gaa ntumintumi yakaaminika na kana luhala, ndo mtuwa

gwakuwi hakamtuli pampindi pa wantu wakuwi, kawapanani shiboga kwa shipindi shakuwi?
46 Mbaka ntumintumi uliya mweni mtuwa gwakuwi pakiza hakamwoni kankutenda hangu.
47 Nukugambirani nakaka, katamtula ntumini ayu kagolokeri ulunda wakuwi woseri. 48 Kumbiti
handa ndo ntumintumi kadoda, hakaligambiziyi mweni kuwera mtuwa gwakuwi hakashelewi
kuwuya, 4 na hakanji kuwakomanga wantumintumi wayaguwi na kanja kuliya na kulanda pamuhera
na waloweru. 50 Shakapanu mtuwa gwakuwi ntumintumi ulii pakizaku lishaka lyankali kulimana na
shipindi shakashimana ndiri. 51 Mtuwa hakamwazibu nentu na kumtula shipinga shimu na wafyangu.
Aku hakalili na kugayagaya menu gakuwi.”

Mfanu gwa walii lilongu
1“Shipindi ashi Ufalumi wa kumpindi ulifana hangu. Kuweriti na walii lilongu yawatoliti koloboyi
zawu na wagenditi kumwanka mpalu gwa ndowa. 2 Wamuhanu wamu waweriti na mahala na
wamuhanu wamonga waweriti wazigizigi. 3 Wazigizigi walii watoliti koloboyi zyawu pota kutola
mafuta ga motu ga shigubukiru. 4 Kumbiti wanaluhala walii watoliti mafuta ga motu gatosha msupa
zyawu. 5 Mpalu gwa ndowa kakawiti kwiza, su walii woseri wanjiti kusizira na wagonjiti.

6 “Paiweriti kala lugonu kuweriti mashowanganu, ‘Aya aya mpalu gwa ndowa!l Mgendi
mwakamwanki!” 7 Walii lilongu walii wimuka na wazitandira koloboyi zyawu. & Shakapanu wazigizigi
walii wawagambira wanaluhala walii, ‘Mtupungulili mafuta ga motu, toziya koloboyi zya twenga
zankugenda kutenda tiya.” ® Wanaluhala walii wawankula, ‘Ndala, toziya mafuta ga motu gatutosha
ndiri twenga pamuhera na mwenga. Mgendi kuvikolija mwakahemeri maweni.’ 10 Su walii wazigizigi
walii pawagenditi kuhemera mafuta ga motu, mpalu gwa ndowa kasoka. Na walii wamuhanu
walii yawaweriti kala wingiriti pamuhera na mpalu gwa ndowa mnumba ya msambu na shakapanu
mlyangu gutatwa.

11 “Shakapanu walii wamonga walii wawuya. Su womberi wabotanga, ‘Mtuwa, mtuwa! Gutu-
vuguliri mlyangu!” 12 Nayomberi hakawankuli, ‘Ndala, nuwamana ndiri mwenga!” ”

13 Na Yesu kamalaliriti kwa kutakula, “Mlikali weri, toziya muvimana ndiri lishaka ama lisaa.”

Mfanu gwa wantumini watatu
Luka 19:11-27

14 “Shipindi shilii Ufalumi wa Mlungu haulifani hangu. Kweniti muntu yumu yakafiriti kugenda
mwanja, kawashema wantumintumi wakuwi na kawatula waloleri ulunda wakuwi. 1> Kamupiti
kila muntu kulawirana na uwezu wakuwi, yumu kamupiti mihaku muhanu ya mpiya na yumonga
kamupiti mihaku miwili ya mpiya na yumonga kamupiti muhaku gumu gwa mpiya. Su kawuka
kagenda mwanja. 16 Ntumintumi yakawankiti mihaku muhanu ya mpiya kazitendera lihengu mpiya
zilii kapata mota mihaku muhanu imonga. 17 Ntambu iraa ayi ntumintumi yakawankiti mihaku miwili
ya mpiya kapatiti mota mihaku imonga miwili ya mpiya. 18 Kumbiti ntumini yakawankiti muhaku
gumu gwa mpiya kagutula, kagenda kabawa lirindi mulitapaka, kazififa mpiya zya Mtuwa gwakuwi.

19 “pashipindi shivuwa mtuwa gwa wantumintumi woseri kawuyiti na kutenda mawalanga
pamuhera nawomberi. 20 Ntumintumi yakatoliti mihaku muhanu ya mpiya kiza kajega mihaku
imonga ya mpiya. Kalonga, ‘Mtuwa guloli!” Gunupiti mihaku muhanu ya mpiya, panu kwana
mihaku muhanu imonga yaiyongelekiti. 2! Mtuwa kalonga, ‘Gutenda weri, gwenga gwamuheri na
ntumintumi gwaminika! Guwera mwaminika mushitwatira shididiki, su hanikutuli guloleri vitwatira
vikulu. Gwizi tunemeleli pamuheral’

22 “Shakapanu ntumini yakawankiti mihaku miwili ya mpiya kiziti na kulonga, ‘Mtuwa, gunupiti
mihaku miwili ya mpiya. Guloli! Panu pana mihaku miwili imonga yaiyongelekiti.’ 23 Mtuwa gwakuwi
kalonga, ‘Gutenda weri, gwenga gwamuheri na ntumintumi mwaminika!” Gwenga gwaminika
mushitwatila shididiki, hanukutuli guloleri vitwatira vikulu. Gwizi panu tunemeleli pamuhera!

24 “Shakapanu ntumintumi yakawankiti muhaku gumu gwa mpiya kiza na kulonga, ‘Mtuwa,
nuvimana kuwera gwenga gwa muntu gukalipa, gubena shilii shaguyala ndiri na gujonjonira
vyagukwetiti ndiri. 25 Ntiriti, su ng'enditi na nugufifa muhaku gwa mpiya zyaku.’

26 “Mtuwa gwakuwi kamgambira, ‘Gwenga gwa ntumintumi mdoda na mleri! Guvimana handa
neni mbena pota na kuyala na njojinira pota na kukweta. 27 Sawa, ifiruwitwi gutuli mpiya ya neni
mubenki na neni mentoliti mpiya zyangu pamuhera na mbotu yakuwi! 28 Vinu, mumpoki mpiya
azi mumpanani ulii yakana mihaku lilongu ya mpiya. 2° Toziya muntu yoseri yakawera na shintu
hawamupanani na kumwongera, kumbiti ulii yakahera shintu, ata shididini shilii shakaweriti nashu
hawampoki. 30 Na kuusu ntumintumi ulii yakahera mana, mumwasi kunja muntiti, aku hakalili na
kuyagaya menu gakuwi.””

Kutoza kuupeleru

31“Mwana gwa Muntu ndomweni Mfalumi pakiza muukwisa wakuwi pamuhera na wantumintumi
wa kumpindi wakuwi wananagala, hakalivagi mushibanta shakuwi sha shifalumi muukwisa wakuwi.
32 Wantu wa isi zoseri hawajojiniki kulongolu kwakuwi. Na yomberi hakawatuli muvipinga viwili,
gambira mlolera mifugu ntambu yakawatulaga gweka wakondolu kulawa mushipinga sha wambuzi.
33 Hakawatuli wantu yawatenda ntambu yakafiriti Mlungu uwega wakuwi wa kumliwu na yawatenditi
vidoda uwega wakuwi wa kumshigi. 34 Shakapanu Mfalumi hakawagambiri wantu walii wa uwega
wakuwi wa kumliwu, Mwizi, mwenga mtekeleritwi na Tati gwangu! Mwizi na muwuwanki ufalumi

yawakutandirani kwanjira pakunyawa pasipanu. 35 Pahweriti na njala mwenga munupiti shiboga, pa-
nyumuluwiti mwenga mnupiti mashi, nweriti muhenga mwenga mshemera ukaya kwenu, 3¢ nweriti
shivula hera munvalasiya, nweriti ndwala mwenga munwaziya, nweriti wantatira mushibetubetu
mwenga mwiza kutyangira.”

37 “Shakapanu wantu yawamfiriziya Mlungu hamwankuli, ‘Mtuwa, tukuwona koshi gwana njala
na twenga tukupiti shiboga, ama guweriti guyumuluwa na twenga tukulandasiya mashi? 38 Ndii
tukuwoniti gwamuhenga na twenga tukushemera ukaya, ama gwashivula na twenga tukuvalasiya?
39 Tukuwoniti ndii gulwala ama gwamushibetubetu na twenga twiza kukulola? 40 Mfalumi
hakawankuli, ‘Nukugambirani nakaka, kila shintu shammutendiriti yumu gwa wapusu wangu awa

muntendera neni!’
41“Shakapanu hakawagambiri walii yawaweriti uwega wa kumshigi, ‘Muwuki kulongolu kwa neni,

mwenga mpangirwiti na Mlungu! Mgendi mumotu gwa gutenda tiya ndiri gwawamtandiriti Shetani
na wantumintumi wakuwi! 42 Nweriti na njala, mwenga mnupa ndiri shiboga, nweriti nyumluwa,
mwenga mnupa ndiri mashi. 43 Nweriti namuhenga, mwenga munshemiriti ndiri ukaya kwenu,
nweriti shivula hera, mwenga munvalasiya ndiri, nweriti ndwaliti na wantatira mushibetubetu,
mwenga mwiza ndiri kuntyangira.’

44 “Shakapanu wamwankula, ‘Ndii, Mtuwa, tukuwoniti gwana njala ama guyumluwa, na gwa-
muhenga ama gwashivula ama gulwala ama gwamushibetubetu, na twenga twiza ndiri kukutanga?’
45 Mfalumi hakawankuli, ‘Nuwagambirani, kila pamlemiti kumtanga yumu gwa wapusu awa, mlemiti
kuntanga neni.” 46 Shakapanu womberi, hawagendi muntabiku ya mashaka goseri, kumbuti wantu
yawamfiriziya Mlungu hawagendi muukomu wa mashaka goseri.”

Mpangu gwa kumlaga Yesu
Mariku 14:1-2; Luka 22:1-2; Yohani 11:45-53

1 Shipindi Yesu pakamalariti kufunda vitwatira vyoseri avi, kawagambiriti wafundwa wakuwi,
2*“Pamashaka mawili muvimana, hapaweri na msambu gwa Pasaka, na Mwana gwa Muntu hawamka-
muli su wampingiki mulupingika.” Msambu gwa Pasaka guweriti gwa kulihola ntambu Waisraeli
pawawalopoziya kulawa muufalumi wa Farawu.

3 Shakapanu watambika wakulu pamuhera na wazewi waliwoniti pamuhera muukumbi wa Kayafa,
Mkulu gwa Watambika. 4 Wasakuliti ntambu ya kumkamula Yesu kwa bada su wamlagi. > Womberi
watakuliti, “Shitwatira ashi nashitendeka shipindi sha msambu gwa Pasaka toziya wantu hawatendi
ndewu.”

Yesu wankumswaga lipaki Kubetaniya
Mariku 14:3-9; Yohani 12:1-8

¢ Yesu kaweriti Betaniya, ukaya kwa Simoni, muntu yakalwaliti ungumbula. 7 Yesu pakaweriti
kankuliya shiboga, mdala yumu kamgenderiti pakaweriti na supa ya alabasta yayimemiti utuli wa
mpiya zivuwa, kammiminira mumtuwi mwakuwi. 8 Wafundwa wakuwi pawawoniti hangu, wakalala
na wamkosiya, “Iwera ashi kwananga goseri aga?” ° “Utuli awu meuwuzwi kwa mpiya zivuwa na
kuwapanani wahushu!”

10 Yesu kavimati shawashiyowera su kawagambira, “Iwera ashi mwankumgaziya mdala ayu?
Shakantendiriti ndo shiherepa kwaneni. 1! Wantu wahushu mwanawu mashaka goseri, kumbuti
neni hapeni hweri na mwenga mashaka goseri. 12 Shakatenditi mdala ayu kumiminira utuli
awu munshimba mwangu su katandira kusilwa kwaneni. 13 Vinu nuwagambirani nakaka, poseri
pawabwera Shisoweru Shiwagira pasi panu, shitwatira shakatenditi mdala ayu hashitakulwi, na
wantu hawamuholi.”

Yuda kankujimila kumgalambuka Yesu
Mariku 14:10-11; Luka 22:3-6
14 Shakapanu yumu gwa wantumintumi lilongu na wawili, litawu lyakuwi Yuda Isikariyoti su

kagenda kwa watambika wakulu 15 na kawakosiyiti, “Hamnupi shishi handa panumgalambuki Yesu
kwa mwenga?” Womberi wamuwalangiriti magwala ga shaba malongu matatu na kumupa. 16 Na

kwanjira shipindi shilii Yuda kaweriti kankusakula lupenyu luherepa lwa kumgalambuka Yesu kwa
womberi.

Yesu kankuliya shiboga sha Pasaka pamuhera na wantumintumi wakuwi

Mariku 14:12-21; Luka 22:7-13; Yohani 13:21-30
17 Lishaka lya kwanja pamberi pa msambu gwa mabumunda galekerwa ndiri simika, wafundwa

wamgenderiti Yesu na kumkosiya, “Gufira twakakutandiri koshi shiboga sha Pasaka?”
18 Yesu kawagambira, “Mgendi mlushi kwa muntu yumu ayu mwakamgambiri, ‘Mfunda kalonga,
Shipindi shangu shisoka, handiyi shiboga sha Pasaka pamuhera na wafundwa wangu, ukaya kwaku.’

19 Wafundwa watenda handa Yesu ntambu yakawagambiriti watandiri shiboga sha Pasaka.

20 Shipindi payiweriti pamihi, Yesu na wantumini wakuwi lilongu na wawili walivaga kuliya
shiboga. 2! Pawaweriti wankuliya Yesu kalonga, “Nuwagambirani yumu gwenu hakang'alambuki.”

22 Wantumini wahinginika nentu wanja kulikosiya yumu yumu, “Mtuwa hashi ndo neni?”

23 Yesu kawankula, “Yakashwika ndolonji mubakuli pamuhera na neni ndo hakang'alambuki.
24 Mwana gwa Muntu hakahowi gambira Malembu Mananagala ntambu yagatakula, kumbuti oli
wakuwi muntu ayu yakamgalambuka Mwana gwa Muntu! Iweri mbaka kwa muntu ayu handa
mekayiwuki ndiri!”

25 Yuda mgalambuka kamkosiya, “mfunda ndo neni?”

Yesu kamwankula, “Yina, gwenga ndo gutakula.”

Shiboga sha Mtuwa

Mariku 14:22-26; Luka 22:14-23; 1 Wakorintu 11:23-25
26 Pawaweriti wankuliya, Yesu katoliti libumunda, kalonga mayagashii Mlungu, kalimega na

kawapanana wafundwa wakuwi, pakalonga, “Mtoli mlii, ayi ndo nshimba ya neni.”

27 Shakapanu katola shikombi na kalonga mayagashii Mlungu, kawapanani pakalonga, “Mlandi
woseri mwenga, 28 agu ndo mwazi gwangu, gwagulanguziya lipatanu lya Mlungu kwa wantu wakuwi,
mwazi gwaguyitika kwajili ya wantu wavuwa kuwalekiziya vidoda. 22 Nuwagambirani, hanandi kayi
ndiri divayi ya mzyabibu mpaka lishaka lilii pananda divayi yasyayi pamuhera na mwenga Muufalumi
wa Tati gwangu.”

30 Shakapanu womberi wimbiti lwimbu na wawuka wagenditi kulugongu lwa Mizeyituni.

Yesu kankutunga handa Peteru hakamlemi

Mariku 14:27-31; Luka 22:31-34; Yohani 13:36-38
31 Shakapanu Yesu kawagambira, “Leru pashiru panu mawoseri mwenga hamtugi na kundeka

neni, ntambu ya Malembu Mananagala galonga, ‘Mlungu kalonga, hakamlagi mlolera mifugu na
wakondolu wa shipinga hawapalanganyiki.” 32 Kumbiti panzyukaku, hanuwalongoleri kugenda ku
Galilaya.” 33 Peteru kamgambira Yesu, “Neni hapeni nukuleki gwenga ata woseri pawakulema!”
34Yesu kamgambira Peteru, “Nukugambira, pashiru pamberi njogolu hakeniwiki, hagunemi mala
ntatu kuwera gumana ndiri neni.”
35 Peteru kamwankula, “Ata panfiruwa kuhowa pamuhera na gwenga, hapeni nukulemi nakamu!”
Na wafundwa wamonga woseri watakula ntambu iraa ayi.

Yesu kankusali mushiwunga sha Getisemani

Mariku 14:32-42; Luka 22:39-46
36 Shakapanu Yesu kagenditi pamuhera na wafundwa wakuwi pahala pawapashemapu Getisemani

na kawagambira, “Mulivagi panu neni ng'enda palongolu palii na kuluwa.” 37 Kawatola Peteru na
wana wawili wa Zebedayu, kanja kuhinginika na kushashatika, 38 na kawagambira womberi, “Moyu
guntama nentu sambira nfuwi. Mulivagi panu na mwikali masu pamuhera naneni.”

39 Su kagenda kulongolu kidogu, kasuntama makukama na kuluwa, “Tati gwangu, handa payi-
wezekana, guwusiyi nkata ayi ya ndabiri kwaneni! Ntambu yanfira ndiri neni, kumbiti gutendi
ntambu yagufira gumweni.”

40 Shakapanu kawawuyira wafundwa watatu walii na kawawona wagonja mpota na kamgambira
Peteru, “Muweza ndiri kulikala masu pamuhera na neni ata lisaa limu? 4! Mlikali masu na mluwi

namwingira mumajerwa. Moyu gwa muntu gufira gutenda gakafira Mlungu, kumbiti makakala ga
muntu gatosha ndiri.”

42 Yesu kagenditi kayi na kaluwa, “Tati gwangu, handa payiwezekana ndiri shikombi sha ndabiri
shiwuki pota neni kushilanda, su nushirandi, su vyagufiriti guvitendi.” 43 Kawuyiti kayi na kuwawona
wantumini wagonja mpota, masu gawu gaweriti gana mbota nentu.

44 Yesu kawaleka kayi, kagenda zyakuwi na kuluwa mala ya tatu, pakaluwa ntambu iraa ilii.
45 Shakapanu kawawuyira wafundwa na kuwagambira, “Hashi mwankali mwakugonja mpota na
kwoyera? Mloli! Lisaa lyeni lisoka lya Mwana gwa Muntu kukamulwa kwa makakala mumawoku
ga wantu yawana vidoda. 46 Mwimuki, tugendeni zyetu. Mloli, panu kwana muntu ulii yakafira
kung'alambuka!”

Yesu wankumkamula
Mariku 14:43-50; Luka 22:47-53; Yohani 18:3-12
47 Yesu kaweriti kankali kankutakula shipindi Yuda yumu gwa wantumini lilongu na wawili,

pakasokiti. Liziti lipinga likulu lya wantu wavuwa yawawera na mapanga pamuhera na vindonga,
womberi watumitwi na watambika wakulu pamuhera na wazewi. 48 Yuda kawapiti lipinga lya wantu
lilangaliru pakatakula, “Muntu yanumnona ndo yamumfira, su mumkamuli!”

49Yuda kamgendera Yesu na kamlamsiya, “Mfunda, ponga iweri na gwenga, su kamnona.”

50 Yesu kamgambira, “Ganja gutendi kanongola shagwiziriti!”

Wantu walii su wiziti na wamkamula Yesu na wamtawa. 5! Yumu gwa wantumintumi wa Yesu
kasomola upanga wakuwi na kamdumula likutu lya ntumintumi gwa Mtambika mkulu. 52 Yesu
kamgambira, “Guwuziyi upanga waku mumuhaku, toziya yoseri yakautendera upanga, hakahowi kwa
upanga. >3 Muvimana ndiri kuwera neni menumluwi Tati gwangu kantangi, nayomberi mekanjegeri
majeshi makulu malongu na mawili ga wantumintumi wa kumpindi kuntanga? 54 Kumbiti hagaweri
hashi, nakaka Malembu Mananagala gagalembitwi kuwera gafiruwa kulawira?”

55 Shakapanu Yesu kaligambira lipinga lya wantu, “Iwera hashi munizira na mapanga na vindonga
kunkamula gambira neni mkwapula? Kila lishaka nweriti Mnumba nkulu ya Mlungu panfunda na
munkamula ndiri. 56 Kumbiti goseri aga galawira su Malembu Mananagala ga wambuyi wa Mlungu
gatendeki.”

Shakapanu wafundwa woseri wamleka su watuga.

Yesu kapalongolu pa shiyotera motu
Mariku 14:53-65; Luka 22:54,55,63-71; Yohani 18:13,14,19-24

57 Wantu awa yawamkamuliti Yesu wamjegeriti kunumba kwa Kayafa, Mtambika mkulu, wamjo-
jinikira wafunda wa Malagaliru na wazewi. 8 Peteru kamfwatiti kwa kutali mpaka kuluwaga lwa
Mtambika mkulu na kingiriti kuzyetu pakutozera kalivaga pamuhera na walolera mlyangu, su kapati
kulola vitwatira ntambu yaviwera. 5° Watambika wakulu na shiyotera motu shoseri sha Wayawudi,
shisakuliti upitawu wa kupaya kuusu Yesu wapati kumlaga, ¢ kumbiti wantu wavuwa watakuliti
ukapitawu wa upayira kuusu yomberi. Pamuhera na hangu wapata ndiri shintu shoseri. Lupeleru
wiziti wantu wawili ¢! na walonga, “Muntu ayu katakuriti, ‘Weza kubomolanga Numba nkulu ya
Mlungu na hanyawi kwa mashaka matatu.” ”

62 Mtambika mkulu kagoloka na kamgambira Yesu, “Hashi, guwawankula ndiri wantu awa
wakutakulira shishi gwenga?” 63 Kumbiti Yesu kanyamala jii. Mtambika mkulu kamgambira kayi,
“Nukulapira kwa Mlungu mkomu, gutugambiri handa gwenga ndo gwa Kristu Mlopoziya, Mwana
gwa Mlungu.”

64 Yesu kamwankula, “Yina, gwenga gutakula. Kumbiti nuwagambirani mwawoseri mwenga,
kwanjira shipindi ashi hamumwoni Mwana gwa Muntu kalivaga uwega wa kumliwu wa Mlungu
yakawera na makakala goseri na pakiza mumawundi ga kumpindi!”

65 Panu Mtambika mkulu kapapula nguwu yakuwi na katakula, “Kamuhigilanga Mlungu! Tufira
ndiri ukapitawu umonga! Vinu mpikanira mayigiranga gakuwi! ¢ Mwenga mulihola hashi?”

Womberi wamwankula, “Kana makosa su kafiruwa kahowi.”
67 Shakapanu wamtemera mata kusheni na wamkoma na womberi wamuwakula.



MATAYU 26:68 41 MATAYU 27:17

68 Na walonga, “Kristu gututungiri! Ndo gaa yakakuwakuliti!”

Peteru kankumlema Yesu
Mariku 14:66-72; Luka 22:56-62; Yohani 18:15-18,25-27
69 Peteru kaweriti kalivagiti kunja kuzyetu ntumini mdala pakamgenderiti na kulonga “Gwenga

guweriti pamuhera na Yesu gwa Galilaya.”

70 Kumbiti Peteru kabera palongolu pa woseri. Kalonga, “Nuvimana ndiri vintu vyagutakula.”
71 pakaweriti kankulawa pamlyangu gwa kuzyetu, ntumini mdala yumonga kamwona Peteru na
kawagambira wantu yawaweriti paliya, “Muntu ayu kaweriti pamuhera na Yesu gwa Nazareti.”

72 Peteru kabera kayi na kuwankula, “Nulirapa kuwera nummana ndiri muntu ayu!”

73 Katepu hera wantu yawaweriti wagoloka paliya wamgenderiti Peteru na watakula, “Nakaka
ntambu yagutakula ilanguziya gwenga gwa muntu wa Galilaya!”

74 Shakapanu Peteru kalonga, “Nulirapa kuwera nuwagambirani nakaka! Mlungu gwangu kanazibu
handa neni panuwapayira! Nummana ndiri muntu ayu!”

Katepu njogolu kaweka, 7> na Peteru kaliholiti visoweru vyakagambiritwi na Yesu, “Pamberi pa

njogolu keniwiki, hagunemi mala ntatu kuwera gumana ndiri neni.” Kalawa kunja na kagenda kulila
nentu.

Yesu wankumjega kwa Pilatu

Mariku 15:1; Luka 23:1-2; Yohani 18:28-32
1 Mandawira putiputi watambika wakulu woseri na wazewi waliwoniti pamuhera watenditi

mpangu gwa kumlaga Yesu. 2 Womberi wamtawa pingu na wamjega kwa Pilatu mkulu gwa mkowa
yakasyagulitwi na mlongoziya gwa sirikali ya Rumi.

Kuhowa kwa Yuda
Matendu 1:18-19
3 Yuda mgalambuka, pakawoniti kuwera Yesu wamtoza kala, yomberi moyu gumtamiti nentu na

kawawuzilira watambika wakulu pamuhera na wazewi magwala malongu matatu galii ga mpiya.
4Kalonga, “Neni ntenda vidoda kwa kumgalambuka muntu yakahera likosa, wamlagi!”

Womberi wamwankula, “Gatuwusu shishi twenga? Aga ndo gaku gumweni!”

5Yuda kaziyasa mpiya zilii Mnumba nkulu ya Mlungu, kalawa kunja kagenda kulilaga mulugoyi.

6 Watambika wakulu wazitola mpiya zilii na walonga, “Azi ndo mpiya zya mwazi na ifaa ndiri
kuzitula mluhanja Iwa Numba nkulu ya Mlungu.” 7 Pawajimilirana kala kuusu mpiya azi, womberi
wazitumiya kuhemera lirambu lya ukaka, liweri pahala pa kusilira wahenga. 8 Ndo mana mpaka leru
lirambu ali walishema, “Lirambu lya Mwazi.”

9 Su visoweru vyakatakuliti Yeremiya mbuyi gwa Mlungu vitendeki, “Watoliti magwala malongu
matatu ga mpiya, shyasi sha wantu wa Israeli wapangiti kumlipira yomberi, 10 na wahemelera lirambu
la ukaka, Mtuwa ntambu yakanagaliriti.”

Pilatu kankumkosiya Yesu

Mariku 15:2-5, Luka 23:3-5, Yohani 18:33-38
11 Yesu wamgolosiyiti palongolu pa mkulu gwa mkowa, ndomweni yakamkosiyiti. Su Pilatu

kamkosiya, “Hashi, gwenga ndo mfalumi gwa Wayawudi?”
Yesu kamwankula, “Gwenga gulonga.” 12 Kumbiti Yesu kankula ndiri shintu, watambika wakulu
na wazewi pawaweriti wankumsitaki.
13 Su Pilatu kamkosiya, “Hashi, gupikinira ndiri masitaka goseri aga gawalaviya kwa gwenga?”
14tKumbiti Yesu kawankula ndiri ata shisoweru shimu, ata mkulu gwa mkowa ayu kalikangasha
nentu.
Yesu wankumtoza kulagwa

Mariku 15:6-15; Luka 23:13-25; Yohani 18:39-19:16
15 Tweriti shitiba shawu mushipindi sha msambu gwa Pasaka mkulu gwa mkowa kumvugulira

mtatirwa yumu yawamfiriti. 16 Shipindi ashi kuweriti na muntu yumu yakamanikaniti nentu
yawamtatiriti mushibetubetu litawu lyakuwi Baraba. 17 Su wantu pawaliwoniti pamuhera, Pilatu

kawakosiya, “Mfira numulaviyi yoshi pakati pa awili awa, Baraba ama Yesu yawamshema Kristu
Mlopoziya?” 18 Yomberi kavimaniti weri kuwera walongoziya wa Shiyawudi wamjegiti Yesu kwakuwi
kwajili ya weya.

19 Pilatu pakaweriti kalivaga pashigoda sha kutoza, mdala gwakuwi kamjegeriti ujumbi, “Nag-
uliyingiziya mulisitaka lya muntu ayu muheri, toziya leru ntabika nentu mukulota kuusu yomberi.”

20 Watambika wakulu na wazewi waligambiriti lipinga lya wantu wamluwi Baraba wamvuguliri
na Yesu wamlagi. 21 Kumbiti Pilatu kalikosiya lipinga lya wantu, “Hashi, yoshi pakati pa wawili awa
yamfira nukuvugulirani?”

Womberi wamwankula, “Baraba!”

22 Pilatu kawakosiya, “Vinu ntendi ashashi kuusu Yesu yawamshema Kristu Mlopoziya?”

Woseri wamwankula, “Gumpingiki mulupingika!”

23 Kumbiti Pilatu kakosiya, “Hashi, yomberi katenda likosa gaa?”

Shakapanu womberi wanjiti kushowangana, “Wampingiki mlupingika!”

24 Pilatu pakawoniti kuwera kafanikiwa ndiri shoseri na kwana vidoda viweriti vyankwanja katoliti
mashi na kaganaviya mawoku gakuwi palongolu pa lipinga lya wantu na kalonga, “Neni nahera
lawama kuhowa kwa muntu ayu. Na shitwatila ashi mtendi maweni.”

25 Lipinga lyoseri lya wantu limwankula, “Mwazi gwakuwi guweri kwa twenga na kwa wananguta
wetu.”

26 Shakapanu Pilatu kamvugulira Baraba kulawa mushibetubetu, kumbiti Yesu pawamsyatanga
kala ntomondu, kamlaviyiti wampingiki mulupingika.

Wanjagila wakumtendera lijonga Yesu
Mariku 15:16-20; Yohani 19:2-3
27 Shakapanu wanjagila wa Pilatu wamtola Yesu wamwingiziya mumakawu makulu ga numba zya

wanjagila wa Shirumi na wamjojinikira shipinga shoseri. 26 Wamvula nguwu zyakuwi na wamvalisiya
lihabiti lya langi nsheri. 2° Su wapota lijenjeri lya misontu na wamvalisiya mumtuwi mwakuwi na
wamtulira ludenki muliwoku lyakuwi lya kumliwu na wasuntama palongolu pakuwi na wamtendera
lijonga. Womberi wamlamsiya, “Mwika Mfalumi gwa Wayawudi.” 3° Wamtemera mata na walutola
ludenki lulii na wamkoma nalu mumtuwi. 31 Pawamaliriti kala kumtendera lijonga, wamvula lihabiti
lilii na wamvalisiya nguwu zakuwi. Su wamjega yomberi kumpinjika mulupingika.

Yesu wankumpingika
Mariku 15:21-32; Luka 23:26-43; Yohani 19:17-27

32 Pawaweriti wankugenda wamwona muntu yumu litawu lyakuwi Simoni yakalawiriti lushi lwa
Kureni na wanjagila wamlazimisha kulutola lupingika lwa Yesu. 33 Pawasokiti pahala pawapashema
Goligota, mana yakuwi, “Pahala pa vipalakasa vya mtuwi.” 34 Wamupa muhanganu gwa Divayi na
mtera gukaripa, kumbuti Yesu pakailawaliriti kalema kulanda.

35 Wampingika mulupingika, shakapanu waligawirana nguwu zyakuwi kwa kugalambula simbi.
36 Pa aga walivaga panu waweriti wankumlolera. 37 Pampindi pa mtuwi gwakuwi mulupingika watula
lisitaka limwusu yomberi lyawalembiti, “Ayu ndo Yesu, Mfalumi gwa Wayawudi.” 38 Shakapanu
wawapingika wakwepula wawili pamuhera na Yesu, yumu uwega wa kumshigi kwakuwi na yumonga
uwega wa kumliwu kwakuwi.

39 Wantu yawaweriti wankupita pahala paliya wamwigilanga Yesu na kutikisiya mituwi yawu
pawalonga, 40 “Gwenga gulitumbiti kuyibomolanga Numba nkulu ya Mlungu na kuinyawa kwa
mashaka matatu! Vinu gulilopoziyi gumweni handa gwenga gwa Mwana gwa Mlungu, su gusuluki
palupingika!”

41Ntambu iraa ayi watambika wakulu na wafunda wa Malagaliru na wazewi wamtendiriti lijonga,
42 “Kawalopoziyiti wamonga, kumbuti kasinda kulipoziya mweni! Hashi, yomberi mfalumi ndiri gwa
Israeli? Vinu kasuluki palupingika na twenga hatumjimiri. 43 Kamtumbiliti Mlungu na kutakula eti
yomberi ndo Mwana gwa Mlungu. Su tuleki tumloli Mlungu kamlopoziyi handa kamfira nakaka!”

44 Ntambu iraa ayi na wakwepula walii yawawapingikiti pamuhera na Yesu wamuhigiranga viraa.

Kuhowa kwa Yesu
Mariku 15:33-41; Luka 23:44-49; Yohani 19:28-30
45 Kwanjira saa sita mpaka saa tisa paliwala, pasipanu poseri paweriti na ntiti masaa matatu.

46 Payiweriti saa tisa Yesu kalira kwa liziwu likulu, “Eloyi, Eloyi lama sabakitani?” Mana yakuwi,
“Mlungu gwangu, Mlungu gwangu iwera ashi gundeka?”

47 Wantu wamu yawagolokiti palii pawapikaniriti hangu, walonga, “Kankumshema Eliya!” 48 Yumu
gwawu katuga katola lidodoki, kalijwika mudivayi isheshema, kayitula mulupeleru lwa ludenki na
wajera kumupa yomberi kalandi.

49 Kumbiti wamonga walonga, “Guheperi, tuloli handa Eliya kankwiza kumlopoziya!”

50 Yesu kalira kayi kwa liziwu likulu, su kahowa.

51 Shakapanu lipaziya lya Numba nkulu ya Mlungu lyalilekaniziya pahala pananagala nentu,
lidegeka vipandi viwili kulawa kunani mpaka pasi. Pasipanu pabegiziwa na matalawu gapantika,
52na mapumba gagubutuka na wantu wa Mlungu wavuwa yawahowiti wawazyukusiwa. 53 Womberi
walawa mumapumba na Yesu pakazyukiti kala kulawa kwa wahowiti, womberi wagenditi Yerusalemu
lushi lunanagala, wawonikaniti na wantu wavuwa.

54 Mkulu gwa wawanjagila na wanjagila yawaweriti wankumlolera Yesu, wawoniti kubegiziwa
pasipanu na vitwatira vyoseri vyavilawiriti, watiriti nentu na walonga, “Nakaka muntu ayu kaweriti
Mwana gwa Mlungu!”

55 Kuweriti na wadala wavuwa palii, pawalola kwa kutali. Wadala awa ndo walii yawamfatiti Yesu
kulawa Galilaya na wamtangiti. 5¢ Pakati pawu paweriti Mariya Magidalena na Mariya mawu gwa
Yakobu na mlongu gwakuwi yawamshema Yosefu, pamuhera na mdala gwa Zebedayu.

Yesu wankumsira
Mariku 15:42-47: Luka 23:50-56; Yohani 19:38-42
57 Payiweriti pamihi, kiziti muntu yumu kalunda mwenikaya gwa Arimatayu litawu lyakuwi Yosefu

na yomberi kaweriti mfundwa gwa Yesu. 58 Kamgenderiti Pilatu na kaluwa mawuti ga Yesu. Pilatu
kalagalira wamupi Yosefu mawuti galii. 5° Su Yosefu katola mawuti galii, kagatindiziya sanda iherepa,
60 na Kagatula mulipumba lya mpanga lyakuwi, lyakalisongoliti palitalawu. Su kalibiringa litalawu
likulu pamlyangu gwa lipumba na kagenda zyakuwi. ¢! Mariya Magidalena na Mariya gwingi ulii
yawaweriti walivaga palii pawalola lipumba.

Lipumba lyankulolerwa

62 Shirawu yakuwi, lishaka lya Kwoyera, watambika wakulu na Mafalisayu wamgendiriti Pilatu,
63 na walonga, “Mtuwa, tulihola kuwera mpayu ulii katakuliti pamberi pa kuhowa kwakuwi kalongiti,
‘Pa mashaka matatu hanzyuki.” ¢4 Su gulagaliri lipumba lyakuwi waliloleri weri mpaka lishaka lya
tatu, su wafundwa wakuwi hapeni wawezi kwiza kugatola mauti gakuwi na kuwagambira wantu
kuwera kazyuka. Kupayira aku hakuweri kudoda kuliku kupayira kwa kwanja.”

65 Pilatu kawagambira, “Muwatoli walolera, mgendi na kulolera lipumba ntambu yamuweza.”

66 Su wagenda na kulolera lipumba walimatira litalawu na kuwaleka wanjagila waloleri.

28

Kuzyuka kwa Yesu

Mariku 16:1-10; Luka 24:1-12; Yohani 20:1-10
1 palipititi lishaka lya Kwoyera, mandawira putiputi lishaka lya jumapili, Mariya Magidalena na

Mariya yumonga ulii, wagenditi kulilola lipumba. 2 Palaa palii kulawira kutikinyika kukulu kwa isi,
ntumintumi gwa kupindi gwa Mtuwa kiziti kulawa kumpindi, kalibiringisiya libuwi lilii na kalivagira.
3 Kawonikaniti gambira umemi na nguwu zyakuwi ziweriti neru mbuu. 4 Walolera lipumba waweriti
na lyoga likulu ata wawera gambira wantu yawahowa.

5 Ntumintumi gwa kumpindi kawagambira wadala walii, “Namtira mwenga! Nuvimana kuwera
mwankumsakula Yesu yawampingikiti. © Kwahera panu, toziya Kazyuka ntambu yakalongiti.
Mwizi mloli pahala pawamtuliti. 7 Su mgendi kanongola vinu na mwakawagambiri wafundwa
wakuwi, ‘Kazyuka kulawa kwawahowiti na kankuwalongolera kugenda ku Galilaya, aku hamumuwoni
yomberi!” Muliholi shanuwagambirani.”

8 Wadala awa walawiti kanongola mulipumba, watuga kugenda kuwagambira wafundwa wakuwi,
pawawera na lyoga na nemeleru nkulu.

® Vumu Yesu kaliwona nawomberi na kuwagambira, “Mwakashina?” Womberi wamwizira na
kumsuntamalira pamagulu gakuwi na wamguwira. 10 Yesu kawagambira “Namtiral Mgendi
mwakawagambiri walongu wangu wagendi Galilaya, aku hawamoni.”

Shawatakuliti walolera lipumba

11 Wadala walii pawaweriti wankugenda zawu, walolera wamu wa lipumba wagenditi mlushi
kuwagambira watambika wakulu wa numba ya Mlungu kuusu vitwatira vyoseri vyavilawiliti. 12 Su
waliwona pamuhera na wazewi watenda mpangu, wawapanani wanjagila walii mpiya zivuwa nentu
13 na wawagambira, “Mwenga mtakuli kuwera wafundwa wakuwi wiziti pashiru wawiwa mawuti
gakuwi twenga patugonjiti. 14 Na mkulu gwa mkowa pakavimana visoweru avi, twenga hatuyoweri
nayu na mwenga hapeni mpati matatizu. 1> Walolera lipumba walii wazitola mpiya na watenda shilii
shawawagambira watendi. Shisoweru ashi sheneyiti kwa wayawudi mpaka leru.

Yesu kankuwalawira wantumini wakuwi
Mariku 16:14-18; Luka 24:36-49; Yohani 20:19-23; Matendu 1:6-8
16 “Wafundwa lilongu na yumu wagenditi Galilaya pahala Yesu pakawagambiriti wagendi.

17 Womberi pawamwoniti Yesu wamguwira, tembera wamonga waweriti na lyoga.”

18 Yesu kiziti pakwegera na kawagambira, “Wanupa uwezu woseri kumpindi na pasipanu. 1° Su
mgendi kwa wantu wa makabila goseri kila pahala na muwatendi waweri wafundwa wangu,
muwabatizi mulitawu lya Tati na Mwana na Rohu Mnanagala, 20 na muwafundi womberi kujimila
kila shintu shanuwalagalira mwenga. Na neni hanweri na mwenga mashaka goseri mpaka kupelera
kwa pasipanu.”

SHISOWERU SHIWAGIRA SHAKALEMBITI
MARIKU
ULONGOLERU

Shisoweru Shiwagira shakalembiti Mariku ndo shimu pakati pa vintola vyamsheshi Mulipatanu lya
Syayi vyankuyowelera makaliru ga Yesu Kristu. Kila shintola shimu pa avi vishemwa Injili, pashiwera
na mana “Shisoweru Shiwagira”. Vintola vya Matayu na Mariku na Luka na Yohani vilembitwi
Pakuhowa kwa Yesu. Shisoweru Shiwagira sha Mariku ndo Shisoweru Shiwagira shididini pakati
pa virii visoweru viwagira vyamsheshi. Imanikana kuwera ndo Shisoweru Shiwagira sha kwanja
kulembwa kuliku virii visoweru viwagira vimonga na shilembitwi pakati pa shinja sha malongu
sita na muhanu mpaka shinja sha malongu saba Pakwiyuka kwa Yesu. Wabetula wajimira kuwera

Shisoweru Shiwagira ashi shilembitwi Rumi kwa kuwapanana moyu wantu yawamjimiriti Yesu aku
Rumi.
Mariku viraa kamanikana kwa litawu limonga Yohani Mariku, yakaweriti pamuhera na ntu-

mintumi Paulu na Barinaba kumbiti uzyumi wakuwi upunguliti palii pakaliwusiyiti mumwanja
gwawu gwa untumintumi, Matendu 13:13. Pa Mariku kagenditi kayi mwanja pamuhera na Barinaba,
Matendu 15:37-39. Mariku viraa kamanikaniti ndo ganja gwa pakwegera na Peteru, 1Pet 5:13. Mariku
kaweriti ndiri kapitawu gwa kuwona kuusu makaliru ga Yesu, wabetula wajimiriti kuwera Mariku
kalembiti gavuwa kuusu galii gakampikaniriti Peteru pakayoweriti kuusu makaliru ga Yesu kayi ndo
lyanjiru lya shintola ashi. Mushisoweru Shiwagira, Mariku katakuliti nakamu kuusu wafundwa na

mafundu ga Yesu mulishaka lya upeleru.
Yagaweramu

Mariku kankushilanguziya shintola, shipandi sha 1:1-13.

Shakapanu Mariku kankulonga utenderu wa Yesu pakaweriti Galilaya, shipandi sha 1:14-8:21.

Shakapanu kankuyowelera kuusu mwanja gwa Yesu aku Yerusalemu, shipandi sha 8:22-10:52.

Mariku kankumalalira kulemba kuusu shipindi sha Yesu aku Yerusalemu, pamuhera na kuhowa
kwakuwi na kuzyuka kwakuwi, shipandi sha 11:1-16:8.

Lihengu lwa Yohani Mbatiza

1 Shisoweru Shiwagira ashi sha Yesu Kristu, Mwana gwa Mlungu.

2Yankuyanja gambira Isaya mbuyi gwa Mlungu ntambu yakalembiti,
“Mlungu kalongiti, ‘Guloli numtuma ntumintumi gwangu hakakulonguleri
Hakakunywawili njira yaku.’
3 Liziwu lya muntu lipikanika kushiwala,
‘Mumtenderi kala Mtuwa njira yakuwi,
mumnyawili weri njira zyakuwil” ”

4 Yohani kalawiriti kushiwala, kawabwelera wantu na kuwabatiza, pakawagambira, “Mleki vidoda
vyenu na mbatizwi na Mlungu hakawalekiziyi vidoda vyenu.” 5 Wantu wavuwa wamgenderiti Yohani,
wantu yawalawiti Yerusalemu na Yudeya, walekiti vidoda vyawatenditi na yomberi kawabatiziti

mulushemba lwa Yoridani.
¢ Yohani kavaliti nguwu yayinyawitwi kwa mibaira ya nkanyama ngamiya, mushunu kalitawiti

lugoyi lwa lukuli na shiboga shakuwi shiweriti lwashi na wanjombi. 7 Yohani kabweriti pakalonga, “Pa
neni kankwiza muntu mkulu kuliku neni. Neni nfaa ndiri ata kuyopola lugoyi lwa vilwatu vyakuwi.
8 Neni nukubatizani kwa mashi, kumbiti yomberi hakawabatizani kwa Rohu Mnanagala.”

Kubatizwa na kugeziwa kwa Yesu
Matayu 3:13, 4:11; Luka 3:21-22, 4:1-13
9 Mashaka galii Yesu kiziti kulawa Nazareti lushi lwa Galilaya na kabatiziwitwi na Yohani
mulushemba lwa Yoridani. 10 Pala palii Yesu pakalawiti mumashi, kawona kumpindi kwa Mlungu
kuvuguka na Rohu Mnanagala kamkangalira gambira ng'unda. 11 Na liziwu lilawira kumpindi kwa
Mlungu, lilonga, “Gwenga gwa Mwana gwangu yanukufira, gunfiriziya.”

12pala palii Rohu Mnanagala kamlonguziyiti Yesu kushiwala. 13 Su kaweriti kushiwala aku mashaka
malongu msheshi, pakajeresiwa na Shetani. Kalikaliti aku pamuhera na wankanyama wa kuntundu
na wantumintumi wa kumpindi wamtenderiti.

Yesu kankuwashema walowa wamsheshi wa wasomba
14 Yohani pawamtatiriti kala mushibetubetu, Yesu kagenditi lushi lwa Galilaya, kulii kanjiti

kubwera Shisoweru Shiwagira sha Mlungu, 15 pakalonga, “Shipindi shiza! Ufalumi wa Mlungu
wapakwegera. Mleki vidoda vyamtenda na mushijimiri Shisoweru Shiwagira!”

16 Yesu kaweriti kankupita mumpeku mwa litanda lya Galilaya, kamwona Simoni na Andereya
mlongu gwakuwi, womberi waweriti wankulowa wasomba. 17 Yesu kawagambira, “Munfati neni,
hanuwafundi mwenga muweri walowa wantu.” 8 Pala palii wazileka nyavu zyawu na wamfata.

19 Yesu pakagenditi palongolu padidini, kawawoniti Yakobu na Yohani wana wa Zebedayu
walivagiti mumtumbwi wankunyawa nyavu zyawu. 20 Pala palii Yesu kawashema wamfati, womberi
wamleka Zebedayu tati gwawu pamuhera na wantumintumi wakuwi mumtumbwi.

Muntu yakawera na washamshera

21 Yesu na wantumintumi wakuwi wagenditi lushi lwa Kafarinaumu, palifikiti Lishaka lya Kwoyera
a Yesu kagenditi munumba ya Mlungu na kanja kufunda. 22 Wantu yawampikaniriti Yesu walikan-
gashiti nentu ntambu yakafunditi, toziya kafunditi ndiri gambira wafunda wawu wa Malagaliru ga
Musa, kumbiti kafunditi gambira muntu yakawera na uwezu.

23 Shipindi shilaa shilii kuweriti na muntu yakaweriti na washamshera Munumba ya Mlungu,
yomberi kabotanga, 24“Yesu gwa Nazareti, gwana shishi na twenga? Shagwizira gutwagamiziyi? Neni
nukumana kala kuwera gwenga gwa gaa, gwenga gwa Mnanagala gwa Mlungu.”

25 Yesu kamkalipira shamshera ulii, “Umatu, gumwuki muntu ayu.”

26 Shamshera kambegeziya nentu muntu ulii pakabotanga, shakapanu kamlekeziya. 27 Wantu
woseri walikangashiti nentu na wanjiti kulikosiya, “Shishi ashi? Aga mafundu ga syayi yagawera
na uwezu! Muntu ayu kawera na makakala ga kuwawinga washamshera na womberi wamjimira!”

28 Su visoweru vyakatenditi Yesu vipikinirika kanongola koseri mumkowa gwa Galilaya.

Yesu kankuwaponiziya wantu wavuwa

29 Palaa palii pawalawiti Munumba ya Mlungu, womberi wagenditi pamuhera na Yakobu na Yohani
mpaka ukaya kwa Simoni na Andereya. 30 Pawasokiti palii, womberi wamgambiriti Yesu kuwera
mikamwana gwa Simoni kapyupa kagonja mushitanda. 3! Su Yesu kamgendera mlweri, kamkola
liwoku na kumgolosiya, mawu ulii kawera mkomu na kanja kuwatelekera.

32 pamihi mshenji paguzyetiti, wantu wamjegera Yesu walweli woseri na walii yawaweriti na
washamshera. 33 Wantu woseri wa lushi lulii wajojinikiti paluwaga lwa numba. 34 Yesu kawaponiziyiti
wantu wavuwa yawaweriti na malweri ga kila ntambu. Viraa kawawingiti washamshera, kafiriti ndiri
washamshera watakuli shintu shoseri toziya waweriti wankumumana.

Yesu kankubwera Kugalilaya
Luka 4:42-44
35 Shilawu yakuwi ligonugonu, Yesu kalawa kunja kwa lushi na kagenditi pahala pa gweka kumluwa

Mlungu. 3¢ Kumbiti Simoni na wayaguwi wagenditi kumsakula. 37 Na pawamwoniti kala wamgambira,

“Kila muntu kankukusakula!”
38 Kumbiti Yesu kawankula, “Tugendeni pahala pamonga pa lushi zyaziwera pakwegera, su

neni nwezi kubwera aku viraa toziya ashi ndo shashinjegiti kushitenda.” 3° Su yomberi kagenda
Mugalilaya kwoseri pakabwera mnumba za Mlungu na kuwawinga washamshera.

Yesu kankumponiziya muntu yakawera na ungumbula
40 Mungumbula yumu kamgenderiti Yesu kasuntumala na kamluwa, “Pagufira gumweni gumpungi

neni.”b

a 1:21 Lishaka lya Kwoyera. Lishaka lya Sabato, mana yakuwi Lishaka lya Kwoyera. b 1:40 Gumpungi. Ungumbula uweriti ulweri
umleweleriti muntu kumluwa Mlungu, toziya muntu yakawera na ugumbulu kalolwa kuwera muhumba.

41 Yesu kamwonera lusungu nentu, kamkola liwoku kalonga, “Neni nfira, gupungwi.” 42 Palaa
palii Muntu ungumbula umlekeziya. 43 Shakapanu Yesu kambereziya muntu ulii, kamlekeziya
kagendi zyakuwi 44 pakamgambira, “Nagumgambira muntu yoseri visoweru avi, kumbiti gugendi
gwakaliranguziyi kwa mtambika gwa Numba ya Mlungu na gulaviyi malaviwu kwajili ya kupungwa
kwaku gambira Musa ntambu yakalagaliriti kuwera ukapitawu kwa woseri kuwera guponiziwa.”

45 Kumbiti muntu ulii kagenda kanja kubwera visoweru vya kuponiziwa kwakuwi kwa kila
yakamwona. Su Yesu kasinda kuliyonisiya mulushi lulii, yomberi kalikaliti pahala pa gweka.
Pamuhera na hangu wantu waweriti wankumgendera yomberi kulawa wega zoseri.

2

Yesu kamuponaziya muntu yakalewelekiti
Matayu 9:1-8, Luka 5:17-26

1 Pa mashaka gavuwa ndiri, Yesu kawuyiti Kafarinaumu, wantu wapikinira handa kawuya ukaya.
2 Wantu wavuwa wajojinikiti palii mpaka paweriti kwahera lupenu mnumba, ata kunja pamlyangu.
Nayomberi kaweriti kankuwabwerera shisoweru sha Mlungu. 3 Su wantu wamu wiziti pawamjega
muntu yakalewelekiti, yomberi kapapitwi na wantu wamsheshi. * Toziya wantu waweriti wavuwa,
wasinditi kumjega pakwegera na Yesu. Suwabomoliti pashitwiku pahala pakaweriti Yesu. Shapakanu
wamsulusiya muntu ulii yakalewelekiti pakawera mumkeka. 5 Yesu pakawoniti njimiru yawu,
kamgambiriti muntu ulii yakalewelekiti, “Mwana gwangu, vidoda vyakuwi vilekiziwa.”

¢ Wafunda wamu wa Malagaliru ga Musa waweriti walivaga kweni aku, walihola mumyoyu mwawu,
7 “Iwera ashi muntu ayu kankutakula ntambu ayi? Ayu kankumwigiranga Mlungu! Gani kawezi
kulekiziya vidoda? Mlungu gweka yakuwi ndiri?”

8 Pala palii Yesu kashimana shilii shawaliholiti mumyoyu mwawu. Yomberi kawakosiya, “Ashashi
mwankulihola hangu mumyoyu mwenu? ° Shizotopa ng'anji shii, kumgambira muntu yakalewelekiti,
‘Vidoda vyaku vilekiziwa” ama kumgambira, ‘Gwimuki, gutoli mkeka gwaku gugendi?’ 10 Su nfira
muvimani kuwera Mwana gwa MuntuC kana uwezu gwa kulekiziya vidoda pasipanu.” Shapakanu
kamgambira muntu ulii yakalewelekiti, 11 “Nukugambira, gugoloki, gutoli mkeka gwaku, gugendi
ukaya kwaku!”

12 Yomberi kagoloka, palaa palii kanyasula mkeka gwakuwi kagendagenda pakalolwa na wantu
woseri. Woseri walikangasha, wamkwisa Mlungu pawalonga, “Hatweniwoni shintu gambira ashi
nakamu!”

Yesu kamshema Lawi
Matayu 9:9-13; Luka 5:27-32

13 Yesu kagenda kayi kumpeku kulitanda lya Galilaya. Lipinga likulu lya wantu limgendera,
nayomberi kanja kuwafunda. 14 Pakaweriti kankupita, kamwona Lawi mwana gwa Alifayu, kalivaga
mnumba mwa kulipira kodi. Yesu kamgambira, “Gunfati.” Lawi kagoloka, kanfata.

15 Shakapanu, Yesu kaweriti kankuliya shiboga ukaya kwa Lawi. Watola kodi wavuwa na walii
yawawashema wawera na vidoda waweriti wankuliya pamuhera na Yesu na wafundwa wakuwi,
toziya kuweriti na wantu wavuwa yawaweriti wankumfata. 1¢ Wafunda wamu wa Malagaliru ga
Musa waweriti shipinga washishema Mafalisayu pawamuwoniti Yesu kankuliya pamuhera na “walii
yawawashema wawera na vidoda” na watola kodi, womberi wawakosiya wafundwa wakuwi, “Iwera
ashi Yesu kankuliya pamuhera na watola kodi na yawawera na vidoda?”

17 Yesu pakagapikaniriti aga kawagambira, “Wantu washinashina wamfira ndiri bwana mganga,
kumbiti walweli wamfira. Niza ndiri kuwashema wantu yawalihola wankumfiriziya Mlungu, kumbiti
niza kuwashema yawawera na vidoda.”

Kufunga kuliya
Matayu 9:14-17; Luka 5:33-39

C 2:10 Mwana gwa Muntu Yesu kalishema kwa litawu lya Mwana gwa Muntu. Guloli shintola sha Danieli 7:14.

18 Wafundwa wa Yohani Mbatiza na wafundwa wa Mafalisayu waweriti wankufunga kuliya. Wantu
wamu wamgendera Yesu na kumkosiya, “Iwera hashi wafundwa wa Yohani Mbatiza na wafundwa wa
Mafalisayu wankufunga kuliya, kumbiti wafundwa waku wafunga ndiri kuliya?”

19 Yesu kawankula, “Wantu pawawera mumsambu gwa ndowa waweza hashi kufunga kuliya
shipindi mpalu gwa ndowa kapamuhera nawomberi? Nakaka mpalu gwa ndowa pakawera na
womberi hapeni wafungi kuliya. 20 Kumbiti shipindi shankwiza, mpalu gwa ndowa hakawusiwi
kwawu, na panu ndo hawafungi kuliya.

21 “Kwahera muntu yakasona shiraka sha nguwu ya syayi mu nguwu ngona. Pakatenda hangu,
shiraka sha syayi hashidegi nguwu ngona, na palii papadegekiti pongereka. 22 Na kwahera muntu
yakaweza kutula divayi ya syayi muviwiga vigona. Pakatenda hangu, divayi ya syayi hayivipantangi
viwiga avi, divayi hayitiki, na viwiga havipantangiki. Kumbiti divayi ya syayi itulwa muviwiga vya
syayi.

Yesu kankufunda kuusu lishaka lya kwoyera
Matayu 12:1-8; Luka 6:1-5

23 Lishaka limu lya kwoyera, Yesu pamuhera na wafundwa wakuwi waweriti wankupita mu-
malambu ga nsaka. Pawaweriti wankupita, wafundwa wakuwi wanjiti kubenanga mikunguwi ya
nsaka. 24 Su Mafalisayu wamgambira Yesu, “Guloli! Iwera ashi wafundwa waku wankutenda shintu
shashileweritwi mulishaka lya kwoyera?”

25 Yesu kawankula, “Hamwebetuli ntambu Dawudi yakatenditi pamuhera na wayaguwi palii
pawaweriti na njala na wahera shintu? 26 Dawudi kingiriti Mnumba ya Mlungu mumashaka
galii ga mtambika mkulu Abiyatali. Kaliya mabumunda yagalaviyitwi kwa Mlungu, mabumunda
gagalekeziwa ndiri kugaliya kumbiti watambika gweka yawu ndo yawalekeziwitwi kugaliya, Dawudi
kagaliyiti na kuwapanana wayaguwi.”

27 Shapakanu Yesu kawagambira, “Lishaka lya kwoyera walitula kwajili ya wantu, na wantu ndiri
kwajili ya lishaka lya kwoyera! 28 Su Mwana gwa Muntu ndo Mtuwa ata gwa lishaka lya kwoyera.”

3

Yesu kankumponiziya muntu yakawera na liwoku lyalilewelekiti
Matayu 12:9-14; Luka 6:6-11

1 Shapakanu Yesu kingira kayi munumba ya Mlungu. Mlii paweriti na muntu yakawera na liwoku
lyalilewelekiti. 2 Wantu wamu waweriti wankumlola su wawoni handa hakamponiziyi muntu ulii
mulishaka lya kwoyera su wapati toziya ya kumsitaki. 3 Yesu kamgambira muntu ulii yakaweriti na
liwoku lyalilewelekiti, “Gwizi panu.” 4 Shapakanu Yesu kawakosiya wantu, “Hashi, lyoshi lyaliherepa
mulishaka lya kwoyera, kutenda gaherepa ama gadoda? Kumponiziya muntu ama kulaga?”

Kumbiti womberi wanyamalira jii. 5 Yesu kawalola wantu woseri walii kwa maya, kahinginikiti
nentu toziya ya ukamala wa myoyu mwawu. Shapakanu kamgambira muntu ulii, “Gunyoshi liwoku
lyaku.” Yomberi kanyosha, pala palii liwoku lyakuwi lipona nakamu! ¢ Pala palii Mafalisayu walawiti
kunja, wanja kusakula ntambu ya kumlaga Yesu, womberi pawawera na shipinga sha wantu wa
Herodi.

Lipinga lya wantu lyankumfata Yesu

7 Yesu pamuhera na wafundwa wakuwi uganu na wagenditi kulitanda lya Galilaya, na lipinga
lya wantu limfatiti kulawa Galilaya mkowa gwa Yudeya. 8 Viraa virii Yerusalemu na mumikowa
ya Idumeya na kumwambu kwa lushemba Yoridani na lushi lwa Tiru na Sidoni. Lipinga lya
wantu awa wavuwa wamgenderiti Yesu toziya wavipikiniriti vitwatira vivuwa vyakatenditi. ° Toziya
lipinga lya wantu lyaliweriti likulu, Yesu kawagambira wafundwa wakuwi wamtuliri mtumbwi, su
wantu nawambabanika. 10 Kawaponiziyiti walweli wavuwa, walii yawawera na malweli waweriti
wankumbabanika su wapati kumshinkula. 11 Kila mala washamshera pawamwoniti Yesu, waguwiti
pasi kulongolu kwakuwi na wagutanga pawalonga, “Gwenga gwa Mwana gwa Mlungu!”

12 Kumbiti Yesu kawakaripiriti nentu washamshera walii nawalonga kuwera mweni ndo gaa.

Yesu kankusyagula wantumintumi lilongu na awili
Matayu 10:1-4; Luka 6:12-16
13 Shapakanu Yesu kakweniti kulugongu, kawashema walii yakawafiriti mweni, nawomberi
wamgendera. 14 Kawasyagula wantu lilongu na awili viraa kawashema wantumintumi, su wapati
kuwera pamuhera na yomberi na su kapati kuwatuma wagendi kuwabwelera wantu 15> na waweri
na uwezu wa kuwalaviya washamshera.
16 Awa ndo wantu lilongu na awili yakawasyaguliti, Simoni, Yesu kamupananiti litawu Peteru na
17 Yakobu na Yohani mlongu gwakuwi, woseri wana wa Zebedayu, Yesu kawashema Bowanerigi,
mana yakuwi “Wana wa Kuguguma” viraa vilii 18 Andereya na Filipu na Batolumayu na Matayu na
Tomasi na Yakobu mwana gwa Alifayu na Tadeyi na Simoni Mkanani 1° na Yuda Isikariyoti, ayu ndo
yakamgalambukiti Yesu.

Uwezu wa Yesu ulawiti kwa gaa?
Matayu 12:22-32; Luka 11:14-23, 12:10

20 Shapakanu Yesu kawuyiti ukaya. Lipinga likulu lya wantu wajojinikiti kayi mpaka Yesu na
wantumintumi wakuwi wasinditi kuliya shiboga. 2! Walongu wakuwi pawapikaniriti gawatakuliti
wantu, wagenda kumtola, toziya wantu watakuliti, “Kana lukwali.”

22 Wafunda wa Malagaliru ga Musa yawalawiti Yerusalemu walongiti, “Ayu kana Belizebuli! Mkulu
gwa washamshera ndo yakamupanana makakala ga kuwalaviya washamshera.”

23 Yesu kawashema, kawagambira kwa mifanu, “Kwa ntambu ashi Shetani kamlaviyi Shetani
myaguwi? 24 Ufalumi pawupalangika, ufalumi hapeni ugoloki. 25 Viraa kaya payipalangika, kaya ayi
hayiyagamili. 26 Handa Shetani pakalilema mweni pakawera kapalangika, hapeni kagoloki kumbiti
upereru wakuwi usoka.

27 “Kwahera muntu yakaweza kwingira mnumba mwa muntu yakawera na makakala, kumbiti huti
kamtawi muntu ulii. Shapakanu hakawezi kuvitola vintu vyoseri.

28 “Nukugambirani nakaka, wantu hawalekiziwi vidoda vyawu vyoseri na mayigilangu gawu
goseri. 29 Kumbiti muntu yoseri yakamwigilanga Rohu Mnanagala hapeni kalekiziwi nakamu, toziya
vidoda avi vyankulikala mashaka goseri.” 30 Yesu katakuriti hangu toziya wantu wankulonga, “Kana
washamshera.”

Mawu na walongu wa Yesu
Matayu 12:46-50; Luka 8:19-21
31 Shapakanu mawu na walongu wa Yesu wasoka. Wagoloka kunja, wamtuma muntu kingiri
mnumba wakamshemi. 32 Lipinga likulu lya wantu liweriti limzinga Yesu. Womberi wamgambira,
“Mawu gwaku na walongu waku wa kunja wankukusakula.”
33 Yesu kawankula, “Mawu gwangu na walongu waneni washina gaa?” 34 Shapakanu kawalola
wantu yawamzingiti na kutakula, “Mloli! Awa ndo mawu gwangu na walongu wangu! 3> Muntu yoseri
yakatenda ntambu ya kafira Mlungu, ayu ndo mlongu gwangu na dada gwangu na mawu gwangu.”

4

Mfanu gwa muntu yakayala mbeyu
Matayu 13:1-9; Luka 8:4-8
1Yesu kanja kayi kufunda mumpeku mulitanda lya Galilaya. Lipinga lya wantu limzingikiti liweriti
likulu mpaka kakweniti mumashuwa iweriti mmashi na kulivaga amu. Wantu woseri walivaga
kumpeku kulitanda. 2 Kawafunda vitwatira vivuwa kwa mifanu. Mumafundu gakuwi kawagambiriti,
3 “Mpikaniri! Paweriti myala mbeyu kagenditi kukweta mbeyu. 4 Pakaweriti kankuyala mbeyu,
zimonga zitulukira munjira, wampongu wiza na kuziliya. > Zimonga zitulukira mulitalawu lyahera
litapaka livuwa. Mbeyu azi zimeriti kanongola toziya litapaka lididini. ¢ Kumbiti pagulawiti mshenji,
gulunguziya mbeyu zimeriti toziya mishigira yakuwi igenda ndiri pasi. 7 Zimonga zitulukira pa
misontu, zikula na misontu izibabanika mbeyu zimeriti, ndo zilera ndiri. 8 Zimonga zitulukira
mulitapaka liherepa zimera, zikula na kulera, yimu malongu matatu na zimonga malongu sita na
zimonga miya yimu”

9 Shapakanu Yesu kawagambira, “Mweni makutu ga kupikinira na kapikiniri!”

Mana ya mifanu
Matayu 13:10-17; Luka 8:9-10
10 Yesu pakaweriti gweka yakuwi, walii wawaweriti pamuhera na wandwa wakuwi lilongu na

wawili, wamkosiya kuusu mifanu yakuwi. 11 Yesu kawagambira, “Mwenga mpananwa kuvimana bada
ya Ufalumi wa Mlungu, kumbiti kwa walii yawawera kunja, kila shintu utakula kwawu kwa mifanu.
125y,
‘Pawalola, kumbiti wavimani ndiri,
Pawapikanira, kumbiti wavimani ndiri,
Nawiza kugalambuka,
Pawatubu na kulekiziya vidoda vyawu.” ”

Yesu katakulira mfanu gwa muntu yakayala mbeyu
Matayu 13:18-23; Luka 8:11-15
13 Shapakanu Yesu kawakosiya, “Su muvimana ndiri mana ya mfanu agu? Su muvimana hashi

mifanu yimonga? 14 Ulii mpazi uyala shisoweru. 5> Wantu wamonga walifana gambira yagalawiriti
mumbeyu zazitulukiriti munjira. Pawapikanira visoweru vya Mlungu, palaa palii Shetani kiza na
kutola visoweru shawayariti mumyoyu mwawu. 1 Wantu wamonga walifana gambira yagalawiriti
mumbeyu zazitulukiriti mumabuwi. Pala paliya pawapikanira visoweru, washitola kwa kunemelera.
17 Toziya wahera mishigira, wakwendereya katepu. Ndabiri na tabu paviyiza kwajili ya visoweru,
su palaa palii wavileka kujimilira. 18 Wantu wamonga walifana gambira yagalawiriti mumbeyu
zazitulukiriti pa misontu. Wankuvipikanira visoweru, 19 ira lushera lwa makaliru aga, kufira ulunda
shuma, na kufira vintu vya ntambu zoseri, vyawayingiraga na kulibabanika visoweru, su visoweru
vilera ndiri kwa wantu walii. 20 Kumbiti wantu wamonga walifana gambira yagalawiriti mumbeyu
zyazitulukiriti palitapaka liherepa. Awa wankuvipikanira visoweru, walijimilira na visoweru shilera
zivuwa za zilii zawaziyaliti, wamonga mala malongu matatu, wamonga mala malongu sita na
wamonga mala miya”

Shikoluboyi shawagubikiti.
Luka 8:16-18

21 Yesu kendereyiti kuwagambira, “Hashi tulongi muntu kingiziya shikoluboyi mnumba na
kushigubikira na shiwiga ama kushitula kulivungu? Hashi kashitula ndiri panani pa shintambi?
22 Toziya shiraa shintu shawafifa ashiweri paweru. Shoseri shawagubika ashigubutuliki. 23 Muntu
yakawera na makutu ga kupikinira, kapikaniri!”

24 Viraa vilii Yesu kawagambira, “Mpikaniri weri galiya gampikanira! Malagaliru galii mwaga-
tumiyaga kuwahiga wamonga, Mlungu hakagatumii kuwahiga mwenga, kayi hawongeli. 2> Toziya
muntu kana shintu hawamuwongeleri, na muntu kahera shintu, ata shintu shididini shakaweriti
nashi, hawampoki.”

Mfanu gwa mbeyu yankumera
26 Yesu kendereya kutakula, “Ufalumi wa Mlungu ulifana hangu. Muntu kankuyala mbeyu
mulirambu. 27 Pashiru kankugonja mpota, paliwala ka masu na mbeyu zilii zankumera na zikula.
Mweni kamana ndiri ntambu yazimera. 28 Litapaka lyeni litenda vimeriti vikula na kulera, vyanja
vitomolera mihamba, kayi mikunguwi, shapakanu ipunta. 2° Kumbiti usaka paukamala, palaa palii
muntu ayu kanja kuwuhenga kwa hengu yakuwi, toziya shipindi sha kubenanga shizakala.”

Mfanu gwa mbeyu ndidini
Matayu 13:31-32,34; Luka 13:18-19
30 Yesu katakula kayi, “Ufalumi wa Mlungu ulifana na shintu gaa? Tuwulongeri kwa mifanu gaa?
31 ylifana na mbeyu ndidini, mbeyu ndidini nentu kuliku zoseri zawayala mulirambu. 32 Kumbiti
pawaiyara, yankukula na kuwera mtera mkulu kuliku mitera yoseri ya mumalambu. Kayi guwera na
mitambi mikulu mpaka wampongu weza kunyawa vitukulu vyawu mumitambi ayi.”

33 Yesu kawabweliriti wantu visoweru vyakuwi kwa mifanu imonga ivuwa ya ntambu ayi. Kay-
oweriti nawomberi ntambu yawaweziti kuvimana. 34Kayoweriti ndiri nawomberi shintu shoseri pota
kutenda mfanu. Kumbiti pakaweriti na wafundwa wakuwi gweka yawu, kawagambiriti kila shintu.

Yesu kankulikalipira liyega
Matayu 8:23-27, Luka 8:22-25

35 Pashimihi lishaka liralilii, Yesu kawagambira wafundwa wakuwi, “Tulokeni tugendi kumwambu
kulitanda.” 3¢ Su walileka lipinga lya wantu. Wafundwa wingira mumtubwi mwakikaliti Yesu. Viraa
vilii peniti na mtumbwi gumonga gumfatiti. 37 Pala palii, liziti liyega na mashi giza kwa likakala
ganja kuwukoma mtumbwi, mpaka mashi ganja kumema mumtumbwi ulii. 38 Yesu kaweriti kuzyetu
mumtumbwi, kagonja mumtumbwi. Wafundwa wamwimusiya, wamgambira, “mfunda, gulishera
ndiri ntambu yatwankusokera?”

39 Yesu kimuka, kalikalipira liyega lilii, na kugagambira mashi galii, “Gunyamali jii!” Liyega
linyamala, na kuwera kuzizimira jii. 40 Shapakanu Yesu kawagambira, “Mtira shishi mwenga?
Mwakali mwahera njimiru?”

41 Nawomberi watira nentu na walikosiya weni kwa weni, “Ayu muntu gwa ntambu gaa? Ata liyega
na mashi gana makakala vyoseri vimjimilira!”

5

Yesu kamuponaziya muntu kana washamshera
Matayu 8:28-34, Luka 8:26-39

1 Yesu pamuhera na wantumintumi wakuwi wasoka kumwambu kulitanda lya Galilaya, muisi
ya Gerasi. 2 Yesu pakalawiti mumtumbwi, palaa palii muntu yakawera na washamshera kalawiti
mumpanga gagaweriti wankusira wantu. 3 Muntu ayu kaweriti kankulikala mumpanga gakaweriti
wankusira wantu na kwahera muntu yakaweza kumtawa kayi ata kwa minyololu, 4toziya mala zivuwa
kaweriti kankutawalilwa ngoyi mumawoku na minyololu mumagulu, kumbiti kaweriti pakadumula
vyoseri na kuyidumula minyololu yayiweriti mumagulu mwakuwi. Na kwahera muntu yakaweriti
na makakala ga kumbata. > Mashaka goseri kaweriti kankuyerayera mumpanga na muvigongu,
pakabotanga na kulikeshulanga kwa mabuwi.

¢ Pakamwoniti Yesu kwa kutali, kamtugiriti na kumsuntamilira 7 na kalila kwa kubota pakalonga,
“Yesu, Mwana gwa Mlungu yakawera kumpindi nentu! Gufira shishi kwaneni? Nukuhiga kwa litawu
lya Mlungu, naguntabisiya!” & Katakuriti ntambu ayi toziya Yesu kamgambiriti, “Gwenga shamshera,
gumlawi muntu ayu!”

9 Shapakanu Yesu kamkosiya, “Litawu lyaku gaa?”

Yomberi kamwankula, “Litawu lyangu Lipinga, mana yakuwi tuvuwa!” 10 Shapakanu kendereya
kumuhiga Yesu kuwera nakawawinga washamshera kunja muisi ilii.

11 Kuweriti na lipinga likulu lya wamtumbi waweriti wankuliya pakwegera pa lugongu. 12 Su
washamshera walii wamuhiga Yesu pawalonga, “Gutulagaliri tugendi kwa wamtumbi, na gutuleki
twingiri mwawu.” 13 Yesu kawalekiziya na washamshera walii wamlawa muntu ulii na wawayingira
wamtumbi. Lipinga lyoseri lya wamtumbi elufu mbili watugira kulitanda na walidiba mumashi.

14 Wantu yawaweriti wankulolera wamtumbi walii watuga na kuwagambira wantu shisoweru shilii
mulushi na mumalambu. Wantu wagenda kulola shilii shashilawiriti. 15 Pawasokiti kwa Yesu,
wamwona muntu ulii yakaweriti na lipinga lya washamshera, kalivagiti pasi, kavala nguwu zyakuwi,
viraa mahala gakuwi gamwuyira. Su wantu walii watira. 1¢ Na walii yawawoniti shitwatira ashi,
wawagambira wantu wamonga shitwatira shashimlawiriti muntu ulii yakaweriti na washamshera,
pamuhera na shashilawiriti kwa wamtumbi walii.

17 Su wantu wanjiti kumluwa Yesu kawuki muisi yawu.

18 Yesu pakaweriti kankukwena mumtumbwi, muntu ulii yakaweriti na washamshera kamluwa
wawuki woseri.

19 Kumbiti Yesu kambelera. Kamgambira, “Gugendi ukaya kwa walongu waku na guwagambiri
vitwatira vyoseri Mtuwa vyakakutendiriti, na ntambu yakakuwoniriti lusungu.”

20 Su muntu ulii kugenda zyakuwi mumkowa wagushema lushi lilongu pakawagambira wantu shilii
Yesu shakamtendiriti. Na wantu woseri wapikiniriti na walikangasha.

Mubhinga gwa Yairu na mdala yakashinkuriti nguwu ya Yesu
Matayu 9:18-26; Luka 8:40-56

21Yesu pakalokiti kala na kusoka kumwambu mulitanda na pakawera pampeku palitanda, lipinga
likulu lya wantu lijojinikiti pakwegera na yomberi. 22 Shapakanu kiza yumu gwa walongoziya wa
Numba ya Mlungu, litawu lyakuwi Yairu. Pakamwoniti Yesu, kamsuntamilira pa magulu gakuwi,
23kamuhiga pakalonga, “Muhinga gwangu kalwala tashitashi. Shondi, shondi, gwizi gumtuliri liwoku
lyaku su kaweri mkomu na kalikali.”

24 Su Yesu kagenda pamuhera na yomberi. Wantu wavuwa wamfatiti na kumbabanika babanika.

25 Panu paweriti na mdala yumu kawera na ulweri wa kusuma mwazi kwa mivinja lilongu na
mbili. 26 Mdala ulii katabikiti nentu kwa kuwagendera waganga wavuwa na kamaliriti kila shintu
shakaweriti nashi, yomberi kapona ndiri, kumbiti kendereyiti kulwala. 27 Yomberi pakapikaniriti
visoweru kuusu Yesu, kiza kumbeli kulibabanika mulipinga lya wantu, kayishinkula nguwu ya Yesu,
28 toziya kaligambiriti mweni, “Panuishinkula hera nguwu ya Yesu, hamponi.”

29 Pakayishinkuriti nguwu ya Yesu, palaa palii kusuma mwazi kwoya na yomberi kalipikanira
munshimba mwakuwi kuwera ulweli wakuwi upona. 30 Pala palii Yesu kavimana kuwera likakala
limwukiti. Su kaligalambukira lipinga lya wantu na kukosiya, “Gaa yakashinkuriti nguwu yangu?”

31 Wafundwa wakuwi wamwankula, “Guwona wantu ntambu yawakubabanika babanika, gwenga
gukosiya, ‘Gaa yakakushinkuliti?’ ”

32 Kumbiti Yesu kaloliti wega zoseri su kamwoni muntu yakamshinkuliti. 33 Na mdala ulii
kashimana shintu shashimlawiriti, su kamgendera pakalendema kwa lyoga. Kasuntamilira pa magulu
pa Yesu, shapakanu kamgambira unakaka woseri. 34 Yesu kamgambira, “Mwana gwangu, njimiru
yaku yikuponiziya. Gugendi kwa ponga na guweri mkomu.”

35 Yesu pakaweriti kankali kankutakula ntambu ayi, wiza wantu kulawa ukaya kwa Yairu, ulii
mkulu gwa Numba ya Mlungu, wamgambira Yairu, “Muhinga gwaku kahowa kala. Iwera ashi
gwankwendereya kumgaziya Mfunda?”

36 Kumbiti Yesu pakapikaniriti shawatakuliti, kalishera ndiri, kamgambira ulii mlongoziya gwa
Numba ya Mlungu, “Nagutira, gujimiri hera.” 37 Yesu kafira ndiri muntu yoseri kamfati kumbiti
Peteru na Yakobu na Yohani na Yakobu mlongu gwakuwi. 38 Pawafikiti ukaya kwa Yairu, Yesu
kawona wankushowangana na kawapikanira wantu wankulira na kudaya. 39 Su Yesu kingira mnumba
kawagambira, “Ashashi mwankushowangana na kulila? Mwana hakenihowi, kagonja hera!”

40 Kumbiti womberi wamseka. Su kawalaviya woseri kunja, kawatola tati na mawu gwa mwana ulii
pamuhera na wantumintumi wakuwi watatu yakaweriti nawu na wingira mpaka pakaweriti mwana
ulii. 4! Yesu kamkola liwoku mwana ulii, kamgambira, “Talita kumu!” Mana yakuwi, “Muhinga,
nukugambira gwimuki!”

42 Pala palii muhinga ulii kimuka na kanja kugenda genda. Muhinga ayu kaweriti na mivinja
lilongu na miwili. Pagalawiriti aga, wantu walikangashiti nentu. 43 Kumbiti Yesu kawalagalira nentu
nawamgambira muntu yoseri shitwatira ashi shashilawiriti. Shapakanu kawagambira, “Mumpanani
muhinga ayu shiboga kalii.”

6

Yesu wankumlema aku Nazareti
Matayu 13:53-58, Luka 4:16-30

1 Yesu kawuka peni palii, kagenda mlushi mwakuwi na wafundwa wakuwi wamfatiti. 2 Palisokiti
lishaka lya kwoyera, kanja kufunda mnumba ya Mlungu. Wantu wavuwa yawampikaniriti walikan-
gasha, watakula, “Kagapata koshi goseri aga? Luhala gaa alu lwakampiti? Kankuweza hashi kutenda
mauzauza aga? 3 Ayu ndo ulii msongola ndiri vintu? Mwana gwa Mariya na walongu wakuwi washina
Yakobu na Yosefu na Yuda na Simoni? Hashi dada wakuwi wikala pala panu ndiri?” Su wamlema
kumjimira.

4 Yesu kawagambira, “Mbuyi gwa Mlungu kankujimilwa pahala poseri, ira kankujimilwa ndiri
mlushi lwakuwi na kwa walongu wakuwi na ukaya kwakuwi mweni.”

5Yesu kaweziti ndiri kutenda mauzauza goseri palii, ira kawatulira mawoku walweli wavuwa ndiri,
kawaponiziya. ¢ Kalikangasha nentu toziya wantu wahera moyu.

Yesu kankuwatuma wantumintumi lilongu na awili

Matayu 10:5-15, Luka 9:1-6
wantumintumi lilongu na wawili, kanja kuwatuma wawili wawili. Kawayupa makakala ga kuwawinga
washamshera. & Shapakanu kawagambira, “Namtola shintu shoseri kwajili ya mwanja, ira lukongoshu
gweka hera. Namtola libumunda, wala muhaku, wala mpiya mshunu. ° Mvali vilwatu, kumbiti
namtola nguwu yingi Kayi. 10 Numba yoseri pawawashemereni, mlikali palaapa mpaka pamwuka
lushi alu. 11 Na pahala poseri wantu pawawashemerani ndiri pota kuwapikinira, mwuki na kupunda
lidika mmagulu mwenu. Ayi hayiweri litakulilu kwawomberi.”

12 Su wagenda na kuwabwelela wantu wavileki vidoda vyawu. 13 Wawalaviya washamshera wavuwa

na kuwaswaga lipaki walweli wavuwa na kuwaponiziya.

Kuhowa kwa Yohani yakabatiza
Matayu 14:1-12, Luka 9:7-9

14 Mtuwa Herodi kapikanira visoweru avi, toziya litawu lya Yesu lipikanikiti pahala poseri. Wantu
wamonga walonga, “Yohani yakabatiza kazyuka! Ndo mana kana likakala lya kutenda mauzauza aga.”

15 Kumbiti wamonga walongiti, “Ayu ndo Eliya.”

Na wamonga walongiti, “Ayu ndo mbuyi gwa Mlungu, handa walii wambuyi wa Mlungu wa
makashu.”

16 Herodi pakapikaniriti visoweru avi, kalongiti, “Ayu ndo Yohani Mbatiza yanumudumuliti mtuwi
kazyuka!” 17 Makashu Herodi mweni kalagaliriti Yohani kabatwi na katatilwi mushibetubetu.
Katenditi hangu toziya ya Herodiya yakamuyugiti pamuhera kavimaniti kaweriti mdala gwa mlongu
gwakuwi Filipi. 18 Yohani kaweriti kamgambira Herodi, “Lilagaliru lilema gwenga kumuyuga mdala
gwa mlongu gwaku!”

19 Su Herodiya kamkalalira nentu Yohani, kafira kumlaga kumbiti kaweza ndiri kwajili ya Herod.i.
20 Herodi kamtiriti Yohani toziya kavimaniti Yohani kaweriti muntu muheri na mnanagala, su
kaweriti kankumlolera. Kafiriti kumpikinira Yohani, tembera pakampikaniriti kala moyu gumtama
nentu.

21 Lishaka limu Herodiya kapatiti lupenyu mumsambu gwa lishaka lya kwiwukwa kwa Herodi.
Herodi kawatendiriti msambu wakolamlima wa sirikali, wakulu wa wanjagila na watuwa wa isi ya
Galilaya. 22 Muhinga gwa Herodiya pakingiriti kuvina, kamherepeziya Herodi na wahenga wakuwi.
Su mtuwa kamgambira muhinga ulii, “Gunduwi shintu shoseri shagufira na neni hanukupanani.”
23 Kalirapa kayi, “Hanukupanani shoseri shagufira, ata nusu ya ufalumi wangu!”

24 Pala palii mhinja uliya kagenda kumkosiya mawu gwakuwi, “Ntuwi shishi?”

Nayomberi kamwankula, “Guluwi mtuwi gwa Yohani Mbatiza.”

25 Mhinja ulii katuga mpaka kwa mtuwa na kumluwa, “Nfira gumpanani vinu vinu mtuwi gwa
Yohani Mbatiza muluseru!”

26 Mtuwa moyu gumtama nentu, kumbiti kaweziti ndiri kulema, toziya kalirapiliti palongolu pa
wahenga wakuwi. 27 Su mtuwa kamlagilira mjagira palaa palii hakajegi mtuwi gwa Yohani. Mjagira
kagenda mushibetubetu na kumdumula Yohani mtuwi. 28 Shapakanu kawujega mtuwi gulii muluseru
na kumpanana nafunda ulii. Nayomberi kampanana mawu gwakuwi. 2° Wafundwa wa Yohani
pawapikaniriti hangu, wagenda kuyitola nshimba yakuwi na kuyisira.

Yesu kankuwapanana shiboga wantu wavuwa elufu mhanu
Matayu 14:13-21, Luka 9:10-17, Yohani 6:1-14
30 Wantumintumi wawuyiti na kuliwona na Yesu, wamgambira goseri galii gawatenditi na kufunda.
31Yesu kawagambira, “Tugendeni gweka yetu pahala pahera muntu, mwakwoyeri katepu.” Katakuliti

ntambu ayi toziya kuweriti na wantu wavuwa waweriti wankwiza na kuwuka, mpaka wapata ndiri
lupenyu lwa kuliya shiboga. 32 Su wawuka gweka yawu kwa mtumbwi, wagenda pahala pahera wantu.

33 Kumbiti wantu wawawoniti pawaweriti wankuwuka, wawamaniti. Su watuga kulawa lushi zoseri
na wawalongolera kusoka. 34 Yesu pakasulukiti kulawa mumtumbwi na pakaliwoniti na lipinga likulu
lya wantu. Kawawoneriti lusungu toziya waweriti gambira wakondolu yawahera mlolera. Su kanja
kuwafunda vintu vivuwa.

35 Pamihi payifikiti, wafundwa wa Yesu wamgendera na kumgambira, “Pahala panu pashiwala na
shiboga.”

37 Kumbiti Yesu kawankula, “Mwenga muwapanani shiboga waliyi.”

Wamkosiya, “Hashi tugendi twakahemeri mabumunda ya mpiya zyaziweziti kumpanana mtenda
lihengu kwa myezi minani tuwapanani waliyi?”

38 Kawakosiya, “Mnaga mabumunda maninga? Mgendi mkaloli.”

Pawaloliti kala, wamgambira, “Kwana mabumunda muhanu na wasomba awili.”

39 Shapakanu Yesu kawagambira wantumintumi wakuwi wawagambiri wantu woseri waligawi
muvipinga vipinga, walivagi pasi mumihamba. 40 Su wantu walivaga mushipinga sha wantu miya
na sha wantu malongu muhanu muhanu. 4! Shapakanu Yesu kagatola mabumunda muhanu galii
na wasomba awili. Kalola kumpindi, kalonga mayagashii Mlungu na kagamega mabumunda galii.
Shapakanu kawapanana wafundwa wakuwi wawapanani wantu. Viraa virii kawagawira wantu woseri
wasomba awili walii. 42 Wantu woseri waliya na kwikuta. 43 Wafundwa wa Yesu wasola vyavisigaliti
vya mabumunda na wasomba na kumemeziya mumajamanda lilongu na mawili. 44 Wapalu waliyiti
waweriti elufu mhanu.

Yesu kankutyanga pampindi pamashi
Matayu 14:22-33, Yohani 6:15-21
45 Palaa palii Yesu kawagambira wafundwa wakuwi wingiri mumtumbwi, wamlongoleri kugenda
Betisayida. Yomberi kaweriti kankuwaaga wantu. 46 Pamberi pakamaliriti kulonga kwahere wantu,
kagenda kulugongu kumluwa Mlungu. 47 Pamihi papasokiti, mtumbwi guweriti pakati pa litanda,
kumbiti Yesu kaweriti gweka yakuwi kuisi iyuma. 48 Kawawona wafundwa wakuwi wankuyerayera
na kushima mutumbwi kwa ngafu, toziya lipuga liweriti lyankuwapingira. Payiweriti pakwegera
na kushiya, Yesu kawagendera pakatyanga pampindi pamashi. Pakwegera kawapiti, 4° kumbiti
pawamuwoniti kankutyanga pampindi pamashi, walihola kaweriti lihoka. Wanjiti kushowangana,
>0 toziya woseri pawamuwoniti watiriti nentu.
Palaa palii Yesu kawagambira, “Namtira, ndo neni!” 5! Shapakanu kingira mumtumbwi pamuhera
nawomberi na liyega linyamalira. Wantumintumi wakuwi walikangasha nentu, 52 toziya waweriti
wavimana ndiri mana ya kuwapanana wantu mabumunda galii, myoyu yawu iweriti ikamala.

Yesu kankuwaponiziya walweli Genezaleti.
Matayu 14:34-36
53 Waloka litanda, wasoka muisi ya Genezareti, panu wagugolosiya mtumbwi gwawu. 54 Pawalawiti
mumtumbwi, wantu wammaniti ndo Yesu. °5 Su watugiriti mulushi zoseri na wawatola walweli
mumashera na kuwajega pahala poseri pawapikaniriti Yesu pakaweriti. >¢ Pahala poseri Yesu

kawaleki wamshinguli muluwiniku lwa nguwu yakuwi na woseri wawamshinguliti waponiti.

7

1 Mafundizu ga wantu wagona
Matayu 15:1-9
1 Mafalisayu wamu na wafunda wa Malagaliru wawaweriti wankulawa Yerusalemu walivaga
pawamzyengeta Yesu. 2 Wawona wafundwa wamu wa Yesu wankuliya shiboga kwa mawoku
mahumba, yani wagulula ndiri mawoku gawu ntambu ya ifiruwiti.

3 Toziya Mafalisayu na Wayawudi woseri waliya ndiri shiboga mpaka wagululi mawoku gawu
ntambu ya wamaniti, wakoliti shitiba sha wazewi wau. 4 Pawalawa mumasoku waliya ndiri shintu
shoseri mpaka washigululi huti ntambu ya wavimani. Vira vilii wakoliti vitiba vimonga, gambira
vilii kugulula lutekeru, viwiga na vyombu vya shaba.

5 Su Mafalisayu na wafunda wa Malagaliru wamkosiya Yesu, “Ntambu gaa wafundwa waku wakola
ndiri vitiba vya wambuyi wawu, ira womberi waliya kwa mawoku mahumbu?”

¢Yesu kawankula, “Isaya katungiti weri, mwenga mwawafyangu, gambira ntambu yakalembiti,
‘Wantu awa, wanjimira kwa visoweru hera, kumbiti mumyoyu mwau, wapatali na neni.

7Kuntambikira kwawu kunfaa ndiri mana wafunda vitiba vya wantu hera gambira malagaliru
ga Mlungu.” ”

8 “Mwenga mugaleka malagaliru ga Mlungu na kukola vitiba vyenu.”

9 Yesu kendeleyiti kutakula, “Mwenga mulihola muherepa, kumbiti mugalema malagaliru ga
Mlungu su muvikoli vitiba vyenu. 10 Mana Musa kamuiti, ‘Guwapanani ligoya tati gwaku na mawu
gwaku.” Kayi katakuliti ‘muntu yoseri yanakahigiranga tati ama mawu, muntu ayu hawamlagi.’
11 Kumbiti mwenga mfunda, gambira muntu kana shintu sha kuwatanga tati ama mawu gwakuwi,
kumbiti katakula shintu ashi ‘Kolibani’ yani mafupu kwa Mlungu, 12 su mutakula kalazimika ndiri
kuwatanga tati gwakuwi ama mawu gwakuwi. 13 Su, kwa ntambu ayi mbeziya shisoweru sha Mlungu
kwajili ya mafundu gamwankana. Kayi mtenda vitwatira vivuwa vya ntambu ayi.”

Vintu vyavimtenda muntu kaweri muhumba
Matayu 15:10-20

14 Yesu kalishema kayi lipinga lilii lya wantu. Kawagambira, “Mpikiniri woseri, muvimani.
15 Kwahera shintu shashimwingira muntu shashiweza kumtenda kaweri muhumba. Kumbiti
shashimlawa muntu ashi ndo shashimtenda muntu kaweri muhumba. 1¢ Muntu pakana makutu,
kapikaniri.”

17 pakalilekiti lipinga lya wantu na kwingira mnumba, wafundwa wakuwi wamkosiya mana ya
mfanu wakatakuliti. 18 Yesu kawagambira, “Hashi, ata mwenga mwelewa ndiri? Hashi muvimana
ndiri handa shintu shashimwingira muntu kulawa kunja, shimtenda ndiri muntu kaweri muhumba,
19 Toziya shimwingira ndiri mumoyu, kumbiti shingira mumtima, shakapanu shilawa kunja mun-
shimba?” Kwa kutakula hangu, Yesu kavipungiti viboga vyoseri.

20 Kendereyiti kulonga, “Shashilawa munshimba mwamuntu ndo shimtenda kaweri muhumba.
21 Toziya mumoyu mwa muntu mulawa maholu madoda na kumbinta na shimpegu na ulagaji
shakapanu 22uhumba na lwaliya na vidoda na upyotu na utindira na weya na mayigilangu na shinika
na lipungasesi. 23 Madoda aga goseri galawa munshimba mwa muntu, ndo hagamtendi muntu kaweri
muhumba.”

Moyu gwa mdala yumu
Matayu 15:21-28

24 Yesu kawuka paliya, kagenda mulushi lwa Tiru. Aku kingira mnumba na kafiriti ndiri muntu
yoseri kavimani, kumbiti kaweziti ndiri kulififa. 25 Paniti mdala yumu mweni muhinga gwakuwi
kaweriti na shamshera, kapikaniriti visoweru vya Yesu. Palaa paliya kiza kamsuntamalira pamagulu
pakuwi. 26 Mdala ayu kaweriti Mgiriki, mwenikaya gwa Silofainiki. Su kamluwa Yesu kamlavii
muhinga gwakuwi shamshera kadoda. 27 Yesu kamgambira, “Guleki huti wana wikuti. Kwa mana
iherepa ndiri kutola shiboga sha wana na kuwasila wang'ang'a.”

28 Kumbiti mdala uliya kamwankula, “Nyina Mtuwa, kumbiti ata wang'ang'a wapasi pameza waliya
shiboga shawalekiti wana!”

29 Yesu kamgambira, “Toziya ya shisoweru ashi shagulongiti, gugendi ukaya, haguwoni shamshera
kamlawa muhinga gwaku!”

30 Su kagenda ukaya kwakuwi, kamwona mwana kagonja mshitanda na shamshera kamlawiti kala.

Yesu kankumponiziya muntu kana majogu na bubu
31 Shakapanu Yesu kawuka mulushi lwa Tiru, kapitira Sidoni, kasoka litanda Galilaya kwa kupitira
mukowa lushi lilongu. 32 Su wamjegera muntu kana majogu viraa ka bubu, wamluwa kamtulili

mawoku. 33 Yesu kamtura kutali na wantu. Katula vyala vyakuwi mmakutu mwa muntu uliya. Katema
mata na kumshinkula lulimi. 34 Shakapanu kalola kumpindi kwa Mlungu, kapumula na kumgambira,
“Efata,” mana yakuwi, “Guvuguki!”

35 Mala makutu gakuwi gavuguka na lulimi lwakuwi luyoposoka, kanja kutakula nweri. 3¢ Yesu
kawabeliziya nawamgambiziya muntu yoseri vitwatira avi. Kumbiti ntambu yakawabeleriti, ndo
ntambu yawendereyiti kubwera shisoweru ashi. 37 Wantu walikangasha nentu. Watakula, “Katenda
vyoseri viheri, kawatenda wanamajogu kupikinira na bubu kutakula!”

8

1 Yesu kankuwayupa shiboga wantu mnu ya elufu msheshi
Matayu 15:32-39

1 Lishaka limu, lipinga limonga lya wantu waliwona kayi, waweriti wahera shiboga. Su Yesu
kawashema wafundwa wakuwi, kawagambira, 2 “Nuwawonera lusungu wantu awa toziya wapa-
muhera na neni kwa mashaka matatu na vinu wahera shiboga. 3 Handa panawalekisiya wagendi
ukaya kwawu na njala hawalembuki mnjira, toziya wamonga walawa kutali.”

4 Wafundwa wakuwi wamkosiya, “Peni panu pantundu hagapatikani koshi mabumunda ga
kuwawikutiziya wantu woseri awa?”

5Yesu kawakosiya, “Mwaga mabumunda maninga?”

Nawomberi wamwankula, “Twana mabumunda saba.”

6 Yesu kawagambira wantu walivagi pasi. Katola mabumunda saba, kamgambira Mlungu
mayagashii. Shakapanu kagamega mabumunda galiya, kawayupi wafundwa wakuwi wawayupi
wantu, nawomberi wawagawira. 7 Kayi waweriti na wasomba vidika vididini. Yesu kavitekelera,
kawahimiziya wawapanani wantu ntambu iraa. & Wantu waliya wikuta, wafundwa wakuwi wasola
visigariti wamemeziya majamanda saba. ° Wantu waliyiti waweriti elufu msheshi. Su Yesu
kawagambira ne mbuka. 10 Pakamaliliti kuwagambira ne mbuka kakwena mumashuwa pamuhera
na wafundwa wakuwi kagenda lushi lwa Dalumanita.

Mafalisayu wafira wawoni lilangaliru
Matayu 12:38-42, 16:1-4
11 Mafalisayu wamu wiziti kwa Yesu, wanja kulishowerana nayomberi. Wafiriti kumjera kawa-
tenderi lirangaliru lya liuzauza kulawa kumpindi. 12 Yesu kawawonera lusungu kumoyu, kalonga,
“Iwera hashi shiyiwuku ashi shifira liuzauza? Nakaka nukugambirani, shiyiwuku ashi hapeni shipati
lilangaliru lyoseri.”
13 Su kawaleka, kakwena kayi mumashuwa, kagenda kumwambu kulitanda.

Vidodera vya Mafalisayu na vya Herodi
Matayu 16:5-12

l4Wantumintumi waliyaluwiti kutola mabumunda, waweriti na libumunda limu hera mumashuwa.
15 Yesu kawaberiziya, “Mukali weri na vidodera vya Mafalisayu na vya Herodi.”
16 Wantumintumi wanja kulitakuziyana weni kwa weni, “Kankutakula hangu toziya twahera

mabumunda.”
17 Yesu kavimaniti gawatakuliti, kawakosiiti, “Mbona mwankulitakuziya kuusu kuwera ndiri na

mabumunda? Mwenivimani wala kupikinira? Yakali ikamala myoyu yenu? 18 Mwana masu, hashi
mwona ndiri? Mwanaga makutu, hashi mpikinira ndiri? Mlihola ndiri? 19 Pamegiti mabumunda
mhanu su na kuwayupa wantu elufu mhanu, mjojiniriti majamanda maninga ga yagasigariti?”

Wamwankula, “Gaweriti majamanda lilongu na mawili.”

20 “Pakagamegiti mabumunda saba na kawayupa wantu elufu msheshi, mjojiniriti majamanda
maninga yagasigariti?”

Wamwankula, “Gaweriti majamanda saba.”

21Su Yesu kawagambira, “Na vinu muvimana ndiri?”

Yesu kamuponiziya kanalwisi ku Betisayida



MARIKU 8:22 57 MARIKU 9:6

22 Yesu kasokiti Betisayida pamuhera na wantumintumi wakuwi. Aku wantu wamjega kanalwisi
Kamtemera mata mmasu kamtulila mawoku, kamkosiya, “Guweza kuwona shintu shoseri?”

24 Kanalwisi uliya kalola, katakula, “Nawawona wantu wawonekana gambira mitera yankugenda-
genda.”

25 Su Yesu kamtulila kayi mawoku mmasu, yomberi katumula masu. Uwezu wakuwi wa kulola
umwuyira, kalola kila shintu weri. 26 Yesu kamgambira gugendi zaku ukaya na kumuhimiziya,

Peteru kankumjimira Yesu ndo Kristu Mlopoziya.
Matayu 16:13-20, Luka 9:18-21
munyjira, Yesu kawakosiiti, “Wantu watakula neni na gaa?”
28 Wamwankula, “Wamonga watakula gwenga gwa Yohani mbatiza na wamonga Eliya na wamonga
watakula gwenga guwera yumu gwa wambuyi wa Mlungu.”
29 Nayomberi kawakosiya, “Hashi, mwenga mlonga neni nagaa?”
Peteru kamwankula, “Gwenga gwa Kristu!”
30 Shakapanu Yesu kawaberiziya pakawagambira, “Namumgambira muntu yoseri visoweru avi.”
Litawu Kristu kwa Shigiriki mana yakuwi ndo Mlungu kamsyagula kuwera Mtuwa. Kwa Shiebulaniya
litawu ali walishema Masiya.

Yesu katakula visoweru vya kumbeza na kuhowa kwakuwi
Matayu 16:21-28, Luka 9:22-27

31 Shakapanu Yesu kanjiti kuwafundiza wantumintumi wakuwi. Kawagambira, “Mwana gwa
muntu mpaka katabiki nentu na kulemwa na wazewi na watambika wakulu wa numba ya Mlungu
na wafunda wa malagaliru. Hawamlagi, kumbiti pamashaka matatu pagapita hakazyuki.” 32 Yesu
kawagambiriti vitwatira avi pota kufifa. Su, Peteru kamtola kumbwega, kanja kumkalipira. 33 Kumbiti
Yesu kagalambuka, kawalola wafundwa wakuwi, kamkalipira Peteru pakalonga, “Guwuki kulongolu
kwaneni, Shetani! Maholu gaku galawa ndiri kwa Mlungu ira ga muntu!”

34 Su kalishema lipinga lya wantu na wafundwa wakuwi, kawagambira, “Handa muntu yoseri
pakafira kunfata, kalilemi mweni na kalutoli lupingika lwakuwi kanfati. Luka 14.27. 35 Handa muntu
yakafira kugalopoziya makaliru gakuwi mweni hakaagamiziyi, kumbiti muntu yakagamiziya ukomu
wakuwi kwajili ya neni na kwajili ya Shisoweru Shiwagira hakalopoziyi. 3¢ Hashi, kwana mota gaa
muntu kuyipata isi yoseri shakapanu hakaagamiziyi makaliru gakuwi? Hakapati ndiri shintu. 37 Ama
muntu katendi hashi kupata kayi makaliru gakuwi? 38 Muntu yoseri mushiyiwuku ashi shidoda
na shashimtira ndiri Mlungu, yakamonera soni neni na mafundu gangu, neni Mwana gwa muntu
hanumwoneri soni muntu uliya paniza muwukwisa wa Tati gwangu pamuhera na wantumintumi wa
kumpindi wananagala wa Mlungu.”

1 Yesu kongera kuwagambira, nukugambirani nakaka, wamonga wapalaapa hapeni wahowi pota
kuuwona Ufalumi wa Mlungu pawiza na makakala.

Ukwisa wa Yesu uwoneka
Matayu 17:1-13, Luka 9:28-36

2 Pagapititi mashaka sita, Yesu kawatola Peteru na Yakobu na Yohani kagenda nawa kumpindi
kulugongu lutalipa gweka yawu. Pawaweriti wankulola, Yesu kagalambusiwa nshimba kulongolu
kwawu, 3 nguwu zakuwi zimelemeta, ziwera za neru mbuu kwahera muntu yakaweza kuputa ntambu
ilii. 4 Wantumintumi watatu walii wawawona Eliya na Musa wankuyowera na Yesu. > Peteru
kamgambira Yesu, “Mfunda iherepa nentu twa panu. Su mbaka tunyawi visasa vitatu, shimu shaku
na shimu sha Musa na shimu sha Eliya.” ¢ Ashina Peteru watira nentu, Peteru kavimana ndiri
shakutakula.



MARIKU 9:7 58 MARIKU 9:32

7 Shakapanu shilawira shivinyiru sha liwundi shiwagubikira na liziwu lipikanirika kulawa muli-
wundi, “Ayu ndo mwana gwangu shintama, mumpikiniri.” 8 Palapaliya wantumintumi awa walo-
lalola, kumbiti wamwona ndiri muntu yumonga, ira Yesu gweka yakuwi.

9 Pawaweriti wankusuluka mlugongu, Yesu kawagambiriti, namumgambira muntu yoseri vitwatira
vyamuwoniti, mpaka neni Mwana gwa muntu panzyukaku kulawa kwa wahowa. 10 Su, wakola
malagaliru aga, kumbiti waweriti wankulitakuziyana mana ya kuzyuka kulawa kwa wahowiti.
11 Wamkosiya Yesu, “Iwera hashi wafunda wa Malagaliru watakula Eliya mpaka kizi huti?”

12 Nayomberi kawankula, “Yina, Eliya kankwiza huti kuwanyawira vyoseri. Kumbiti kwa shishi
su walemba mumalembu mananagala handa Mwana gwa muntu hakatabiki nentu na kulemwa?
13 Kumbuti nukugambirani, Eliya kizakala, nawomberi wamtendera ntambu yawafiriti gambira
malembu ntambu yagatakuliti hawamtenderi.”

Yesu kankumponiziya muntemba kana washamshera
Matayu 17:14-21; Luka 9:37-43a

14 Yesu pamuhera na wafundwa watatu pawawuyiti kwa wantumintumi wamonga, wawoniti
lipinga likulu lya wantu na wafunda wamu wa Malagaliru waweriti wankulitakuziyana nayomberi.
15 Palapalii wantu pawamwoniti Yesu, woseri walikangasha nentu, wamtugira wamlamusiyi. 16 Yesu
kawakosiya wantumintumi wakuwi, “Mwangulitakuziyana shishi nawa?” 17 Su muntu yumu
mulipinga lya wantu kankula, “Mfunda numjega mwana gwangu kwaku, toziya kana shamshera
yakamtenda kalanduli ndiri. 18 Kila mala pakamwizila, kamgusiya pasi na kumtenda kalawi ufulufulu
mumlomu, pakagayagaya menu na nshimba yoseri iyuma. Nuwaluwiti wafundwa waku wamlaviyi
shamshera uliya kumbiti wasinda.”

19 Yesu kawagambira, “Mwenga, shiyiwuku shankali moyu! Hashi hankali na mwenga mpaka
ndii? Hashi hanuwahepeleri mpaka ndii? Mumjegi panu.” 20 Wamjega mwana uliya yakaweriti na
washamshera, shamshera ulii pakamwoniti Yesu, pala palii kamgusiya pasi na kumlekela shisirika,
nayomberi, kagalagata na kulawa lufulufulu mumulomu. 2! Yesu kamkosiya tati gwa mwana ulii,
“Vitwatira avi vimpata kwanjira ndii?”

Yomberi kankula, “Kwanjira uwana wakuwi.” 22 Mala zitangala shamshera ulii kamgusiyiti
mumotu na mmashi su kamlagi. Payiwera guweza Gutuwoneri lusungu na gututangi!

23 Yesu kamgambira, “Iwera hashi gutakula handa guweza?” Nukugambira vitwatira vyoseri
viwezekana kwa muntu yakawera na njimiru.

24 Su Palaa palii tati gwa mwana ulii kabotanga pakalonga, “Njimira! Guntangi neni weri na njimiru
itosha.”

25 Yesu pakaliwoniti lipinga lya wantu lyankuwongereka kamukamu, kamkalipiriti shamshera ulii
pakamgambira, “Shamshera yagumtenda mwana ayu kaweri bubu na majogu, nukugambira gumlawi
mwana ayu nagumwingira kayi!”

26 Shamshera ulii kagutanga na kamgusiya pasi mwana ulii, kamlawa. Mwana ulii kawonekaniti
handa kahowa, su wantu wavuwa walongiti, “Kahowa!” 27 Kumbiti Yesu kamkola liwoku kamnyasula
na yomberi kagoloka.

28 Yesu pakingiriti mnumba, wafundwa wakuwi wamkosiyiti pawawera gweka yawu, “Iwera hashi
twenga tusinda kumlaviya shamshera ulii?”

29 Yesu kawagambira, “Shamshera gwa ntambu ayi hapeni kalawi kumbiti kalawa kwa kumluwa
Mlungu hera.”

Yesu kankutakula kayi shisoweru sha kuhowa kwakuwi
Matayu 17:22-23; Luka 9:43-45
30 Yesu pamuhera na wafundwa wakuwi wawukiti palii, wendereyiti na mwanja kupitira mukowa
gwa Galilaya. Yesu kafiriti ndiri muntu yoseri kavimani pawawera, 31 toziya kaweriti kankuwafunda
wafundwa wakuwi. Kawagambiriti, “Mwana gwa muntu hawamlaviyi kwa wantu wamlagi. Kumbiti
pagapita mashaka matatu hakazyuki.”
32 Wafundwa wavimaniti ndiri vitwatira avi kumbiti watira kumkosiya.

Gani mkulu?
Matayu 18:1-5; Luka 9:46-48

33 Su wasokiti Kafarinaumu, na pakaweriti mnumba, Yesu kawakosiyiti wafundwa wakuwi,
“Mweriti mwankulitakuziya shishi munjira?”

34 Kumbiti womberi wanyamalira, mana mnjira waweriti wankulitakuziana, “Gani mkulu pakati
petu?” 35 Yesu kalivaga pasi, kawashema walii wantumintumi lilongu na awili kawagambira, “muntu
pakafira kaweri gwa kwanja hakaweri gwa kupelera na ntumintumi gwa woseri.” 3¢ Shakapanu
kamtola mwana mdidini, kamgolosiya pakati pawomberi. Kamkisikira, shakapanu kawagambira,
37“Yakamwanka yumu gwa mwana gambira ayu kwa litawu lyangu, kananka neni na yakananka neni
kananka hera ndiri neni, su kamwanka yakantumiti neni.”

Yakatulema ndiri myetu
Luka 9:49-50
38 Yohani kamgambira, “mfunda tumwona muntu yumu kankuwusiya washamshera kwa litawu

lyaku, twenga tujera kumberiziya toziya yomberi ka yumu gwetu ndiri.”

39 Kumbiti Yesu kawagambira, “Mleki kumberiziya, toziya kwahera muntu yakatenda mauzauza
kwa litawu lyangu na palaa panu shakapanu katakuli vidoda kwaneni. 40 Toziya muntu yakatulema
ndiri twenga, muyetu. 4! Nuwagambira nakaka, muntu yoseri yakakupananeni mashi gakulanda
toziya mwenga mwa wantu wa Kristu, nakamu hapeni kakosi kulipata lifupu lyakuwi.

Vintu vyavimtenda muntu katendi vidoda
Matayu 18:6-9, Luka 17:1-2
42 “Muntu yoseri yakamtenda yumu gwa wadidini wawanjimira katendi vidoda, iweri mbaka
kwa muntu uliya kumtawalira musingu mwakuwi lwala na kumwasira mulitanda. 43 Liwoku lyaku
palikutenda gutendi vidoda, gulidumuli! Therepa nentu kwingira muukomu wa mashaka goseri pota
liwoku limu kuliku kuwera na mawoku mawili na kugenda mumotu gwa Jehanamu, motu gwakuwi
gutenda tiya ndiri. 44 Kweni watekenya wakuwi wafuwa ndiri, wala motu gutenda tiya ndiri. 4> Na
Ligulu lyaku palikutenda gutendi vidoda, gulidumuli! Therepa nentu kwingira muukomu wa mashaka
goseri pota ligulu limu, kuliku kuwera na magulu goseri mawili na kukwasira mumotu gwa Jehanamu
motu gutenda tiya ndiri. 46 Kweni watekenya wawaluma wafuwa ndiri na motu gutenda tiya ndiri.
47 Na lisu lyaku palikutenda gutendi vidoda, gulitupuli! Therepa nentu kwingira Muufalumi wa
Mlungu paguwera na lisu limu hera. Kuliku kuwera na masu gaku goseri mawili na kukwasira
mumotu gwa Jehanamu gutenda tiya ndiri. 48 Amu watekenya wakuwi wawaluma wafuwa ndiri, na
motu gutenda tiya ndiri.
49 “Toziya kila yumu hawamlekeri munyu kwa motu gambira.
50 “Munu guherepa, kumbiti pagulawa kunoga kwakuwi, hagukoleri na shishi?
“Muweri na munyu mngati mwenu na mulikali weri na wayenu.”

10

1 Yesu kankufundiza vitwatira vya kulileka
Matayu 19:1-12, Luka 16:18

1Yesu kawukiti paliya kagenda kumkoa gwa Yudeya na kalokiti kumwambu kulushemba Yoridani.
Lipinga lya wantu limgendera kayi, yomberi kawafunda handa ntambu ya katendaga.

2 Su Mafalisayu wamgendera na wamkosiya kwa kumjera, “Hashi, lilagaliru lyetu limlekeziya
muntu kumleka mdala gwakuwi?”

3 Yesu kawakosiya, “Musa kawalagalira malagaliru gaa?”

4 Nawombeli watakula, “Musa kalagaliriti mpalu kumupi mdala gwakuwi lilembu lya talaka na
kuleka.” > Yesu kawagambira, “Musa kawalembiriti lilagaliru ali toziya ya kukamala kwa myoyu
yenu. ¢ Kwa njira kwanja Mlungu pakayiwumbiti Isi, kawawumbiti mwana mpalu na mdala. Gambira
malembu ntambu yagatakuliti, 7 Su, mpalu hakawaleki tati gwakuwi na mawu gwakuwi, hawaweri
pamuhera na mdala gwakuwi, 8 woseri wawili hawaweri yumu. Kwa hangu womberi hawaweri kayi
ndiri wawili ira yumu. 9 Su shakalemetiziyiti Mlungu, muntu nakashilekeniziya.”

10 pawingiriti kayi mnumba, wafundwa wakuwi wamkosiyiti shitwatira ashi. 11 Yomberi kawagam-
bira, “Muntu yakamleka mdala gwakuwi na kumyuga gwingi, kankuhumba. 12 Viraa mdala yakamleka
mpalu gwakuwi na kuyugwa na gwingi, kankuhumba.”

Yesu kankuwatekelera wana wadidini
Matayu 19:13-15, Luka 18:15-17

13 Wantu wamjegiriti Yesu wana wadidini kawatulili mawoku, kumbiti wafundwa wawakalipira
wantu. 4 Yesu pakawoniti hangu, kakalaliti kawagambira wantumintumi wakuwi, “Mwawaleki
wana awa wizi kwa neni, namwalewalera, toziya Ufalumi wa Mlungu wa wantu gambira wana awa.
15 Nukugambirani nakaka, muntu yoseri yakanka ndiri Ufalumi wa Mlungu gambira mwana mdidini
hapeni kingiri amu.” 16 Shakapanu kawanka wana awa, kawakisikira na kawatekelera.

Mundu kalunda
Matayu 19:16-30, Luka 18:18-30

17Yesu pakanjiti kayi mwanja gwakuwi, muntu yumu kamtugiriti na kamsuntamilira na kamkosiya,
“Mfunda mheri, ntendi hashi mpati ukomu wa mashaka goseri?”

18 Yesu kamwankula, “Mbona gushema mheri? Kwahera yakiwiti mheri ira Mlungu gweka yakuwi.
19 Gulimana lilagaliru, ‘Pota kuhumba, pota kulaga, pota kwiwa, pota kutakula kwa kupaya, poti
kupaya, gumupi ligoya tati na mawu gwaku.””

20 Yomberi kamwankula, “Mfunda goseri aga nugakoliti kwanjira untemba wangu.”

21 Yesu kamloliti na kamfira, kamgambira, “Gupungukiwa na shintu shimu, gugendi gukawuzi
vintu vyaguweriti navi na mpiya guwayupi wahushu na gwenga hagutuli shigubakiru kumpindi,
shakapanu gwizi gunfati.” 22 Pakapikaniriti aga, kahinginikiti, moyu gumtama kagenda zakuwi toziya
kaweriti kalunda.

23 Yesu kagalambuka aku na aku, kawagambira wafundwa wakuwi, “Ntambu gaa hayiwi ikamala
kwa walunda kwingira Muufalumi wa Mlungu!”

24 Wafundwa walikangasha nentu kwa visoweru vyakuwi. Yesu kawagambira kayi, “Wana wangu,
vikamala nentu kwingira Muufalumi wa Mlungu! 2> Vikamala nentu mlunda kwingira Muufalumi wa
Mlungu kuliku nkanyama ngamiya kupena mushitoboli sha sindanu.”

26 Wantumintumi wakuwi walikangasha nentu walikosiya, “Su gaa yakaweza kuponeka?”

27 Yesu kawalola kawagambira, “Kwa muntu iwezekana ndiri, kumbiti kwa Mlungu vitwatira
vyoseri viwezikana.”

28 Su Peteru kamgambira, “Na twenga hashi? Tuleka vyoseri, nakukufata!”

29 Yesu kawagambira, “Nakaka nukugambirani, kila muntu yakalekiti numba ama walongu ama
dada ama mawu ama tati ama wana ama malambu kwajili ya neni na kwajili ya Shisoweru Shiwagira,
30 hakanki nentu Shipindi ashi ama Hakanki mala miya numba na walongu na wafunda na wamawu
na wana na malambu pamuhera na kutabika. Shipindi shiza hamuwanki ukomu wa mashaka goseri.
31 Kumbiti wavuwa wawaweriti wa kwanja hawaweri wa upeleru, na walii wawupeleru hawaweri
wakwanja.”

Yesu kankutakula mala ya tatu kuusu kuhowa kwakuwi
Matayu 20:17-19, Luka 18:31-34
32 Su, Yesu pamuhera na wantumintumi wakuwi waweriti mnjira kugenda Yerusalemu na Yesu

kaweriti kankuwalongolera. Wafundwa wakuwi waweriti na lyoga na wantu wawalilongoziyiti
nawomberi watira. Yesu kawatola kayi kumbwega walii lilongu na awili, kanja kuwagambira galii
hagampati. 33 “Mpikaniri! Twankugenda Yerusalemu na aku neni Mwana gwa muntu hawantuli
kwa watambika wakulu na wafunda wa Malagaliru, womberi hawatozi kuhowa na hawanaviyi kwa
wantu wayawudi ndiri. 3¢ Womberi hawamtenderi lidufiya na hawantemeri mata na hawazyatangi
ndomontu na kunaga. Kumbiti pagasoka mashaka matatu hazyuki.”

Kuluwa kwa Yakobu na Yohani
Matayu 20:20-28

35 Su Yakobu na Yohani wana gwa Zebedayu wamgendera Yesu wamgambira, “Mfunda tufira
gututenderi shintu shatufira kukuluwa.”

36 Yesu kawakosiya, “Mfira nuwatenderi shishi?”

37 Wamwankula, “Gutujimiri kukala yumu uwega waku wa kumliwu na yumonga uwega waku
wakumshigi pagulivaga mushiti sha ukwisa waku.”

38 Yesu kawagambira, “Muvimana ndiri shamluwa! Hashi, mweza kulandira lutekeru lwanandira
lwa kutabika, awu mweza kubatizwa ntambu ya ubatizu wa neni?”

39 Wamwankula, “Yina tuweza.”

Yesu kawagambira, “Lutekeru Iwanandira hamlandiri nakaka na hawamubatiziani ntambu yanfira
Kubatiziwa, 40 kumbiti vyaneni ndiri kusyagula ayu hakalikali kumliwu ama kumshigi kwaneni, avi
vya mweni Mlungu hakawatuli wantu yakawatandiriti mpenyu zilii.”

41 Wafundwa wamonga walii lilongu, pawapikaniriti aga, wawakalaliliti Yakobu na Yohani. 42 Yesu
kawashema, kawagambira, “Muvimana handa walii wawaholiriti wiwi wakola mlima wa isi zimonga
wawagolokera wantu wawu kwa makakala na wakulu awa wawagolokera wantu wawu. 43 Kumbiti
kwamwenga nayiwera hangu, ira yakafira kaweri mkulu, hakaweri ntumintumi gwenu. 44 Na
muntu pakati penu yakafira kaweri mkulu, hakaweri ntumintumi gwa woseri. 45 Toziya Mwana gwa
muntu kiza ndiri wamtenderi, ira kuwatendera na kulavia ukomu wakuwi uweri shilipira sha wantu
wavuwa.”

Yesu kankumponiziya kana lwisi Baritulumayu
Matayu 20:29-34, Luka 18:35-43
46 Su wasoka Yeriku, Yesu na wafundwa wakuwi pamuhera na lipinga likulu lya wantu, pakaweriti
kankulawa mulushi alu, kwaniti kana lwisi mluwa yawamshema Baritulumayu mwana gwa Timayu
kaweriti kalivaga mbwega mwa njira. 47 Baritulumayu pakapikaniriti handa Yesu gwa Nazareti
kankupita pahala palii, kabotanga, “Yesu, Mwana gwa Dawudi gumoneli lusungu!”
48 Wantu wavua wamkalapira, “Gunyamali.” Su kanyamali. Kumbiti yomberi kongera kushema,
“Mwana gwa Dawudi gumoneri lusungu!”
49 Yesu kagolokiti, katakula, “Mumshemi.”
Su wamshema kana lwisi ulii, wamgambira, “Gulikakamaziyi! Gugoloki, kakushema.”
50 Yomberi kasa lihabiti lyakuwi, kakopoka, kamgendera Yesu.
51Yesu kamkosiya, “Gufira nukutenderi shishi?”
Kanalwisi ulii kamgambira, “Mfunda nduwa mpati kulola.”
52Yesu kamgambira, “Gugendi, njimiru yaku ikuponiziya.”
Pala palii kana lwisi ulii kaweza kulola na kamfata Yesu mnjira.

1 Yesu kankwingira Yerusalemu kwa sheleku
Matayu 21:1-11, Luka 19:28-40, Yohani 12:12-19

1 pawaweriti wapakwegera na Yerusalemu wasokiti Betifagi na Betaniya, pakwegera na Lugongu
lwa Mizeyituni, palii kawatuma wawili wa wafundwa wakuwi wawalongoleri, 2 kawagambira,
wamtawa, mweni kenitenderwi na muntu. Mumyopoli mumjegi. 3 Handa muntu pakawakosiya,
‘Mbona mtenda hangu?” Mumgambiri, ‘Mtuwa kamfira na hakamwuziyi panu ulavinu.” ”

4 Su wagenda, wamwona mwana gwa punda mumbwega munjira wamtawa mumlyangu. Pawawer-
iti wankumyopola, > wantu wamu waweriti wagoloka palii wawakosiya, “Mwankumyopola punda ayu
gwa shishi?”

¢ Wafundwa wawankula ntambu Yesu yakawagambiriti, nawomberi wawaleka wagendi zawu.
7 Wamjegiriti Yesu mwana punda ayu. Wayazalira nguwu zawu pampindi pa mwana punda ulii na
Yesu kakwena kalivaga pampindi pakuwi. 8 Wantu wavuwa wayazalira nguwu zawu munjira, wa-
monga wayazalira miputira ya mitera yawayidumuliti mumalambu. ® Wantu woseri yawalongoleriti
na wafatiti, wanjiti kubotanga, “Kazyumwi Mlungu! Katekelerwi uliya yakiza kwa litawu lya Mtuwa!
10 Utekelerwi ufalumi wiza wa tati gwetu Dawudi. Kazyumwi Mlungu gwa kumpindi nentu!”

Yesu kingiriti lushi lwa Yerusalemu, kagenda Mnumba nkulu ya Mlungu, Kalola kila shintu weri.
Kumbiti toziya iweriti kala pashimii, kagenda Betaniya pamuhera na wafundwa wakuwi lilongu na
wawili.

Yesu kagulapira mkuyu
Matayu 21:18-19
12 Shirawu yakuwi, pawaweriti wankulawa Betaniya, Yesu kaniti njala. 13 Su kwa kutali kaguwona
mkuyu gwana mihamba ivuwa. Kagugendera kawoni handa guweriti na libwajubwaju loseri.
Pakasokiti, kaguwoniti gwahera libwajubwaju lyoseri ira mihamba hera, toziya iweriti ndiri shipindi
sha mabwajubwaju. 14 Panu Yesu kagugambira mkuyu, “Kwanjira leru ata mashaka gangalikupera
muntu yoseri nakaliya mabwajubwaju kwaku!”
Na wafundwa wakuwi wapikiniriti visoweru avi.

Yesu kankwingira Numba nkulu ya Mlungu
Matayu 21:12-17, Luka 19:45-48, Yohani 2:13-22
15 Su wasokiti Yerusalemu. Yesu kingira Mnumba nkulu ya Mlungu kanja kuwawinga kunja
wantu waweriti wankuwuza na kuhemera vintu. Kazigalambuziya meza zawaweriti wankuvunjira
mpiya na vigoda vya walii yawaweriti wankuwuza wang'unda. 1¢ Kamlekeziyiti ndiri muntu yoseri
kupitira pamlangu gwa Numba nkulu ya Mlungu pakatola shintu. 17 Shakapanu kawafunda, “Ilembwa
Mumalembu Mananagala, ‘Mlungu kalonga Numba yangu hawayishemi Numba ya kumuluwa
Mlungu kwa maisi goseri!” Kumbiti muyitenda kuwera mpanga ya wakwepula!”
18 Watambika wakulu na wafunda wa Malagaliru pawapikaniriti aga, wanjiti kusakula njira ya
kumlaga. Kumbiti wamtiriti toziya lipinga lya wantu lilikangashiti na mafundu gakuwi.
19 Paiweriti pashimii, Yesu na wafundwa wakuwi wawukiti mlushi.

Lifundu kulawa kwa mkuyu gunyaliti
Matayu 21:20-22

20 Shirawu yakuwi mandawira pee, pawaweriti wankupita, waguwoniti mkuyu guliya gunyala
goseri, kwanjira kumishigira mpaka kumihamba 2! Peteru kalihola visoweru vyakatakuliti Yesu,
kamgambira, “Mfunda gulori! Mkuyu gulii gwagugulapiriti, gunyala!”

22 Yesu kawagambira, “Mumjimiri Mlungu.” 23 “Nukugambirani nakaka, muntu pakalugambira
lugongu alu, ‘Gutupuki gukalyasi mulitanda,” pota na lyoga mumoyu mwakuwi, kumbiti kajimira
kuwera vitwatira vyoseri vyakatakula vinyawiki, havimnyawikili. 24 Hangu nukugambirani, pa-
mumluwa Mlungu shintu shoseri, mjimiri handa mshiyanka kala, namwenga hamshiyanki shintu
shoseri shamuluwiti. 25 Pamgoloka kumluwa Mlungu, gumlekiziyi kila muntu yakakutenderani
vidoda, su Tati gwenu kakumpindi hakawalekiziyi mwenga vidoda vyenu.” 26 Kumbiti handa mwenga
mulekiziya ndiri, ama Tati gwenu gwa kumpindi hapeni kawalekizii mwenga vidoda vyenu.

Wakonya ukulu wa Yesu
Matayu 21:23-27, Luka 20:1-8

27 Su wasoka kayi Yerusalemu. Yesu pakaweriti kankugendagenda Mnumba nkulu ya Mlungu,
watambika wakulu na wafunda wa malagaliru na wazewi wamgendiriti, 28 wamkosiya, “Gwankutenda
vitwatira avi kwa ukulu gaa? Gani yakakupiti ukulu wa kutenda vitwatira avi?”

29 Kumbiti Yesu kawagambira, “Hanuwakosiyani shintu shimu, pamnankula, naneni vira
hanuwagambirani kwa ukulu gaa nankutenda vitwatira avi. 30 Hashi, uwezu wa Yohani wa kubatiza
ulawa kumpindi kwa Mlungu ama ulawa kwa wantu? Munankuli.”

31 Wanja kulitakuziya, “Patutakula, ‘Ulawiti kumpindi kwa Mlungu,” hakatukosiyi, su mbona
munjimira ndiri?” 32 “Hapeni tutakuli ulawa kwa wantu, patutakula hangu tutira lipinga lya wantu
toziya woseri wajimiriti handa Yohani kaweriti mbuyi gwa Mlungu nakaka.” 33 Su, wamwankula Yesu,
“Twenga tuvimana ndiri.”

Yesu kawagambira, “Naneni vira hapeni nuwagambiri ntenda vitwatira avi kwa uwezu wa gaa.”

1 Mfanu gwa lirambu lya mizabibu na walimaji
Matayu 21:33-46, Luka 20:9-19
1 Yesu kanjiti kutakula nawu kwa mifanu, “Muntu yumu kalimiti lirambu lya mizabibu.
Katindiliziya shibambaza na pakati pa lirambu kabawa lirindi lya kuyonera zabibu, kanyawa lilingu
lya kulolelera. Kawazimila lirambu ali kwa walimaji, mweni kagenda mpaka lushi lwa kutali.
2 Shipindi sha kubenanga, kamtumiti ntumintumi gwakuwi kwa walimaji walii, kamjegeri seemu
ya viboga vya lirambu lyakuwi. 3 Walimaji walii wambata, wamkoma, wamwuziya mawoku hera.
4 Kamtuma kayi ntumintumi yumonga, ayu viraa walimaji wamkomanga mumtuwi na kumtendera
vidoda. 5 Mweni kana lirambu ulii kamtuma kayi ndundami yumonga, walimaji awa wamlagiti. Wa-
tenditi hangu kwa wamonga wavuwa yakawatumiti, wamonga wawakomiti, na wamonga wawalaga.
6 Kasigaliwiti na muntu yumu, yani mwana gwakuwi yakamfira. Upeleru kamtuma ayu pakalihola,
‘Hawamupanani ligoya mwana gwangu.” 7 Kumbiti walimaji awa waligambirana, ‘Ayu ndo Mweni
mhala, tumlagi su uhala wakuwi uweri wa twenga!” 8 Su, wambata, wamlaga na kumyasa kunja

kulirambu lilii.
9“Hashi, mweni kana lirambu hakatendi shishi? Hakizi kuwalaga walimaji woseri na kuliyazimilira

lirambu lya mizabibu kwa wantu wamonga. 1 Hashi, hamwenibetuli Malembu Mananagala,
‘Libuwi lyawaliremiti wanyawa numba
Vinu liwera libuwi lyaliwera na mana nentu kuliku mabuwi goseri.
11 Mtuwa ndo mweni yakatenditi shintu ashi,
Nasheni ndo shakulikangasha kwa twenga’?”
12Watambika wa numba ya Mlungu na wafunda wa malagaliru na wazewi wavimaniti handa mfanu
agu guweriti kawalonga womberi. Hangu wajeriti kumbata, kumbiti watiriti lipinga lya wantu. Su
wamleka kagendi zakuwi.

Kulipira kodi kwa Kaisari
Matayu 22:15-22, Luka 20:20-26
13 Su Mafalisayu wamu na wantu wa shipinga sha mfalumi Herodi wawatumiti su wamgomiziyi
Yesu kwa visoweru vyakuwi. 14 Wamgendera, wamgambira, “mfunda tuvimana handa gwenga
ndo muntu yagwaminika, gutakula nakaka hera, wala gumshera ndiri muntu yoseri shakaliholiti.
Gulishera ndiri ukulu wa muntu, toziya gufunda unakaka hera wa Mlungu kwa wantu. Su,
gutugambiri vya halali kumupa Kaisari kodi ama ndala?”
15 Kumbiti Yesu kavimaniti Ufyangu wawu, kawagambira, “Mbona mnjera? Mnanguziyi mpiya
ligwala.”
16 Wamlanguziya. Yomberi kawakosiya, “Sheni na shilanguliru ashi sha gaa?”
Wamwankula, “Shilanguliru ashi sha Kaisari.”
17 Su Yesu kawagambira, “Vya Kaisari mmupanani Kaisari na vya Mlungu mmupanani Mlungu.”
Walikangashira nentu.

Shitwatira sha kuzyuka
Matayu 22:23-33, Luka 20:27-40
18 Wantu wawalawiti mushipinga sha Masadukayu, walii watakulaga kwahera muntu yakaweza
kuzyuka, su wamgenderiti Yesu wamkosiya, 1° “Mfunda Musa katulagaliriti hangu, ‘Muntu pakahowa
na kumleka mdala pota mwana, mlongu gwakuwi mpaka kamtoli mkenja ulii na kamyiwuliri wana
mlongu gwakuwi yakahowiti.” 20 Su kuweriti na walongu saba. Gwa kwanja kamyugiti, kahowa pota
kumleka mwana. 2! Mlongu gwa pili kamyuga mkenja ayu na yomberi kahowa pota kuleka mwana.
Ilawiriti ntambu iraayi kwa mlongu gwa tatu. 22 Woseri saba wahowa pota kuleka wana. Pawupeleru
mdala ulii kahowa. 23 Vinu wantu pawazyuka mulishaka lya kuzyuka, mawu ayu hakaweri mdala gwa
gaa? Toziya woseri saba wamyugiti.”
24 Yesu kawankula, “Mwenga mwagamira toziya mgamana ndiri Malembu Mananagala ama
likakala lya Mlungu. 25 Toziya wawahowiti pawazyuka, hapeni wayugi wala kuyugwa, hawaweri
handa wantumintumi wa kumpindi. 26 Kumbiti kwa shisoweru sha kuzyukisiwa kwa wantu

wawahowiti, hashi, mwenesomi mushindola sha Musa shisoweru shilii sha shitogolu shashiyakiti
motu, Mlungu ntambu yakamgambiriti Musa, ‘Neni na Mlungu gwa Aburahamu na Mlungu gwa Isaka
na Mlungu gwa Yakobu.” 27 Yomberi Mlungu ndiri gwa wawahowiti, ira Mlungu gwa wakomu. Su,
mwenga mwagamira nentu!”

Lilagaliru likulu
Matayu 22:34-40, Luka 10:25-28

28 Yumu gwa wafunda wa malagaliru kasokiti, kawapikanira Masadukayu wankulitakuziyana na
Yesu. Pawawoniti Yesu kawankuliti weri, kamkosiya, “Mumalagaliru goseri, lilagaliru lyoshi likulu
kuliku goseri?”

29 Yesu kamwankula, “Lilagaliru likulu ndo ali, ‘Gupikiniri Israeli! Mlungu Mtuwa gwetu, ndo
mweni Mtuwa gweka yakuwi. 30 Gumfiri Mlungu Mtuwa gwaku kwa moyu gwaku goseri na kwa rohu
yaku yoseri na kwa mahala gaku goseri na kwa makakala gaku goseri.” 31 Na lilagaliru lya pili kwa
ukulu ndo ali, ‘Guwafiri wamonga ntambu yagulifira gumweni.” Kwahera lilagaliru limonga likulu
nentu kuliku ali.”

32Su ulii mfunda gwa malagaliru kamgambira, “Therepa Mfunda! Gutakula nakaka kulonga Mlungu
yumu hera na kwahera yumonga ira yomberi. 33 Na gumfiri Mlungu Mtuwa gwaku kwa moyu gwaku
goseri na kwa mahala gaku goseri na kwa makakala gaku goseri na guwafiri wamonga ntambu
yagulifira gamweni. Shitwatira ashi shana mana nentu kuliku matambiku goseri gakulunguziya
torosu kwa Mlungu.”

34 Yesu pakawoniti handa muntu ayu kamwankula kwa luhala, kamgambira, “Gwenga gwakutali
ndiri na Ufalumi wa Mlungu.”

Palongolu pa aga, kwahera muntu yakajeriti kayi kumkosiya shintu.

Kristu gaa?
Matayu 22:41-46, Luka 20:41-44
35 Shipindi Yesu pakaweriti kankufunda Mnumba nkulu ya Mlungu, kakosiiti, “Mbona wafunda
wa malagaliru watakula handa Kristu mwana gwa Dawudi? 3¢ Dawudi pakalongoziwitwi na Rohu
Mnanagala katakuliti,
‘Mtuwa kamgambiriti Mtuwa gwangu,
Gukali uwega wa neni wa kumliwu,
Mpaka panuwatula wankondu waku pasi pa magulu gaku.’
37“Dawudi mweni kamshema Kristu Mtuwa. Su Kristu hakaweri hashi mwana gwakuwi?” Lipinga
lya wantu waweriti wankumpikinira,

”

Yesu kankuwakalipira wantu kuusu wafunda wa malagaliru
Matayu 23:1-36, Luka 20:45-47
Lipinga lya wantu liweriti lyakumpikanira Yesu kwa kunemelera. 38 Yesu pakaweriti kankufunda,
katakuliti, “Mkali weri na wafunda wa malagaliru weni wafiraga kulipitiziya pitiziya walikwindira
lihabiti ritali na wafira wantu wawalamsiyi kwa ligoya kusoku. 39 Wafiraga kulivaga muviti vya
kulongolu munumba ya Mlungu, na kutola mpenyu ziherepa pamsambu 40 Wawayonga wakenja aku
wankulipayira kumluwa Mlungu kwa shipindi shitali! Lishaka lya kutoza hawatabiki nentu!”

Shijungu sha Mkenja
Luka 21:1-4
41 Yesu kaweriti kalivaga pakwegera na lisanduku lya luhanja. Kaweriti kankulola wantu

wavuwa ntambu yawaweriti wankulavia mpiya na kuzitula muluhanja lwa Numba ngulu ya Mlungu.
Walunda wavuwa walaviyiti mpiya zivuwa. 42 Kiza mkenja mhushu kalaviya senti ndidika mbili
zya mpiya. 43 Panu Yesu kawashema wafundwa wakuwi, kawagambira, “Nukugambirani nakaka,
mkenja muhushu ayu kalaviya zivuwa kuliku wamonga woseri yawatuliti mpiya mulisanduku lya
luhanja. 44 Mana woseri walaviya kulawilirana na shuma shashiyogizikiti, kumbiti mawu ayu,
tembera mhushu, kalaviya vyoseri vyakaweriti navi, kalaviya kila shintu shakafiriti kwa kulikala.”

1 Numba nkulu ya Mlungu hayibomoki
Matayu 24:1-2, Luka 21:5-6
1Yesu pakaweriti kankulawa Mnumba nkulu ya Mlungu, mfundwa yumu kamgambiriti, “Mfunda
Guloli mabuwi aga na numba azi ntambu yaziwera za kulikangashira!”
2Yesu kamgambira, “Hashi, guziwona numba azi ngulu? Kwahera ata libuwi limu halisigali panani
pa limonga, kila shintu hashibomolwi.”

Kwanja kwa tabu na ndabiku
3 Yesu pakaweriti kalivaga kulugongu Iwa Mizeyituni kulolana na Numba nkulu ya Mlungu, su
Peteru na Yakobu na Yohani na Andereya wamkosiya pambwega gweka yawu. 4 “Gutugambiri
vitwatira avi havilawili ndii? Lilanguliru gaa halilanguziyi handa vitwatira avi vyapakwegera

kulawira?”
5 Yesu kanja kuwagambira, “Mlikali weri muntu nakiza kukuzyangani. ¢ Wantu wavuwa hawizi

pawalitumiya litawu lyaneni, pawalishema, ‘Neni na Kristu!” Womberi hawawapotuziyi wantu
wavuwa. ’ Pampikinira ngondu na tetesutetesu zya ngondu, namuwera na lyoga. Vitwatira avi
mpaka vilawiri, kumbiti upeleru weni wankali. 8 Isi yimu hailikomi na isi imonga, ufalumi wumu
haulikomi na ufalumi umonga, pahala pavuwa hapaweri na malendemeru na njala. Vitwatira avi
gambira pakwanja kutama kwa kulera nonu.

9 “Mwenga mlikali weri! Mana wantu hawawajegeni kumahakama, na kuwakomanga munumba ya
Mlungu, Hawawajegi palongolu pa utuwa na wafalumi toziya munjimiriti neni, su mpati kuwagam-
bira visoweru viwagila. 10 Mpaka huti shisoweru shiwagira shibwerwi kwa Maisi goseri. 1 Nawomberi
pawakubateni na kuwajega kumahakama, namlihola kwa galiya gamfira kutakula, shipindi shilii
pashiyiza, mtakuli shoseri shakakupananeni, mana mwenga ndiri mwamfira kutakula, ira Rohu
Mnanagala. 12 Mlongu hakamgalambuki mlongu gwakuwi kalagwi na tati hakamgalambuki mwana
gwakuwi na wana hawawatenduwi walera wawu na kuwalaga. 13 Wantu woseri hawawakalalireni
mwenga toziya ya litawu lyaneni. Kumbiti ulii yakahepelera mpaka upeleru ndo hakalopoziwi.

Likalaliru lihalibisiya
Matayu 24:15-28, Luka 21:20-24

14 “Pamwona ‘Likalaliru lihalibisiya” ligoloka pahala pakuwi ndiri, muntu yakabetula kavimani
mana yakuwi, panu wantu wawawera Yudeya watugili mumigongu. 1> Muntu yakaweriti pampindi
pashitwiku sha numba nakasuluka kwingira mnumba mwakuwi kutola shintu. 16 Yakawera mlirambu
nakawuya ukaya kutola lihabiti lyakuwi. 17 Shondi shondi wamawu yawawera na yinda na walii
yawanoniziya mumashaka galii! 1® Mmuluwi Mlungu vitwatira avi navilawira mashaka ga mbepu.
19 Mana kupeluwa kwa shipindi ashi hakongeleki nentu kweni lawiri kwanjira Mlungu pakanyawiti
isi mpaka leru, hapeni ilawiri kayi. 20 Handa Mtuwa mekapunguli ndiri mashaka aga kwahera muntu
hakalopolwi. Kumbiti su kwajili ya wasyagulwa wakuwi, Mtuwa kapungula mashaka aga.

21 “Su muntu pakawagambirani, ‘Guloli, Kristu kapanu!” Ama ‘Ka palii’” Namjimira. 22 Mana
hawalawili ashina Kristu wa upayira na mambuyi wa upayira, hawatendi malangaliru na mauzauza,
su kuwapotuziya wasyagulwa wa Mlungu handa payiwezikana. 23 Su mwenga mlikali weri. Neni
nukugambirani vitwatira vyoseri pamberi vyenilawiri.

Kwiza kwa Mwana gwa muntu
Matayu 24:29-31, Luka 21:25-28
24 “Mashaka aga, pagapera kala, mshenji hagutulwi luwindu na lyezi hapeni lilangali. 25 Ntondu
hazituluki kulawa kumpindi na makakala ga kumpindi hagazitikiziyi. 26 Panu hawamwoni Mwana
gwa muntu pakiza mumawundi na likakala likulu pamuhera na ukwisa. 27 Shakapanu hakawatumi
wantumintumi wa kumpindi wawajojiniri wasyagulwa wakuwi kulawa wega zoseri zya musheshi za
pasipanu, kulawa upeleru wa pasipanu mpaka upeleru wa mpindi.

Lifundu kulawirana na mkuyu
Matayu 24:32-35, Luka 21:29-33

28 “Mleki mtera gwa mkuyu guwafundi. Mitambi ya mitera payanja kunama na kutomola
mahamba, muvimani kuwera shipindi sha kutowa vula shapakwegera. 2% Ntambu iraa ayi mwenga
pamwona vitwatira avi vyankulawira, muvimani handa shipindi shapakwegera nentu. 3° Nakaka
nukugambirani, shiyiwuku ashi shankupita ndiri pamberi pa vitwatira vyoseri avi kulawira. 3! Mpindi
na isi hapeni zipiti, kumbiti visoweru vyangu su hapeni vipiti.

Kwahera yakamana mashaka wala shipindi
Matayu 24:36-44

32 “Kumbiti kwahera muntu yakavimana lishaka wala shipindi, ama ntumintumi gwa kumpindi,
ama Mwana, ira Tati gweka yakuwi ndo mweni yakavimana. 33 Mloli weri na mshenjeri, mana
muvimana ndiri shipindi hashi hashisoki ndii. 34 Hayiweri handa muntu yakawuka ukaya kugenda
mwanja pakawalekera wantumintumi wakuwi, kila yumu na lihengu lyakuwi. Shakapanu kamgam-
bira mlolera mlyangu kaweri masu. 3> Sumulikali masu, toziya muvimana ndiri mweni kaya hakawuyi
ndii, pamonga pamii ama pashiru ama mandawira putiputi. 3¢ Handa pakiza lindimu nakawawona
mgonja. 37 Ganawagambirani mwenga, nuwagambira wantu woseri, ‘Mshenjeri!” ”

14

1 Mpangu gwa kumlaga Yesu
Matayu 26:1-5, Luka 22:1-2, Yohani 11:45-53
1 Gasigariti mashaka mawili pamberi pa kusoka mumsambu gwa Pasaka na mabumunda gawalek-
era ndiri simika. Watambika wakulu wa numba ya Mlungu na wafunda wa malagaliru waweriti
wankusakula njira ya kumbata Yesu wamlagi. 2 Su watakula, “Tuleki kumbata mumsambu gwa
Pasaka, toziya wantu hawatendi ndewu.”

Yesu kankuswagwa lipaki aku Betaniya
Matayu 26:6-13; Yohani 12:1-8

3Yesu kaweriti Betaniya mnumba mwa Simoni mngumbula. Pawaweriti mmeza wankuliya shiboga,
mawu yumu yakaweriti na supa ya lipaki lya kununkira lya beyi nkulu kiza. Kaimega supa ayi na
kamumiminira Yesu lipaki mumtuwi.

4 Wantu wamu waweriti panu wakalaliti, walitakuliziana, “Kwa shishi kwananga lipaki linunkira
ali? 5 Gangaweziti kuwuza kwa mpiya za shibena mgongu sha shinja shimu, na kuwayupa wahushu!”
Wamkalipira mawu ayu. ¢ Kumbiti Yesu kawagambira, “Mumleki, kwa shishi kumgaziya? Kantendera
shintu shiherepa. 7 Hamuweri na wahushu mashaka goseri, hamuwezi kuwatanga shipindi shoseri
shamfira. Kumbiti neni hapeni nweri na mwenga mashaka goseri. & Yomberi katenda ntambu
yakaweziti, kayitilira nshimba yangu lipaki linunkira kuyitandira kwa kusira. ° Nukugambirani
nakaka, poseri muisi shisoweru shiwagira pashibwerwa, shitwatira ashi shakatenditi hashikandwi
ntambu ya kulihola.”

Yuda kakujimira kumgalambuka Yesu
Matayu 26:14-16; Luka 22:3-6
10 Shakapanu Yuda Isikariyoti, yumu gwa walii lilongu na wawili, kagenditi kwa watambika
wakulu su kamgalambuki Yesu. 11 Watambika wa numba ya Mlungu pawapikaniriti shisoweru ashi,
wasekelera, wamlagiliti kumpanana mpiya. Su, Yuda kanja kusakula lupenyu lwa kamgalambukira
kwa Watambika wakulu.

Matandiru ga pasaka
Matayu 26:17-25; Luka 22:7-13,14-23; Yohani 13:21-30
12 Tishaka lya kwanja lya Msambu gwa Mabumunda gawalekera ndiri simika, shipindi sheni
mwana kondolu gwa pasaka pakalikitulwa, wafundwa wakuwi wamkosiyiti, “Gufira tukutandiri koshi
shiboga sha Pasaka?” 13 Su Yesu kawalagalira wawili wa wafundwa wakuwi pakawagambira, “Mgendi
mlushi, na amu hamliwoni na mpalu yumu yakalitwika vulu ya mashi. Mmufati 4 mpaka mnumba
yanakingiri, mkamgambiri mweni kaya, ‘Mfunda kalonga sha koshi shumba sheni handiyi Pasaka
pamuhera na wafundwa wangu?’ 15 Yomberi hakawalonguzii shumba shikulu mligolofa amu vyoseri

wavitandira kala, mtutandiri amu.” 16 Wafundwa wawuka, wagenda mlushi, wawona kila shintu weri
ntambu yakawagambiriti Yesu. Su watandira shiboga sha pasaka. 17 Payiweriti pamii, Yesu kiziti
pamuhera na wafundwa wakuwi lilongu na wawili. 18 Pawaweriti pameza wankuliya, Yesu katakuliti,
“Nakaka nukugambirani, yumu gwenu yakaliya pamuhera naneni, Hakang'alambuki.” 19 Panu
wafundwa wakuwi wanja kulihola, yumu yumu wamkosiyiti, “Hashi, neni?” 20 Yesu kawagambira,
“Yumu gwenu mwenga lilongu na wawili, yakatota libumunda pamuhera naneni mubakuli. 21 Nakaka
Mwana gwa muntu hakahowi handa malembu Mananagala ntambu yagatakuliti kwakuwi, kumbiti
shondi kwakuwi muntu ulii yakamgalambuka Mwana gwa muntu! Hayiweri kwa muntu ulii handa
mekayiwuki ndiri!”

Shiboga sha Mtuwa
Matayu 26:26-30; Luka 22:14-23; 1 Wakorintu 11:23-25
22 pawaweriti wankuliya, Yesu katoliti libumunda, kalonga mayagashii Mlungu, kalimega na

kawapanana wafundwa wakuwi pakalonga, “Mtoli mlii, ayi ndo nshimba ya neni.” 23 Shakapanu
katola lutekeru lwa divayi, kalonga mayagashii Mlungu, kawayupa, woseri walanda mulutekeru alu.
24 Kawagambira, “Agu ndo mwazi gwangu gwagulawa kwajili ya wantu wavuwa. Mwazi gwangu
gwagulanguziya lipatanu lya Mlungu na wantu. 25 Nakaka nukugambirani, hapeni nandi kayi divayi
mpaka lishaka lilii panfira kuyilanda divayi yasyayi Muufalumi wa Mlungu.” 26 Shakapanu wimba
lwimbu, wawuka, wagenda kulugongu lwa Mizeyituni.

Yesu kankumyambula handa Peteru hakamlemi
Matayu 26:26-30; Luka 22:14-20; 1 Wakorintu 11:23-25
27 Yesu kankuwagambira wafundwa wakuwi, “Mwawoseri hamtugi na kundeka, toziya Malembu
Mananagala galonga,
‘Mlungu hakamlagi mlolera gwa kondolu,
Na wakondolu hawalimwagi.” 28 Kumbiti panzyuka kala, hanuwalongolerani Galilaya kulii!” 2 Peteru
kamgambira, “Handa woseri hawakuleki, neni hanukulemi ndiri!”
30 Yesu kamgambira Peteru, “Nakaka nukugambira, pashiru panu, pamberi njogolu keniwiki mala
mbili, hagunemi mala ntatu.” 31 Kumbiti Peteru kalilapira, “Ata payiwera nfuwi pamuhera na gwenga,
hanukulemi ndiri.” Wafundwa woseri viraa watakula ntambu ira ayi.

Yesu Kankumluwa Mlungu mushiwunga Getisemani
Matayu 26:36-46; Luka 22:39-46
32 Su, wasoka mushiwunga shawashishemiti Getisemani. Yesu kawagambira wafundwa wakuwi,

“Mlivagi panu Shipindi neni nankumluwa Mlungu.” 33 Shakapanu kawatola Peteru na Yakobu na
Yohani, kanja kulishera nentu na kushashatika. 34 Kawagambira, “Nhinginika nentu, ata sambira
howa. Mkali panu na mweri masu.” 35 Kagenda kulongolu shididini, kasuntumala makukama,
kamluwa Mlungu, handa payiwezekana, shimpiti shipindi ashi sha ndabiku. 3¢ Kalonga, “Tatil,
Tati gwaneni, kwa gwenga vitwatira yoseri viwezikana. Gumpusiliri lutekeru Iwa ndabiku alu,
kumbiti hayiweri handa ntambu yanfira neni, ira ntambu yagufira gwenga.” 37 Shakapanu kawuya
kwa Wafundwa walii watatu, kawoniti wagonja. Su kamkosiya Peteru, “Simoni, hashi gugonja?
Guwezandiri kulikala masu ata lisaa limu?” 38 Shakapanu kawagambira, “Mkali masu na mumluwi
Mlungu su namwingira mukujerwa. Rohu ifira, kumbiti nshimba yahera likakala.” 3° Kagenda
kumuluwa Mlungu kayi pakawuyira visoweru viraa vilii. 40 Shakapanu kawuya kayi kwa wafundwa
walii kawawoniti wagonja. Masu gawu gaweriti gana mbota. Wavimana ndiri sha kumwankula.
41 pakawiziriti mala ya tatu kawagambiriti, “Mwankali mwankugonja na kwoyera? Vinu itosha! Saa
isoka! Muloli, Mwana gwa muntu wankumupa kwa wantu wana vidoda. 42 Mwimuki, tugendeni zetu.
Mloli, ulii yakafira kung'alambuka kapakwegera.”

Yesu wankumbata
Matayu 26:47-56, Luka 22:47-53, Yohani 18:3-12

43 Yesu Pakaweriti kankali kankutakula, Yuda, yumu gwa wafundwa lilongu na wawili, kiza
pamuhera na lipinga lya wantu wana mapanga na vindonga. Wantu awa waweriti walagalilwiti na

watambika wakulu na wafunda wa Malagaliru na wazewi. 44 Yuda mgalambuka kaweriti kawalan-
guziya lilanguliru, “ulii hanumnoneri ndo mweni, mumbati na kumjega wakamloleri.” 45 Yuda
pakasokiti, kamgenderiti Yesu, kamgambira, “Mfunda.” Shakapanu kamnonera. 46 Wantu walii
wambata Yesu, na kumtawa. 47 Yumu gwa walia wawaweriti wagoloka pamuhera na Yesu, kasolomola
upanga wakuwi, kamdumula likutu ntumintumi gwa Mtambika mkulu. 48 Yesu kawagambira,
“Vimwiza na mapanga na vindonga kumbata gambira neni na shimpegu? 4°Kila lishaka nweriti
pamuhera na mwenga panfunda Mnumba nkulu ya Mlungu, wala mumbata ndiri. Kumbiti vinu
Malembu Mananagala ga kala.”

50 Panu wantumintumi woseri wamleka, watira. 51 Kweniti na muntemba yumu yakaweriti kavala
lishuka kaweriti kankumfata Yesu. Nawomberi wajeriti kumbata, 52 kumbiti yomberi kayirekiziya
shuka yakuwi, katuga shivula hera.

Yesu palongolu pa shiyotera motu sha Wayawudi.
Matayu 26:57-68; Luka 22:54-55,63-71; Yohani 18:13-14,19-24

53 Su wamjega Yesu kwa mtambika mkulu peni Watambika wakulu woseri na wazewi na wafunda
wa malagaliru waweriti waliwona. >4 Peteru kamfatiti Yesu kwa kutali, kingira muluwaga lwa numba
ya mtambika mkulu, kalivaga pamuhera na walolera milyangu pakotera motu. 5> Watambika wakulu
wa shiyotera motu sha Wayawudi woseri wasakula upitawu wa kumsitaki Yesu wapati kumlaga,
kumbiti wapata ndiri. 56 Wantu wavuwa walaviyiti upitawu wa kupaya kwa Yesu, kumbiti upitawu
wawu ujimilirana ndiri. 57 Shakapanu wamonga wagolokiti, walaviya upitawu wa kupaya pawatakula,
58 “Tumpikiniriti muntu ayu pakatakula hanhalibisiyi numba nkulu ya Mlungu yawanyawiti kwa
mawoku, na kwa mashaka matatu hanuinyawi imonga yawainyawa ndiri kwa mawoku.” 59 Kumbiti
ata hangu, upitawu wawu ujumilirana ndiri.

60 Su, mtambika mkulu kagoloka pakati pawu, kamkosiya Yesu, “Hashi, gwankula ndiri shisoweru?
Wantu awa gawawoniti kwa gwenga?” ¢! Kumbiti yomberi kalikala jii katakula ndiri ata shisoweru
shimu. Mtambika mkulu gwa numba ya Mlungu kamkosiya kayi, “Hashi, gwenga ndo Kristu, Mwana
gwa Mlungu yawamkwisa?” 62 Yesu kankula, “Neni ndo mweni. Kayi hamumoni neni Mwana
gwa muntu pakalivaga uwega wa kumliwu wa Mtuwa yakawera na makakala, pakiza mumawundi
ga kumpindi.” 63 Panu Mtambika mkulu kapapula lihabiti lyakuwi, kalonga, “Tufira ndiri kayi
wakapitawu wamonga? ¢4 Mpikanira kankumwigilanga Mlungu! Mwenga mwona hashi?” Woseri
wamtoza, kafiruwa kuhowa. 5 Su, wamu wawu wanja kumtemera mata, wamgibikira sheni,
wamkoma na kumgambira. “Gutungi gaa yakakukomiti!” Walolera mlyangu wamtola, wamwakula.

Peteru kankumlema Yesu
Matayu 26:69-75; Luka 22:56-62; Yohani 18:15-18,25-27

66 Peteru pakaweriti kankali paluwaga, mdala yumu gwa vinyakalika gwa Mtambika Mkulu
kiziti. 67 Pakamwoniti Peteru kankuyotera motu, kamloliti, kamgambira. “Viraa gwenga guweriti
pamuhera na Yesu Mnazareti.” ¢8 Peteru kalema, “Nummana ndiri, wala nuvimana ndiri gagutakula!”
Shakapanu Peteru kawuka, kagenda kunja kuwuwa. Panu njogolu kawika. ¢° Shinyankalika mdala
ulii pakamwoniti kayi Peteru, kanja kayi kuwagambira wantu wawaweriti wagoloka palii, “muntu
ayu yumu gwawu.” 70 Peteru kalema kayi.

Shakapanu katepu, wantu waweriti wagoloka palii wamgambira Peteru. “Nakaka gwenga gwa
yumu gwawu, mana gwenga gwa Mgalilaya.” 7! Kumbiti Peteru kanja kulirapa, pakatakula, “Neni
nummana ndiri muntu ulii yamtakula visoweru vyakuwi.” 72 Palaa palii njogolu kawika mala ya pili.
Su Peteru kalihola ntambu Yesu pakaweriti pakamgambira, “pamberi pa njogolu keniwiki mala ya
pili, hagunemi mala ntatu.” Peteru kalira.

15

1 Yesu kapashiyotera motu pa Pilatu
Matayu 27:1-2,11-14, Luka 23:1-5, Yohani 18:28-38

1 Pawushiiti, watambika wakulu wa numba ya Mlungu watenditi lishawuli pamuhera na wazewi
na wafunda wa malagaliru na wantu wa shiyotera motu woseri, wamtawa Yesu pingu wamjega
pashiyotera motu pa Pilatu.

2 Pilatu kamkosiya Yesu, “Hashi, gwenga gwa Mfalumi gwa Wayawudi?” Yesu kamwankula, “Yina,
gwenga gutakula.”

3 Watambika wakulu wampayiliti Yesu vitwatira vivuwa. ¢ Pilatu kamkosiya kayi Yesu, “Hashi
gwankula ndiri shisoweru? Guloli ntambu yawalaviya masitaka gavuwa kwaku.”

5 Kumbiti Yesu kankula ndiri shisoweru, ata Pilatu kalikangasha.

Yesu wankumtoza kumlaga
Matayu 27:15-26; Luka 23:13-25; Yohani 18:39-19:16
¢ Kila Shipindi sha msambu gwa Pasaka, Pilatu kaweriti na shitiba sha kuwavugulira mtatilwa

yumu yawamfira. 7 Su, kuweriti na muntu yumu yawamshema Baraba, yakaweriti wamtatira
pamuhera na wamonga wawalagiti wantu pawaweriti wakusonguziya. 8 Wantu wavuwa wamgen-
dera Pilatu wamluwa kawatenderi handa shitiba shakuwi. ¢ Pilatu kawakosiya, “Hashi, mfira
nuwavuguliri Mfalumi gwa Wayawudi?” 10 Katakula hangu toziya kavimaniti kala handa watambika
wakulu wamjegeriti Yesu toziya ya weya. 1! Kumbiti Watambika wakulu wawasonguziyiti wantu
wamluwi Pilatu kamvuguliri Baraba. 12 Pilatu kawakosiya kayi, “Su, mfira ntendi hashi na muntu
ayu yamumshema Mfalumi gwa Wayawudi?” 13 Wantu woseri washowangana kayi pawatakula,
“Gumkong'onderi palupingika!” 14 Kumbiti Pilatu kawakosiya, “gwa shishi! Katenda shidoda gaa?”
Kumbiti womberi wongera kushowangana, “Gumkong'onderi misumali mulupingika!” 15 Pilatu kafir-
iti kulifiliziya lipinga lya wantu awa, su, kamlekeziya Baraba kulawa mushibetubetu. Kawagambira
wanjagila wamkomi ntomondu Yesu na wamkong'onderi misumali mulupingikal!

Wanjagira wankumtendera lijonga Yesu
Matayu 27:27-31; Yohani 19:2-3
16 Shakapanu wanjagila wamjegiti Yesu muluwaga muliboma lya Pilati mkulu gwa isi, wawajojinira
shipinga shakuwi shoseri. 17 Wamvalisiya nguwu ya zambalawu, wapota lijenjeri lya misontu wamval-
isiya mumtuwi. 18 Wanja kumlamsiya, “Mwika Mfalumi gwa Wayawudi!” 1° Wamkoma mumtuwi
kwa ludengi, wamtemera mata, wamsuntamalira na kumng'ong'onelera. 20 Pawamshinigira kala
wamvuliti lihabiti lilii, wamvalisiya nguwu zakuwi, shakapanu wamjega kumpingika.

Yesu wamkong'ondera misumali mulupingika
Matayu 27:32-44; Luka 23:26-43; Yohani 19:17-27

21 Pawaweriti munjira, waliwoniti na muntu yumu yawamshema Simoni, muntu gwa lushi lwa
Kureni. Yomberi kaweriti tati gwa Alekizanda na Rufu na Shipindi ashi kaweriti kankulawa
kulirambu. Su, wamgambira katoli lupingika lwa Yesu. 22 Shakapanu wamjega Yesu mpaka
pahali pawapashema Goligota, mana yakuwi, “Pahala pa Shipalakasa sha mtuwi.” 23 Wamupa
divayi wahanganyikiti na mtera wagushema manimani, kumbiti yomberi kalemiti kulanda. 24 Su
wampingika, wagawana nguwu yakuwi kwa kuzigalambuziya simbi wamuwi gaa hakapati shipandi
sha nguwu. 25 Iweriti saa tatu mandawira pawampingikiti. 26 Na masitaka gakuwi gaweriti galembwa,
“Mfalumi gwa Mayawudi.” 27 Pamuhera nayomberi wapingikitwi wakwapula wawili, yumu uwega wa
kumshigi na yumonga uwega wakuwi wa kumliwu. 28 Su lilembu litimii lyalitakula, “Wamwalangiti
pamuhera na watenda vidoda.”

29 Wantu waweriti wankupita pahala panu wamwigilangiti, pawatikiziya mituwi yawu na kutakula,
“Ahal Gwenga gutakuliti gumweni guweza kubomola Numba nkulu ya Mlungu na kunyawa kwa
mashaka matatu! 30 Vinu, gusuluki mlupingika gulilopozii gumweni!”

31 Nawomberi watambika wakulu pamuhera na wafunda wa malagaliru wamshinigiriti pawal-
itakuziana, “Kawalopoziya wamonga, kumbiti kulilopola mweni kasinda! 32 Eti yomberi ndo
Kristu, Mtuwa gwa Israeli! Kasuluki kulawa mlupingika su tuwoni na kujimira.” Ata wantu walii
wawapingikitwi pamuhera nayomberi wamlongiti.

Yesu kankuhowa mlupingika
Matayu 27:45-56; Luka 23:44-49; Yohani 19:28-30
33 Kwanjira saa sita pamusi mpaka saa tisa kuweriti liwindu isi yoseri. 34 Saa tisa pamii Yesu
kalila kwa liziwu likulu, pakalonga, “Eloyi, Eloyi, lema sabakitani?” Mana yakuwi, “Mlungu gwangu,
Mlungu gwangu mbona gundeka?” 35 Wantu wamonga wawagolokiti paliya pawapikaniriti hangu,
watakuliti, “Gupikiniri! Kankumshema Eliya.” 3¢ Muntu yumu katuga, katola lidodoki kalitawa
mulupeleru lwa ludenki katota mudivayi isheshema, kamupa kalandi pakatakula, “Ebu tuloli handa
Eliya hakizi kumsulusiya palupingika!” 37 Yesu kabota, shakapanu kahowa.
38 Su, lipaziya lya Numba nkulu ya Mlungu lidegeka vipandi viwili kulawa kumpindi mpaka pasi.
39 Mkulu yumu gwa wanjagila yakaweriti kagoloka kulongolu kwa lupingika kawoniti Yesu ntambu
yakahowiti, kalonga, “Nakaka muntu ayu kaweriti Mwana gwa Mlungu!” 40 Wadala wamu waloliti kwa
kutali, muwamu mwawu kaweriti Maliya Magidalena na Salomi na Mariya mawu gwa ashina Yakobu
mpusu na Yosefu. 4! Awa ndo wawamfatiti Yesu pakaweriti Galilaya na kumtendera. Kuweriti na
wadala wamonga wavuwa wiziti Yerusalemu pamuhera na yomberi.

Yesu wankumsira
Matayu 27:57-61; Luka 23:50-56; Yohani 19:38-42

42 Shipindi sha pamii shisokiti kala. Ali liweriti Lishaka lya Matandiru, yani lishaka lyalilonguleriti
Lishaka lya Kwoyera. 43 Panu kiza Yosefu mwenikaya gwa Arimatayu, mjagira gwa Shiyotera
motu mkulu, yawampananiti ligoya nentu. Yomberi viraa kaweriti kankulolera kwiza kwa Ufalumi
wa Mlungu. Su, kamgenderiti Pilatu pota na lyoga, kaluwa wamupi nshimba ya Yesu. 44 Pilatu
kalikangasha kupikinira handa Yesu kahowiti kala. Su, kamshema Mkulu gwa wanjagila, kamkosiya
handa Yesu kaweriti kahowa shipindi shivuwa. 4> Pilatu pawamgambiriti kala, kamgambiriti Yosefu
katoli nshimba ya Yesu. 46 Panu Yosefu kuhemera sanda ya shitani, kasulusiya pasi mauti galiya,
kaviliga sanda. Kagatula mulipumba lyaliweriti walisongola mulitalawu, shakapanu kabilingisiya
libuwi likulu kumlyangu. 47 Nawomberi Mariya Magidalena na Mariya mawu gwakuwi Yosefu
wapawoniti pawagonjikiti nshimba ya Yesu.

16

1 Kuzyuka kwa Yesu kulawa kwa wahowiti
Matayu 28:1-8; Luka 24:1-12; Yohani 20:1-10
1 palipititi Lishaka lya kwoyera, Maliya Magidalena na Salomi na Mariya mawu gwakuwi Yakobu
wahemeriti lipaki lya utuli wagendi kuyiswaga nshimba ya Yesu. 2 Su, mandawira putiputi lishaka
lya Jumapili. Kwa Shigiriki jumapili walishema lishaka lya kwanja la juma, mshenji pagwanjiti
kulawa wiziti Mlipumba. 3 Nawomberi waweriti wankuligambiziyana, “Gani hakatuwusiliri libuwi
lilii pamlyangu gwa lipumba?” 4 Kumbiti pawaloliti, wawona libuwi waliwusiya kala. Nalyeni
liweriti likulu nentu. > Pawayingiriti Mulipumba, wamwoniti muntemba yumu yakavaliti nguwu neru
mbuu, kalivaga uwega wa kumliwu, walikangasha nentu. ¢ Kumbiti muntemba ulii kawagambira,
“Namulikangasha. Mwankumsakula Yesu gwa Nazareti yawampingikiti. Kazyuka, kwahera panu.
Mloli pahali pawamgonjekiti. 7 Mgendi mkawagambiri wafundwa wakuwi pamuhera na Peteru.
‘Handa Yesu kankuwalongolera Galilaya kulii. Aku hamumwoni ntambu yakawagambireni.” ” 8 Su,
walawa mulipumba mlii na watuga pawashashatika kwa lyoga na kulikangasha. Wamgambira ndiri
muntu yoseri shintu, toziya watira nentu

Yesu kankumlawira Maliya Magederena
9 Yesu pakazyukiti Jumapili mandawira putiputi, kalilanguziya kwanja kwa Mariya Magidalena,
yomberi Yesu kaweriti kamlaviyiti washamshera saba. 10 Mariya Magidalena kagenda, kawagambira
walii wawaweriti pamuhera na Yesu. Waweriti wankulira na kudaya. 1 Kumbiti pawapikiniriti handa
Yesu mkomu na Maliya Magidalena kamwona, womberi wajimira ndiri.

Yesu kankuwalawira wafundwa awili
Luka 24:13-35

12 Shapakanu Yesu kawalawiriti wafundwa awili pakawera na sheni shingi. Wafundwa awa waweriti

wankugenda kuvijiji. 13 Nawomberi viraa wawuya na kuwagambira wayawu. Pamuhera na hangu
wajimira ndiri.

Yesu kankuwalawira wantumini lilongu na yumu
Matayu 28:16-20; Luka 24:36-49; Yohani 20:19-23; Matendu 1:6-8
14 Upeleru Yesu kawalawiriti wafundwa lilongu na yumu pawaweriti pamuhera pameza.

Kawakalipira nentu toziya ya kujimira ndiri kwawu na mtiti gwawu, mana wawajimira ndiri walii
wawaweriti wamwona pakazyukiti kala. 15 Su, kawagambira, “Mgendi muisi zoseri mkabweri
Shisoweru shiwagira kwa wantu woseri. ¢ Yakajimira na kubatizwa hakalopoziwi. Yoseri yakajimira
ndiri hakatozwi. 17 Walii wawajimira hawaweri na uwezu wakutenda mauzauza. Kwa litawu lyangu
hawawusiyi washamshera na hawatakuli kwa likabira lyasyayi. 18 Pawakola njoka ama pawalanda
shintu shoseri shana usungu, hapeni wayambuki. Hawawatuliri walweli mawoku, nawomberi
hawaweri wakomu.”

Yesu wamtola kugenda kumpindi
19 Su, Mtuwa Yesu pakatakuliti kala nawomberi, kanyasulitwi kugenda kumpindi kwa Mlungu,
kalivaga uwega wa kumliwu wa Mlungu. 20 Wafunda wagenda pahala poseri pawabwera. Mtuwa
katenda lihengu pamuhera nawomberi na kukamaziya shawabwera kuwera sha nakaka na mauzauza
gaweriti pamuhera nawomberi.

SHISOWERU SHIV{%%%A SHAKALEMBITI
ULONGOLERU

Shisoweru Shiwagira shakalembiti Luka ndo shintola shimu wamu pa vintora vyamsheshi vya
Lipatanu lya Syayi vyaviyowelera makaliru ga Yesu Kristu. Kila shimu shishemwa “Injili, mana
yakuwi Shisoweru Shiwagira.” Avi ndo vintora vyavilembitwi Pakuhowa kwa Yesu, vintora vyeni
ndo Matayu na Mariku na Luka na Yohani. Luka kalembiti ndiri matakuliru kuusu makaliru
ga Yesu hera, kumbiti viraa kalembiti kuusu vitwatira vyeni wantumintumi wa Yesu wavitenditi
pakuhowa na kuzyuka kwa Yesu. Vitwatira avi vyavitenditwi viwera mushintola sha Matendu ga
wantumintumi. Kwahera yakayimana tarehi teratera ya Shisoweru Shiwagira ntambu yakashilembiti
Luka, ama pahala pashilembitwi. Wabetula wamonga wajimilirana kuwera Shisoweru Shiwagira ashi
shilembitwi mushinja sha malongu saba Pakwiyuka Yesu.

Mlemba gwa Shisoweru Shiwagira ashi ndo Luka, mweni kaweriti bwana mganga. Umana wa
ulemba wakuwi na ntambu ya matakuliru gakuwi galanguziya kuwera kaweriti muntu mbetula. Luka
kafiriti kulemba matakuliru ganakaka kuusu makaliru ga Yesu kwa kutakulira vitwatira ntambu
yavilawiriti su wamonga wapati utanga pawagabetula (Luka 1:1-3). Luka kaweriti ndiri Muyawudi
(Wakolosayi 4:10-14), na kalembiti kwantambu walii yawawera Wayawudi ndiri mewavimani. Shit-
watira ashi shilanguziya paweru pakavitakulira vitiba vya Shiyawudi (Luka 1:8).

Shisoweru Shiwagira shakashilembiti Luka ndo shintola shashilifana na vintora vya Matayu na
Mariku, kwantambu ilii vintora avi vitakulira vitwatira viraa vilii muntambu yayilifana. Pa vintora
vitatu, Luka ndo yakatakulira nakamu visoweru vya kwiyuka kwa Yohani Mbatiza. Luka katakulira
kwa kugolokera kuusu ulekiziwu (Shipandi sha 3:3, 11:4, 17:3-4, 23:34, 24:47) na viraa maluwa
(Shipandi sha 3:21, 5:16, 6:12, 11:1-12, 22:32).

Yagaweramu

Luka kankulaviya ULONGOLERU wa Shisoweru Shiwagira shakuwi na kutakulira toziya ya
kushilemba, shipandi sha 1:1-4.

Shakapanu kankuvitakulira visoweru vya kuyiwuka kwa Yesu na ntambu yakatandiritwi kuusu
utenderu, Shipandi sha 1:5-4:13.

Musemu nkulu yayisigariti mu Shisoweru Shiwagira, Shipandi sha 4:14 mpaka shipandi sha 21:38,
Luka kankutakulira mahengu Yesu gakatenditi, shikulu nentu ndo mauzauza gakatenditi na
vitwatira vyakafunditi.

Muvipandi viwili vya upeleru, Shipandi sha 22 mpaka shipandi sha 24, Luka kankutakulira kuusu
Yesu ntambu yakahowiti na ntambu yakasilitwi na ntambu yakazyukiti.

1 Mtuwa Teufili.

Wantu wavua wajeriti kulemba vitwatira vyavitendikiti pakati pa twenga. 2 Walembiti ntambu
yawatugambiriti vilii vyawaviwoniti kwa masu gawu kwanjira pavyanjiti, na walii yawabweriti
Shisoweru Shiwagira. 3 Su mkulu Teufili, toziya nuvigendiriti weri vitwatira vyoseri avi kwanjira
pavyanjiti, mona ifaa na neni nukulemberi weri ntambu yayirawiriti. 4 Ntenda hangu, su na gwenga
gupati kuvimana nakaka toziya ya vitwatira avi vyanukufunditi.

Kwiwuka kwa Yohani Mbatiza kwankubwerwa

5 Shipindi sha Herodi mfalumi gwa Yudeya, kuweriti na mkulu gwa numba ya Mlungu litawu
lyakuwi wamshema Zakariya, yakaweriti gwa shipinga sha watambika sha Abiya. Mdala gwakuwi
litawu lyakuwi wamshema Elizabeti nayomberi kaweriti gwa shiyiwuku sha mtambika Aruni. ¢ Na
woseri wawili waweriti wantu wa matendu gaherepa kulongolu kwa Mlungu, walikala pawagajimira
malagaliru goseri ga Mtuwa. 7 Kumbiti weriti wahera nonu, toziya Elizabeti kaweriti mpendi, vinu
woseri wawili waweriti wagogolu.

8 Lishaka limu Zakariya kaweriti kankutenda lihengu lyakuwi lya utambika Mnumba nkulu ya
Mlungu, toziya shiweriti shipindi shakuwi sha kutambika. ° Kulawirana na vitiba vya watambika,

Zakariya kasyagulitwi kwa kugalambuziya simbi kwingira Mnumba nkulu ya Mlungu su katumiziyi
ubani. 10 Shipindi Zakariya pakaweriti kankutumiziya ubani, lipinga lya wantu waweriti walivaga
pamuhera kunja wankumluwa Mlungu.

11 Ntumintumi gwa kumpindi gwa Mtuwa kamlawiriti Zakariya, kagolokiti uwega wa kumliwu
pashitalawanda sha kutambikira ubani. 12 Zakariya pakamwoniti, kalilimuka, kaweriti na lyoga.
13 Kumbiti ntumintumi gwa kumpindi kamgambiriti, “Nagutira Zakariya! Mlungu kapikanira kala
kuluwa kwaku. Mdala gwaku Elizabeti hakakuleleri mwana mpalu. Na mwana ayu litawu lyakuwi
gumshemi Yohani. 4 Yomberi hakaweri nemeru na nemeleru kwaku, wantu wavuwa hawaweri
na nemeleru kwa kwiwuka kwakuwi. 15> Yomberi hakaweri mkulu pamasu pa Mtuwa, hakalandi
ndiri divayi ama ujimbi, yomberi hakamemi Rohu Mnanagala kwanjira mumtima mwa mawu
gwakuwi. 16 Hakawatendi wantu wavuwa wa Israeli wamuwuyiri Mtuwa Mlungu gwawu. 17 Yomberi
hakamlongoleri Mtuwa, hakaweri na makakala pamuhera na uwezu ntambu yakaweriti Eliya mbuyi
gwa Mlungu. Hakawajegi kayi pamuhera wana na watati, hakawawuziyi wantu yawamjimira
ndiri Mlungu kuwera na maholu ga wantu yawamfiriziya Mlungu na kumtandira Mtuwa wantu
yawasyagulitwi.”

18 Zakariya kamkosiya ntumintumi gwa kumpindi, “Hanuvimani hashi shisoweru ashi? Toziya neni
pamuhera na mdala gwangu twawagogolu.”

19 Ntumintumi gwa kumpindi kamwankula, “Neni Gaburieli yangoloka kulongolu kwa Mlungu,
ndo kantuma ntakuli na gwenga na kukugambira shisoweru ashi shiwagira. 20 Vinu guloli! Toziya
gujimira ndiri shisoweru shangu, ashi hashitendeki kwa shipindi shakuwi, vinu haguweri bubu,
haguwezi ndiri kutakula mpaka lishaka lilii pashilawira shisoweru ashi.”

21 Lipinga lya wantu liweriti lyankumuhepera Zakariya na walikangasha kwa kukawa kwakuwi
mulii Mnumba nkulu ya Mlungu. 22 Pakalawiti kasinditi kutakula nawomberi, nayomberi kendereyiti
kuwalanguziya kwa mawoku hera, nawomberi wavimaniti kuwera kawoniti shintu Mnumba nkulu ya
Mlungu.

23 Pashiperiti kala shipindi shakuwi sha kutenda lihengu Mnumba nkulu ya Mlungu, kagenditi
ukaya kwakuwi. 24 Pa mashaka galii mdala gwakuwi Elizabeti kawera na yinda, kalikaliti mnumba
kwa myezi muhanu, 25 kalitakuliti, “Vinu Mtuwa kamonera lusungu kwa kumusilira soni zyangu
kulongolu kwa wantu.”

Kwiwukwa kwa Yesu kwankubwerwa

26 Yinda ya Elizabeti pasokiti myezi sita, Mlungu kamtumiti Gaburieli ntumintumi gwa kumpindi
kagendi mpaka Galilaya, lushi lwa Nazareti. 27 Kaweriti na shisoweru kwa muhinga bikira yakahetitwi
na muntu yawamshema Yosefu, gwa shiyiwuku sha Dawudi, litawu lyakuwi ayu bikira ndo Mariya.
28 Ntumintumi gwa kumpindi kamwiziriti Mariya na kumulamusiya, “Gwakashina? Ponga iweri
pamuhera na gwenga! Mtuwa kapamuhera na gwenga, kakupanana upendelewu.”

29 Mariya kalisheliti nentu, toziya ya shisoweru sha ntumintumi gwa kumpindi, kaliholiti mumoyu
pakalikosiya, “Kulamusiya aku kwana mana gaa?” 30 Ntumintumi gwa kumpindi kamgambiriti
Mariya, “Nagutira Mariya, Mlungu kakupapanana manemu. 31 Guloli, haguweri na yinda na kwiwula
mwana mpalu na litawu lyakuwi hagumshemi Yesu. 32 Ayu hakaweri mkulu, hawamshemi mwana
gwa Mlungu na Mtuwa Mlungu hakampanani shibanta sha ufalumi sha Dawudi mbuyi gwakuwi.
33 Hakakolimlima lukolu Iwa Yakobu mashaka goseri na ufalumi wakuwi hapeni uweri na upeleru.”

34 Mariya kamgambiriti ntumintumi gwa kumpindi, “Neni haneliwoni na mpalu! Hashiweri ashi
shisoweru ashi?”

35 Ntumintumi gwa kumpindi kamuwankula, “Rohu Mnanagala hakizi kwaku na makakala ga
Mlungu hagakwizili. Toziya ayi mwana hakiwukili hakaweri mnanagala, hakashemwi Mwana gwa
Mlungu. 3¢ Gumuholi mlongu gwaku Elizabeti, yomberi yawamshemiti mpendi kumbiti hakaleri
mwana mpalu muugogolu wakuwi na mwezi agu ndo mwezi gwa sita kwa yinda yakuwi. 37 Toziya
kwahera shintu shashikamala kwa Mlungu.”

38 Mariya katakula, “Neni na ntumintumi gwa Mtuwa! Iweri kwa neni ntambu ya gulongiti.”
Ntumintumi gwa kumpindi kawukiti na kugenda zakuwi.

Mariya kankumtyangira Elizabeti

39 Mashaka galii Mariya kawukiti kagenditi mpaka isi ya mulugongu lwa Yudeya. 40 Aku
kingiriti mnumba mwa Zakariya na kamlamsiyiti Elizabeti. 4! Elizabeti pakapikaniriti ntambu
Mariya yakamlamsiyiti, nonu kadunkula mumtima mwakuwi. Elizabeti kamemiti Rohu Mnanagala,
42Elizabeti kalonga, “Gutekelerwa gwenga pakati pa wadala woseri na katekelerwi mwana hakiwukili
mumtima mwaku. 43 Neni na gaa ata mawu gwa Mtuwa gwangu kanizili neni? 44 Nakugambira,
palaa pampikaniriti ntambu yagunamusiyiti, nonu kadunkula kwa kunemelera mumtima mwangu.
45 Mbaka gwenga toziya gujimira kuwera havitendeki vitwatira vyakakugambiriti Mtuwa.”

Lwimbu lwa Mariya

46 Mariya kalonga,
“Moyu gwangu gumkwisa Mtuwa,
47Na rohu yangu yankunemelera,
Toziya Mlungu ndo Mlopoziya gwangu.
48 Toziya kamonera lusungu neni ntumintumi gwakuwi.
Kwanjira vinu wantu woseri hawalongi Mlungu kantekelera,
49 Toziya ya shintu shikulu shakantendera Mlungu.
Litawu lyakuwi linanagala.
50 Kawalanguziya lusungu lwakuwi
Kwa walii yawampanana ligoya kwa shiyiwuku na shiyiwuku.
51Katenda vitwatira vikulu kwa liwoku lyakuwi,
Kawapalasiya yawawera na msindu pamuhera na mipangu ya myoyu yawu.
52Kawasulusiya yawawera na likakala mu ukolamlima wawu,
Na kawakweniziya wananagala.
53 Yawawera na njala kawayikutiziya vintu viherepa,
Na walunda kawawusiya mawoku hera.
54 Katenda shakatakuliti kwa wambuyi wetu wagona,
Kiza kumtanga Israeli ntumintumi gwakuwi.
55 Ntambu vyakawagambiriti wambuyi wetu,
Aburahamu na wiwuka wakuwi mashaka goseri!”

56 Mariya kalikaliti pamuhera na Elizabeti kwa shipindi sha myezi mitatu, shakapanu kawuyiti
ukaya kwakuwi.

Kwiwuka kwa Yohani Mbatiza
57 Shipindi sha Elizabeti kwiwura shisokiti, kiwuliti mwana mpalu. 58 Wantu wapakwegera wakuwi

na walongu wakuwi pawapikaniriti visoweru viherepa vya kulikangasha Mtuwa vyakavitenditi kwa
Elizabeti, womberi wanemeleriti pamuhera na yomberi.

59 Palipititi lijuwa limu, womberi wiziti kumwingiziya jandu mwana, wafira kumpanana litawu
lya tati gwakuwi, Zakariya. ©0 Kumbiti mawu gwakuwi kalonga, “Hangu ndiri! Litawu lyakuwi

hawamshemi Yohani.”
61 Wamgambira, “Kwehera muntu muwalongu waku yawamshema litawu ali!” 2 Wamlanguziyiti

langaliru tati gwakuwi, wavimana ntambu hakamshemi.

63 Zakariya kaluwiti shibawu na kalemba hangu, “Litawu lyakuwi ndo Yohani.” Kila muntu
kalikangasha. ¢4 Pala palii Zakariya kanjiti kayi kutakula, kanjiti kumkwisa Mlungu. 5 Lyoga
lyayingiriti woseri yawalikaliti pakwegera nayomberi na visoweru avi vyoseri vyeniyiti muisi yoseri
ya mulugongu mwa Yudeya. 9 Woseri yawapikaniriti vitwatira avi, waliholiti mumyoyu mwawu
pawalonga, “Mwana ayu hakaweri gwa ntambu gaa?.” Toziya nakaka makakala ga Mtuwa hagaweri
pamuhera nayomberi.

Lwimbu lwa umbuyi lwa Zakariya
67 Zakariya, tati gwa Yohani kamemiziwiti Rohu Mnanagala, katungiti shisoweru shiwagira sha
Mlungu.
68 Tumkwisi Mtuwa, Mlungu gwa Israeli!

Kiza kuwatanga wantu wakuwi na kuwakombola.

69 Katupanana mlopoziya mkulu

Mushiyiwuku sha Dawudi ntumintumi gwakuwi.

70 Gambira ntambu yakawagambiriti

wambuyi wa Mlungu wananagala kwanjira kwanja.

71 Hakatulopoziyi kulawa mumawoku mwa wangondu wetu

na kutulaviya kulawa mumakakala mwa woseri yawatufira ndiri.
72Kalongiti hakawawoneri lusungu wambuyi wetu,

na kulihola lipatanu lyakuwi linanagala.

73 Kulirapa kwakamlapiriti Aburahamu mbuyi gwetu,

74kuwera hakatutangi twenga tulopoziwi kulawa kwa wangondu wetu.
Katugambira tumtenderi Mlungu pota na lyoga, 75 tuweri wananagala yatumfiriziya Mlungu
mashaka goseri ga makaliru getu.

76 “Na gwenga mwana gwangu, hawakushemi mbuyi gwa Mlungu kakumpindi nentu.
Toziya hagumlongoleri Mtuwa
kumnyawila njira yakuwi, 77 haguwagambiri wantu wakuwi kuwera hawalopoziwi
kwa kuwawusilira vidoda vyawu.
78 Mlungu gwetu mnanagala na yakawera na lusungu.
Hakatulavilili gulangala gwa ulopoziya kulawa kumpindi,
79 na kawalangazira woseri yawalikala muluwindu lwa kuhowa,
na kuwalonguziya magulu getu munjira ya ponga.”
80 Mwana kendereyiti kukula nshimba na kuwera na makakala murohu. Kalikaliti kushiwala mpaka
lishaka lya kuliranguziya mweni kwa wantu wa Israeli.

2

Kwiwuka kwa Yesu
Matayu 1:18-25

1 Majuwa galii, Kaisari Agustinu mfalumi gwa Rumi kabweriti kulagalira, wantu woseri wa Iushi
loseri la Rumi wawalangwi. 2Kuwawalanga aku ndo kuweriti kwa kwanja shipindi Kureniu pakaweriti
mkulu gwa mukowa gwa Siriya. 3 Su kila muntu kagenditi kulembwa litawu lyakuwi muisi mwakuwi.

4 Viraa Yosefu kaweriti na mwanja gwa kulawa Nazareti mumkowa gwa Galilaya, kagenditi muisi
ya Betirehemu mumkowa gwa Yudeya pakayiwukiti Dawudi. Yosefu kagenditi kulii toziya kalawiti
mushiyuwuku sha Dawudi. 5 Kagenditi kulii wakalembwi pamuhera na Mariya muheta gwakuwi,
yakaweriti na yinda. © Pawaweriti kulii Betirehemu, shipindi sha Mariya sha kwiwura mwana
shisokiti. 7 Kamwiwula mwana gwakuwi gwa kwanja mpalu, kamgubikila nguwu na wamgonjeka
muliboma lya wang'ombi, toziya womberi wapatiti ndiri pakugonja kunumba ya wahenga.

Walolera wa mifugu na wantumintumi wa kumpindi

8 Kuweriti na walolera wa mifugu, yawaweriti kuntundu pashiru wankulolera mifugu yawu.
9 Ntumintumi gwa kumpindi gwa Mtuwa kawalawariti walolera wa mifugu na ukwisa wa Mtuwa
guwalangaziya. Womberi watiliti nentu, 1° kumbiti ntumintumi gwa kumpindi kawagambira,
“Namtiral Neni nuwajegerani shisoweru shiwagira, shisoweru ashi hashiwajegeli wantu woseri
wanemeleri nentu. 1 Leru muisi ya Mfalumi Dawudi kiwuka Mlopoziya gwenu. Mweni ayu ndo Kristu
Mtuwa! 12 Ayi haliweri lilangaliru kwa mwenga, pamusoka kala palii hamumwoni nonu wamgubikira
vinguwu vya shiwana wamgonjeka muliboma la wang'ombi.”

13 Palaa palii wantumintumi wamonga wa kumpindi wavuwa nentu, waliwoniti pamuhera wamk-
wisiti Mlungu, pawalonga,
14 “Ukwisa uweri kwa Mlungu kumpindi nentu,
na ponga iweri pasipanu kwa wantu yawamfira Mlungu!”

15 Wantumintumi wa kumpindi pawawukiti kala kuwuya kumpindi kwa Mlungu, walolera wa
mifugu wanja kuligambira weni, “Vinu su tugendeni Betirehemu na kulola shintu shashitendikiti,
shakatugambiriti Mtuwa.”

16 Su wawuka wagenda kanongola, pawasokiti palii wawawona Mariya na Yosefu na nonu ulii
wamgonjeka muliboma la wang'ombi. 17 Walolera wa mifugu pawamwoniti kala nonu ulii, su wanja
kutakula ntambu yawapikaniriti kulawa kwa ntumintumi gwa kumpindi kuusu nonu ayu. 18 Muntu
yoseri yakapikaniriti hangu kashyeniti visoweru vyawatakuliti walolera wa mifugu. 1° Mariya
kavituliti vintu vyoseri avi mumoyu mwakuwi na kavihola mana yakuwi.

20 Walolera wa mifugu wawuyiti pawayimba kwa kumkwisa Mlungu ntambu yawapikaniriti na
yawawoniti, iwera ntambu iraa ilii yawapikaniriti kulawa kwa ntumintumi gwa kumpindi.

Yesu wankumupanana litawu
21 Palisokiti lishaka lya nani, shipindi sha kumwingiziya mwana jandu, wampananiti litawu Yesu,
litawu lyeni ali ntumintumi gwa kumpindi kamupananiti kala Mariya pakaweriti ndiri na yinda.

Yesu wamtula Mnumba nkulu ya Mlungu

22 Pashisokiti shipindi sha msambu gwa kupungwa kwawu Mariya na Yosefu hangu ndo ifiriwitwi
mumalagaliru ga Musa, wamtola mwana wagenda nayu Yerusalemu wamtulili Mtuwa, 23 ntambu
yayilembitwi mumalagaliru ga Mtuwa, “Kila mwana gwa kwanja mpalu kafiruwa kutulwa kaweri
mnanagala kwa Mtuwa.” 24 Viraa virii wagenditi su walaviyi tambiku ya wankunda wawili ama wana
wawili wa teteli, ntambu yayifiruwitwi mulilagaliru ga Mtuwa.

25 Shipindi shiraa shilii kuweriti na muntu yumu yawamshema Simoni yakalikaliti Yerusalemu.
Kaweriti muntu kaherepa, muntu yakamfiriziya Mlungu na kaweriti kankulolera kulopoziwa kwa
wantu wa Israeli. Rohu Mnanagala kaweriti pamuhera na yomberi, 26 na Rohu Mnanagala kamgam-
biriti kala Simiyoni kulonga hapeni kahowi mpaka kamwoni Kristu yakasyagulitwi na Mtuwa.

27 Su Rohu Mnangala kamlonguziyiti Simiyoni kwingira Mnumba nkulu ya Mlungu. Na palii
mawu na tati gwa Yesu wamjegiti Yesu Mnumba nkulu ya Mlungu wamtenderi ntambu yayifiruwitwi
mulilagaliru, 28 Simiyoni kamwanka mwana mumawoku mwakuwi na kamkwisa Mlungu pakalonga,
29 “Vinu Mtuwa guweza kumlekeziya ntumintumi gwaku
kagendi kwa ponga, toziya gugatimiza galii gagulagaliriti.

30 Masu gangu gawona ulopoziya waku,

31 wawutandiritwi palongolu pa wantu woseri.

32 Ulangala hawuwalangaziyi njira wantu wawawera ndiri Wayawudi
na hawujegi ukwisa kwa wantu waku Israeli.”

33 Tati na mawu gwa mwana walikangashiti nentu ntambu yakatakuliti Simiyoni kuusu mwana
gwawu. 34 Simoni kawatekelera, kamgambira Mariya mawu gwa Yesu, “Mwana ayu kasyagulitwi
na Mlungu toziya ya kwagamira na kulopoziwa kwa wantu wavuwa Muisraeli. Nayomberi hakaweri
lilangaliru kulawa kwa Mlungu kumbiti wantu wavuwa hawamtakuli vidoda, 35 na virii vyawalihola
wantu mumyoyu mwawu ndo havimaniki. Na gwenga Mariya utama hawuweri gambira mgoha
gwagusongoka, haguwusomi moyu gwaku.”

36 palii kuweriti na mdala mbuyi gwa Mlungu, litawu lyakuwi Ana, mwana gwa Fanueli gwa likabila
la Asheri. 37 Shakapanu kasigaliti mkenja mpaka shipindi pakiwiti mgogolu gwa vinja malongu
matatu na msheshi. Shipindi shoseri ashi kalikaliti Munumba nkulu ya Mlungu pakaleka kuliya na
pakamluwa Mlungu pashiru na paliwala. 38 Shipindi shila shilii, Ana kiziti na kulonga mayagashii
Mlungu na katakuliti visoweru vya mwana kwa wantu woseri wawaweriti wankumuhepera Mlungu
kwa kukombolwa kwa Yerusalemu.

Kuwuya Nazareti
39 Maliya na Yosefu pawatenditi kala vyoseri ntambu yanfiruwitwi mulilagaliru ga Mtuwa, su
wawuyiti ukaya kwawu Nazareti muisi ya Galilaya. 40 Mwana kakula kawera na makakala, su kawera
na luhala na Mlungu kamtekelera.

Mntemba Yesu kamnumba nkulu ya Mlungu

41Kila mvinja mawu na tati gwa Yesu wagendaga Yerusalemu mumsambu gwa Pasaka. 4% Yesu
pakaweriti na vinja lilongu na miwili, wagenditi nayu mumsambu ntambu yayiweriti shitiba.
43 Paguperiti kala msambu gwa Pasaka, wanjiti mwanja gwa kuwuya ukaya, kumbiti Yesu kasigaliti
kulaa Kuyerusalemu pota mawu na tati gwakuwi kuvimana. 44 Womberi wavimana Yesu kapamuhera
na wantu wa mwanja, wagendagenda lishaka lyoseri, shakapanu wanja kumsakula mwa walongu na
waganja wawu. 4> Wamwona ndiri, su wawuyiti Yerusalemu pawamsakula.

46 Lishaka lya tatu wamwoniti Mnumba nkulu ya Mlungu, kalikaliti pamuhera na wafunda wa
Mayawudi, kaweriti pakawapikinira na kuwakosiya. 47 Woseri pawampikaniriti vyakatakula, waweriti
wankulikangasha ntambu yakeniti mahala na ntambu yakankuliti kwa luhala. 48 Mawu na tati
gwakuwi pawamwoniti washeniti. Maliya, mawu gwakuwi, kamkosiya, “Mwana gwenga, ashi
gututenda ntambu ayi? Neni na tati gwaku tuweriti twankulishera patukusakula.”

49 Yesu kawankula, “Ntambu gaa mwankunsakula? Muvimana ndiri handa nfiruwa nulikali
mnumba mwa Tati gwangu?” 50 Kumbiti tati na mawu gwakuwi wavimana ndiri vyakawankuliti.

51Yesu pakawuyiti pamuhera na mawu na tati gwakuwi Kunazareti, kendereyiti kuwajimira. Mawu
gwakuwi kendeleyiti kulihola mmoyu mwakuwi. 52 Yesu kendereyiti kukula munshimba pamuhera
na luhala na kumfiliziya Mlungu pamuhera na wantu.

3

Yohani Mbatiza ntambu yakabweriti
Matayu 3:1-12; Mariku 1:1-8; Yohani 1:19-28

1 Mushinja sha lilongu na muhanu wa ukolamlima wa Kaisari Tiberiwu, Pontiwu Pilatu kaweriti
mkolamlima gwa Yudeya, Herodi kaweriti mkolamlima gwa mkowa gwa Galilaya na Filipi mlongu
gwakuwi kaweriti mkolamlima gwa mikowa ya Itureya na Trakuniti. Lusaniya kaweriti mkolamlima
gwa Abileni, 2 na Anasi na Kayafa waweriti watambika wakulu, shipindi ashi shisoweru sha Mlungu
shimwizira Yohani mwana gwa Zakariya kushiwala kulii. 3 Su Yohana kagenda pahala poseri
papaweriti na lushemba Yoridani kaweriti kankubwera pakalonga, “Mleki vidoda vyamtenditi na
mkabatizwi, su Mlungu hakawalekiziyi vidoda vyamtenditi.” 4 Ayi ndo yawalembiti mushintola sha
mbuyi gwa Mlungu Isaya,
“Liziwu lya muntu lipikanika kushiwala,
‘Mumtenderi kala Mtuwa njira yakuwi,
mumnyawili weri njira zyakuwi!””
5 ‘Kila shibokela hawashifintili,
Kila lugongu na shigongu hashipalaswi,
Paweriti padusunka hapanyoshwi,
Zinjira za vuluvulu hazinyawi.
® Wantu woseri hawawuwoni ulopoziwu wa Mlungu

7 Lipinga lya wantu liziti kwa Yohani su wabatizwi. Yomberi kawagambira, “Mwenga mwashiyi-
wuku sha wanjoka, kakugambirani gaa mtugi maya ga Mlungu gagiza? 8 Mulanguziyi nakaka
ntambu yamutenda handa mleka vidoda vyamtenditi. Namwanja kulonga, ‘Twenga Aburahamu ndo
mbuyi gwetu!” Nukugambirani nakaka, Mlungu tembera katendi ata mabuwi aga gaweri wana wa
Aburahamu! 9 Su vinu liwagu litulwa kala kudumula mishigira ya mitera, na kila mtera gwagulera
ndiri mabwajubwaju gaherepa, hagudumulwi na kugwasila mumotu.”

10 Wantu wamkosiyiti Yohana Mbatiza, “Su twenga tutendi hashi?” 11 Yomberi kawankula, “Yakana
nguwu mbili kamupi kahera nguwu na yakana shiboga na yomberi katendi ntambu iraayi.”

12 Watola kodi wiziti wabatizwi, wamkosiya, “Mfunda na twenga tutendi hashi?”

13 Kawagambira, “Namtola kodi nentu ya shiyasi shawatuliti.”

14 Na wamanjagila wamkosiya, “Na twenga tutendi ashi?”

Su yomberi kawankula, “Mwenga mleki kuwapoka wantu vintu vya